
        
            
                
            
        

    
	ХАЙНРИХ МАНН

	 

	БООЛ - 2

	(3—4-р бүлэг)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1974 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Орчуулсан Г. Сосор, Ч. Галсан



	
ГУРАВДУГААР БҮЛЭГ

	Гөппелийнхэн түүнийг хэтийн нь их хэргээс ухааран няцаах нь гээд Дидерих тэр өдрөө гэрийн зүг мордов. Галт тэрэгний бяцхан өрөө нь тэсэхийн аргагүй бүгчим халуу оргиод өрөөнд нь ганцаар явахын тулд хүрэм, дотуур хантааз, шаахай мэт боломжтой бүхнээ дараалан тайчив. Нетцих хүрэх бас л болоогүй нэлээд зайтай байхад гадаадын хүн юм уу даа гэмээр хоёр авгай өрөөнд нь хамт суух болж тав тухыг нь алдуулав. Дэндүү хээнцэр авгайчуул Дидерихийн ганц өмнөө барьдаг чисчүү цамцыг нь ч ойшоох шинжгүй байлаа. Авгай нар үл ойлгох хэлээр шулганалдан түүнийг эс таалах төрхтэй болохуйд арга буюу мөрөө хавчисхийн оймстой хөлөө сандал доогуур нуув. Хамар амаа дарсан авгай нарын гуйснаар галт тэрэгний улаач нь даргатайгаа ирэхэд Дидерих дээд зэргийн билетээ үзүүлээд:

	— Ая тааваараа аялах нь зорчигчийн эрх зүйн хэрэг. Чухам хэнтэй ярьж байна вэ гэдгээ сайн мэдэж ам хэлээ татах нь өлзийтэй шүү хэмээн тэдэнд сануулав. Түүнийг тийнхүү санасандаа хүрэхэд авгайчуул ч гарч оронд нь өөр нэгэн бүсгүй орж ирлээ. Дидерихийг тоосон шинжгүй аяныхаа даалингаас хиам гарган түүнийг доогтойгоор харан үе үе инээд алдан хиамаа идэж байв. Түүнийг хариу талархан инээмсэглэхүйд нь хүүхэн наалинхайтан:

	— Би ч Нетцихийн хүн шүү дээ гээд нэр алдраа хэлэхэд нь үгүй тэгвэл бид чинь байна шүү дээ... хэмээн баяр хөөртэйеэ дуу алдав.

	— Аа тийм бий гээд түүний шантгар бяцхан хамар, төмбөгөр зузаан уруул, булцгархан ягаан нүүр, эв намбатайхан самнасан цагаан шаргал үс, нэг ч үрчлээгүй цагаан хүзүү, барьсан зайдаснаасаа үл ялгагдах бээлий тэргүүтнийг нь шинжингүй ажигласнаа:

	— Үгүй би өөрийг тань сайн танихгүй байна. Ингэхэд та мөн ч их өлсжээ. Уулын ягаан төмс шиг юутай хөөрхөн ч золиг бол гэж бэлхүүсээр нь тэвэртэл нэг хацар дээр нь тас буув. Дидерих хацраа үрээд:

	— Чангадсан байна шүү. Танд олон харчуул алгадуулсан бий гэхэд хүүхэн:

	— Найгүй харчуулд учирлаад яах юм бэ? гэснээ цаанаа л нэг доогтой инээмсэглэн зовсон шинжгүй онигорхон нүдээн анивчин зүсэм хиамны төдийхнийг бол болно шүү. Харамсалтай нь таныг өөрөөр гялайлгаж чадахгүй нь дээ гэв. Дидерих хүүхний эрс зоримог занг нь Агнесийн аргагүй бүрэг дорой зантай харьцуулан ийм л хүнтэй дуртайяа суух минь! гэж дотроо бодов. Хүүхэнд нэрээ хэлчхээд өөрийг нь хэнийхний хүн болохыг бүр тааж ядан эс олоод эцэст нь бүсгүй дүү нарын нь тухай шалгааж гарав. Дидерих тэгэхэд л түүний хэн болохыг гэнэт санан:

	— Аа Дэймхэн гуайн охин шив ээ гэж дуу алдан хоёулаа жаал хөхрөлдөв. Хүүхэн тэгтэл:

	— Та фабриктаа ирдэг муусайн хувцаснаас түүсэн товчоо надад бэлэглэдэг байснаа санана уу? Ноён доктор оо! Түүнийг тань би хэзээ ч мартахгүй. Таны өгсөн товчоор миний хэрхэж байсныг сонс л доо. Би товчийг тань хурааж ээжид өгч мөнгөөр нь чихэр авдаг байсан гэхэд Дидерих:

	— Аа та тань тийм их самбаатай хөдөлж байсан бий гэж дуун алдсанаа нээрээ тийм бяцхан нусгай охин байхдаа та манай цэцэрлэгийн хайс өөд хэдийнээ л авирч байдаг сан. Өмд хамд ч үгүй болохоор бяцхан муу банзлын тань хормой сөхөгдөх бүрд л хамаг юм тань харагддаг сан гэв. Хүүхэн тэгэхэд

	— Хүүш яана аа! Төлөв томоотой хүн тань хэзээ л тийм дэмий юм санаж байлаа даа гэтэл Дидерих:

	— Эдүгээ та ч танигдахгүй сайхан хүүхэн болжээ гэв.

	— Тэр үеийн юм хаа байх вэ дээ. Бид цөм л том болцгоожээ. Түрүүч нь тэр бүл болох сүй тавьцгаах болжээ. Би Бук өвгөний Вольфгангтай сүй тавилцсан шүү дээ гэхэд Дидерих гайхсан байртай дуугүй болсноо нэлээд төлөв байдалтайгаар

	— Би Вольфгангийг сайн танина даа гэхэд бүсгүй:

	— Та ч түүнийг минь магад овилгогүй хүн гэдэг биз ээ. Гэвч эцэг эх нь цөм угсаа сурвалж сайтай улс даа үнэхээр ч хөрөнгө хогшилтойхон улс даа гээд бардамхан харахад нь Дидерих нүдээ ирмэв. Асуумаар нэг юм аман дээр нь гарч ирэнгүүт хэлж зүрхэлсэнгүй. Нетцихдээ ирэхэд нь Густа бүсгүй:

	— Ингэхэд ноён доктор сэтгэл зүрхээ аргамжиж амжаагүй л яваа юу гэхэд Дидерих:

	— Хараахандаа сүй тавин ураг бололцоогүй л байна гэв Густаг ахиад л

	— Аа тийм бий уг нь та надаас цуух учиргүй сэн гэхэд Дидерих:

	— Чухам аа чухам удахгүй уулзалдах хойно доо гэснээ ихэд бодлогоширсон байртайгаар

	— Танд гэхэд залуу хүнд заримдаа яахаа мэдэхгүй тулгамдах юм бишгүйдээ л тулгарна шүү тэгэхэд л бодож болгоолгүй хэлсэн цорын ганц үг бүх амьдралыг баллачихна шүү гэв. Галт тэрэгний буудал дээр Дидерихийг хүлээж байсан хоёр бүсгүй дүү нь Дэймхэний Густатай хамт ирснийг хармагцаа гайхацгаагаад юмыг нь буулгахад нь элбэлцэхээр ах руугаа тэмүүлцгээв. Гурвуулхнаа болоод Густаг их өв залгамжилж саятан болсныг нь ам булаацалдан хүүрнэхийг Дидерих аа тийм бий хэмээн бүсгүйг сүсэглэн бишрээд хэл нь татчихав уу гэлтэй таг болов. Густаг Магдебург хотноо суудаг нэг хамаатныхаа хүнийг нас бартал нь асарч сувилж байгаад түүнийхээ өвийг залгамжилсны тухай нэгд нэгэнгүй тоочив. Дүү Эмми нь

	— Густа тийм их өв дээр буулгүй яах вэ. Тэр өвгөн сүүл сүүлдээ хүн ойртохын аргагүй хэцүү болсон юм гэнэ билээ гэхэд дүү Магда нь:

	— Тэдний юу бололцсоныг хэн мэдэх вэ. Густа тэр хамаатан өвгөнтэйгөө хоёулхнаа бүтэн жил нэг гэрт суусан юм гэнэ билээ гэв. Дидерих тэгэхэд тэсэж ядан:

	— Та нар минь задарч гүйцжээ, хэдийдээ ингэж ах захаа алдчихав хэмээн зандарсанд Магда:

	— Би ямар ганцаараа ярьж байгаа биш. Тиц гуайн Инга, Харниш гуайн Мэта гээд Нитцихээр л нэг шуугилдаж байгаа юм чинь гэхэд нь:

	— Ямар ч байсан та хоёр л тийм юманд хошуу бүү дүр гэвээс дүү нар нь агшнаа больцгоов. Тэгснээ Эмми 

	— Густа аль эрт сүйлсэн шүү дээ гэхэд Дидерих: 

	— Тийм ээ, би дуулсан хэмээн бувтнав. Гэрийнхээ зүгт яваа түүнтэй замд нь зүс таних хүмүүс тааралдан «Ноён доктор» гэж алдар цолоор нь өргөмжлөхөд саяхан засаж янзлуулсан үс сахлыг нь гайхан яваа хоёр бүсгүй дүүгээ сугадан сайрхуу ихэмсэг алхав. Хеслинг авгайтан түүнийг үзүүтээ хоёр гараа сарвайн амь аврагчаа харсан мэт дуун алдан угтав. Усан нүдлэхгүй юм сан гэтэл өөрийн эрхгүй нулимс асгарав. Чухамдаа Дидерих үнэхээр одоо л докторын зэрэгт хүрч өрх гэр үйлдвэрээ удирдан «Санасандаа хүрлээ» гэж сэтгэл хангалуунаар гэрийнхээ босгыг ёстой л өрхийн тэргүүлэгч шиг анх удаагаа алхахтай болсон баярт мөчтэй золгосон ажгуу. Гэрийнхэнтэйгээ золгоод: 

	— Тэнгэр бурхны өмнө та нарыгаа асрамжлан ивээх ариун үүрэгтэйгээ хэзээ ч мартахгүй! гэж зориг төгс өгүүлэв.

	Эхийн нь сэтгэл нэг л юманд яарсан байдалтай байснаа: 

	— Миний хүү чи одоо ажилчидтайгаа уулзахаас татгалзахгүй юм байгаа биз ээ? гэж асууснаа, — Тэд чамайг хүлээж байна гэхэд Дидерих өнгөр муутай пиво уугаад ээж дүү нартайгаа хамт үйлдвэр орохоор гарав. Үйлдвэрийн хашааг цэмбийтэл шүүрдэж хаалгыг нь цэцгийн хэлхээгээр чимэн дээрхэн нь «Морилон орно уу» гэсэн үг хадсан байв. Аж ахуйг нь харж хандаж явсан Зетбир түүнийг тосон:

	— Ноён доктор! Та амархан сайн ирэв үү! гэж золгоод, — Би таныг өргөөнд тань угтан золгох гэсэн авч энд ажил гараад чадсангүй гэвэл Дидерих,

	— Та өнөөдрийн хувьд түүнээ орхиж болох байсан байх гэж хайнгадуухан өгүүлээд дэргэдүүр нь өнгөрөв. Тэнд цаас огтлогч машин дээр ажиллагсдаас гадна хуучин муу бөс даавуу ялгагсад, конторын нь гурван хүнтэй нийлээд нийтдээ хуучин муусайн бөс даавууны цехэд арван хоёр хүн цугларсан байв. Анир чимээгүй нам гүмийг харчуул хоолойгоо засан эвдэхүйд авгайчуулын дундаас цэцэг барьсан нэгэн охин түлхэгдэн гарснаа цангинасан чанга дуугаар өөрт нь урт насалж, удаан жаргахыг хүсээд

	— Морилон орно уу! гэв. Цэцгийн баглааг найртайяа авсан Дидерих хоолой нь ирвэгэнэхэд хэдэнтээ засаад ээж дүү нараа эхлэн харснаа дараа нь ажилчин бүрээ нэвт шувт ширтэн, хар сахалтай механикийнхаа хариу харахад нь тэсэж чадалгүй

	— Миний юу хэлэхийг сайн сонсогтун! Та нарын жинхэнэ эзэн тань, та нарыг өнөөдрөөс эхлэн үйлдвэр дээрээ олигтойхон хөдлөхийг шаардаж байна! Би үйлдвэрээ дорвитой хөдөлгөх санаатай. Сүүлийн үед эзний нь эзгүйд та нар хэн хүнгүй хааш яашхан ажиллаж ирсэн байна. Харин цаашдаа тэгж болохгүйг нутад санагтун. Үүнийг нэн ялангуяа миний талийгаач эцгийн үед үйлдвэрт ажиллаж байсан улс баттай санагтун! гэв. Дуугаа улам бүр өндөрлөн ихэд шуухитнан тийн өгүүлэхдээ өөрийн галдаа Зетбир өвгөнийг харан

	— Одоо би үйлдвэрээ өөрөө удирдана. Миний барих зүг чиг болбоос та нарт сайн сайхан ирээдүй авчирна. Миний ажил үйлсэд туслах гэсэн бүхнийг чин сэтгэлээсээ таашаан хөхиүлэх бөгөөд, миний ажил үйлсэд саад бартаа бологсдыг хөөж зайлуулна! гэв. Тэгснээ нүдээ гялалзуулан сахлаа улам шөрвөлзүүлэн аядсанаа,

	— Энд нэг л эзэн бий, тэр нь хэн бэ? гэвэл би байна. Тэнгэр бурхан, зүрх сэтгэлийнхээ өмнө юм бүхнийг би хариуцах учиртай.

	Би та нарт ачлалт эцэг нь, элбэрэлт эзэн нь болно. Гэхдээ ямар нэгэн үймээн самуун дэгдээгсэд миний нугаршгүй хатан зоригтой харшилдваас бут үсрэхийг сайтар санаарай. Тиймэрхүү үймээн самууны үнэр үнэртвээс... гэснээ өөрийн нь хэлснийг төдий л тоох шинжгүй зогсоо хар сахалт механикийг ширтэн

	— Социал-демократуудтай би эр охиноо үзэлцэх хүн шүү! Миний хувьд бол социал-демократууд болбол үйлдвэр болон эх орны минь дайсан гэж мэдээрэй. За одоо ажилдаа орцгоогтун! гэв. 

	Ихэд амьсгаадсан Дидерих огцом эргэн үйлдвэрээс тарав. Өөрийнхөө хатуу ширүүн үгэнд сэтгэл нь дэвэрч, нэг ч хүний царайг таньсан шинжгүй алхав. Түүнийг эх, бүсгүй дүү нар нь уруу царайлан даган одож, ажилчид нь баярт өдөрт зориулан хишиг хүртээсэн лонхтой пивоо авахдаа бие биесээ гайхан харав. Дидерих гэртээ хариад ээж дүү нартаа өөрийнхөө юу бодож, юу хийхээр төлөвлөж буйгаа танилцуулав. Үйлдвэрээ өргөтгөх, өөр ар талынхаа айлын байшин хашааг худалдан авах бодолтой гэнэ. Өрсөлдөхөд тэнхэлтэйхэн байх гэнэ, ил зэлхэн шиг үзэлцээд байх гэнэ..!

	Эс тэгвээс Гаузенфельдийнхэн цаасны үйлдвэрээрээ цаасны үйлдвэрлэлд ганцаараа ноёлох санаатай байх шиг байна гэнэ... Магда тэгтэл

	— Тэр их мөнгийг чинь хаанаас олох юм бэ? гэж яриаг нь тасалбал ээж нь:

	— Ах чинь яахаа биднээсээ илүү мэднэ гэснээ охиныхоо түргэн занд дургүйцэн,

	— Муу ах чинь авгай хүүхэдтэй зууралдах гэлгүй их л холын юм бодож явдаг байна даа гэж үг хаяад хүүгээ уурлах вий гэж эмээхдээ долоовор хуруугаараа уруулаа дарав. Тэгснээ харин Дидерихийн царайг гэрэлтэхэд нь зүрх орон, мөрийг нь тэврэн

	— Муу хүү минь, хайрт үр минь гэр орноо орхиод одвол гээд мэгшсэнээ, — Түүн шиг хэцүү юм хөгшин надад юун. Нас ахисан хойно хань ижлээсээ хагацсан надад бас л нэг зовлон. Ганц охин нь Букийн Вольфгангд очих гэж байгаа ахлах зааварлагчийн бэлэвсэн авгай Дэймхэн шиг болно доо гэвэл Эмми: — Нэгэн эмээ «Ээ дээ эдний гэрлэж бараалдаг ч гайгүй хэвтэнэ. Тэр Вольфганг нь өөр нэгэн жүжигчин хүүхэнтэй хүзүү толгой хэрээстэй болчхоод салахаа байсан гэнэ ээ» гэж байх чинь билээ гэхэд энэхэн удаагаа охидоо эх захтай байлгах учиртайгаа мартсан ээж нь

	— Гэвч тэр их мөнгө чинь нэгийг даллаад л ирнэ шүү дээ. Хүн амьтны ярих нь сая л гэцгээх юм байна шүү дээ! гэв. Дидерих тэгэхэд нь тоомжиргүйгээр 

	— Вольфгангийг би сайн мэднэ. Ёстой л нэг хачин амьтан даа. Тэднийхэн удмаар тийм л улс. Хөгшин энэ эцэг нь ч нэг л ший жүжгийн дэрвэлзсэн галтай толгой холбосон гээ биз дээ гэхэд Эмми

	— Нээрэн л тийм байх шүү. Тэдний охиныг хүмүүс янз янз л ярих юм гэв. Ээж нь тэгэхэд дуу алдан

	— Хүүхдүүд ээ! гэвэл Дидерих эхээ тайвшруулан ярих цаг болсон шүү. Миний дуулснаар бол Бук өвгөн эрт урьдынх шигээ хот хөдөөгүй нэр хүндтэй байхаа больжээ. Эднийхэн чинь одоо өмхөрч унах гэж байгаа хохиур шиг өрх гэрээрээ болоод байгаа юм гэв.

	Магда тэгтэл 

	— Нээрээ Бук гуайн том хүү Мориц чинь яг л жирийн нэгэн тариачин гэсэн үг. Тэднийхэн саяхан Нетцихэд ирсэн. Мориц л ёстой нэг тариачин болсон байна билээ гэв. Эмми тэгэхэд эсэргүүцэн:

	— За та нар тэгвэл Бук гуайн дүү болох тэр ганган эрийг юу гэх үү? Эрд очих болсон таван охиноо сайхан хувцаслахыг яана! Харин хааяа зарц нараа нийтийн хоолны газар луу шөлөнд давхиулж харагддаг юм гэвэл Дидерих, — Тэр нийтийн хоолны газар гэгчийг чинь Бук гуай өөрөө байгуулсан биз дээ хэмээн дуу алдсанаа цааш нь, — Суллагдсан хоригдлуудыг юу юу ч гэлээ дээ, их л юм ярьдаг шүү дээ. Чухам тэгэх гэж л байгуулж л дээ. Ер нь Бук өвгөнийг хувийнхаа ажил төрлийг хэрхэн амжуулдгийг нь мэдэх сэн гэхэд эх нь,

	— Надад л гайхаад байх юм алга. Нэгэнт л тэднийг айл аймаг хот хөдөөгүй л хүндэлдгээс цааш би л олон таван үггүй хүндэлж явах минь гэв. Дидерих хорсолтойгоор инээмсэглэн

	— Яагаад тийм болохыг хэлээч дээ! гэвэл тэгэх л ёстой гэх байх. Тэр тань, та нарын буруу биш, учир нь та нар залуу зандан цагаасаа Бук Нетцихийн нэр цуутай хүн! Дөчин найман онд алагдах ял заагдсан сайн эр гээд л мухар сохроор хүндлэх болсон шүү дээ гэхэд эх нь:

	— Түүнийг чинь, талийгаач эцэг чинь хүртэл гавьяат хэрэг гэж үргэлж цохон ярьдаг байсан бус уу? гэв. Дидерихийг байж ядсан байртай

	— Гавьяа гэнэ ий? Би л хэрэв аав байсан бол төрийг тэрсэлж, түмнийг хутгасан босоо ороолонг доор нь зүйл дуусгах байсан. Хутгаан самууныг гавьяа зүтгэл гэх үү дээ? гэж хашхирав. Тэгснээ Дидерих гайхаж балмагдсан бүсгүйчүүлд улс төрийн бодлогыг тунгаан бодуулахаар ярьж гарав. Аль дивангарын энэ ардчилсан үзэлтнүүдээр одоо болтлоо толгойгоо эргүүлж яваад л Нетцихийнхэн шившиг болж байна. Эзэн хаандаа сүжиггүй эдгээр, улбагарчуудаас улс орон маань задарчих гээд байна! Эд нар чинь одоо цагийн оюун ухаантны нэг доог юм шүү! Зээллэг олдохгүйгээс яагаад бидний ажил хэрэг ийн зогсонги болном бэ? гэвэл төрийн шүүхийн гишүүн Кюльман гэгчийн түнш улигт Рихтерийн Ойген1 гэх, төрийн хуралд албан хаадгаас болж байна. Хэрвээ энэ чөлөөт сэтгэгчдэд бүх төмөр зам, цэрэг армиа өгчихсөн бол бидэнд цааш наашаа хөл дүүжлэх маань ч хоригдож, үйлдвэр фабрик ч үгүй болох бус уу? Хотын захиргааг гартаа авсан энэ хэдэн бүлийнхэн одоо бүх захиалгыг бусдыгаа хараажаар шүлсийг нь гоожуулан хувааж авчхаад байгааг нуух юм алга. Гаузенфельд дахь цаасны үйлдвэрийн эзэн хүртэл Бук өвгөн тэргүүтэй энэ бүлэг дээрэмчдийн нэгэн учраас манай үйлдвэрийн цаасыг борлуулах захгүй болгон, бүхэл хотыг хангаж байна гэвэл ахдаа дэм болох гэсэн Магда

	— Зөвхөн саяхныхаар гэхэд Букийн охин гэгдэх Лауэрийн авгайг өвчтэй гэснээр л язгууртны хүрээн дэх сайн дурынхны жүжгийг хойшлуулсан даг. Энэ бол ёстой л нэг хуурамч дүрэмдлэг дээ гэв. Дидерих тэгэхэд нүдээр ширэв татан:

	— Тэр чинь болбоос дүрэмдлэг ч биш, Лауэр гэдэг чинь явж явж социалист хүн болж таарна. Харин тэгэхэд Букт л сайнгүй болно доо!

	Бид ч түүнийг зүгээр өнгөрөөхгүй! гэхэд эх нь хоёр гараа дээш наманчлан

	— Миний хүү айл амьтнаар орж гарахдаа Бук өвгөнийхөөр заавал ороорой, их нэр сүртэй болсон шүү дээ гэвэл Дидерих юу ч дуугаралгүй байснаа ээжийгээ хараад байхаар нь:

	— Орох дуртай нь орж л байна биз! гэж хашхирав. Дидерих долоон цагийн хэрд эртлэн босож үйлдвэртээ оруутаа өчигдрийн пивоны шил энд тэндгүй хэвтэж байхыг хараад шуугиан дэгдээн

	— Зетбир ноёнтон! Энэ тань та нарын пивоны газар биш шүү... Манай дотоод дүрэмд энэ тухай юу ч дурдаагүй хэрэг үү? гэвэл Зетбир

	— Дотоод дүрэм ий? Бид тийм юмгүй шүү дээ гэв. Тэгэхэд хэлэх үгээ олж ядсан Дидерих түүнийг албан өрөөндөө оруулж үүдээ хаагаад

	— Ямар ч дүрэм горимгүй гэж үү? Тийм бол надад гайхах юм огтхон ч алга! гэснээ ширээний нүдэн дэх энэ тэр албан захиаг гаргаж ширээн дээр шидлэн, — Таны энд чинь хулганын хөеө шиг ямар ч их инээдмийн захианууд байх юм бэ? Үзвэл би яг л азаар цагийг нь олж иржээ. Үйлдвэр маань ч та нарын гарт заяатай балрах шахжээ гэхэд

	— Залуу ноёнтоон! Бүүр балрах шахаж гэв үү? гэвэл Дидерих

	— Та намайг ноён доктоор! гэж бай! гэв.

	Дидерихийг өрсөлдөгч үйлдвэрийнхээ нэр төрийг унаган цохихын тулд цаасныхаа үнийг шууд бууруулахыг шаардахуйд Зетбир

	— Энэ тань бидний хэрээс хэтэрнэ. Бид Гаузенфельдийн цаасны үйлдвэр шиг том том захиалга авч, хөлтэй хөдөлж болохгүй гэв. Дидерихийг

	— Та ер нь хэд хэдэн машинаар тоноглоод хөлтэй хөдлөх хүн үү, үгүй хүн үү? гэвэл Зетбир

	— Тэр их мөнгө тань хаана байна даа? гэв.

	— Зээллэг авахгүй юу? Би хэрхэн ажиллахыг тань сургаад өгөмз. Бүү гайхагтун! Хэрвээ таныг тэнцэхгүй бол би, тань үгүйгээр боломз! 

	Зетбир гайхаш тасрангуй толгойгоо сэгсрэн

	— Ээ залуу ноёнтон минь, би таны талийгаач эцэгтэй тохиролцож болоод л, хамтран зүтгэж танай энэ үйлдвэрийг хөл дээр нь босгосон юм сан гэвэл

	— Одоо цаг, тэр цаг тань биш гэдгийг та баттай санаарай. Би өөрийнхөө үйлдвэрийг хөдөлгөе дөө гэв. Зетбирийг 

	— Ээ дээ таны энэ тань ч ёстой л залуугийн халуун омог байх даа гэж санаа алдахад Дидерих хаалга саван гарав. Тэгээд л шууд, оньсон хөдөлгүүрт том хүрд хуучин муусайн бөс даавууг хлорын уусмалд угаан буй цехийг өнгөрөн, язмагтуулан үүрүүлэх том холлендар машин бүхий өрөөг зүглэв. Үүдэн дээр нь Дидерих хар сахалт механиктайгаа тааралдаж цочихдоо зам тавих гэснээ за, би чинь юун хүндлүү болчихоо вэ гэж санаад дэргэдүүр нь ёворсхийн өнгөрөв. Тэгж амьсгаадуухан явахдаа, тэр хар сахалт чөтгөрөөс айсныг минь эд ажиглачхаад, хөх инээд нь хүрсэн шинж байна уу, үгүй юу? гэж дэргэдэх ажилчдаа ажиглаад сайх этгээдийг тэсэхийн аргагүй үзэн ядахдаа... язгуурт, хонгор үст, цагаан арьстан над лугаа энэ муу доорд төрөлт, язгуур ондоот, янхигар бараан арьстан юу ч бил ээ? гэж бодлоо. Хутга бөс даавууг хэрхэн жижиглэж, язмагтуулан, хэрчиж буйг харан

	— Хүрдийг буруу тохируулснаас хутга муу огтолж байгааг харж байна уу! гэхэд хүмүүс ажиг ч үгүй өөдөөс нь харахад бүүр ч хилэгнэн, — Хөөе механик аа! гэв. Тэгээд механикийг орж ирүүт

	— Та энэ холион бантан хийснээ харагтун! Хүрдээ хэт дээшлүүлэн хутгаа доош тавьснаас наадах язмаг тань хэт жижгэрч байна. Та хохирлыг нь төлнө шүү! гэв. Механик нь тэгэхэд машин руугаа нэг тонгойсноо

	— Ямар ч хохирол учрахгүй гэж тайвнаар өгүүлэхэд Дидерих харин «За чи ч дээ. Энэ хар сахал дороо намайг дооглосноос зайлаагүй дэг ээ» гэж бодов. Тэгээд ч механикийнхаа царай дүнсийн харагдахад нь тэсэж чадалгүй нүдээ гялалзуулснаа нүүр нүд самардчих шахан гар хуруугаараа заагчаа аяглаж

	— Та л хариуцна шүү! гэв. Дуу шуугиан гарахаар нь Зетбир ирчхээд

	— Юу болов оо! гэж лавлаад, эзэндээ язмаг нь тэгтлээ жижиглэгдээгүй байна. Яг л иймэрхүү жижиглэхэд болдог юм гэдгийг тайлбарлахад нь ажилтан ажилчин бүр толгой дохин дэмжиж, механик ч хэнэггүй зогсон үзэгдэв. Тэгэхэд эдэнтэй ингэж маргаад газар авахгүй нь гэдгээ ойлгосон Дидерих

	— Ямар ч байсан, дараа арай л өөрөөр ажиллах хэрэгтэй дээ! гэж хашхираад огцом эргэн, гарч одов. Дидерих цааш муусайн даавууны цехээр орохдоо нарийвтар урт вандан дээр хэвтээ хуучин даавууг ялган суугаа авгайчуулд дүрэмдүү байдал үзүүлэв. Цоохор даавуугаар толгойгоо боосон бяцхан хар нүдэн охин түүнийг хараад инээмсэглэх гэснээ догшин ширүүн байгааг харуутаа нам цохиулсан юм шиг навтгас хийв. Авгайчуулын шивгэнэлдэн тийн эзэнтний ширүүн харцаар хандахуйд, хуучин муусайн бөс даавуу, хувцасны өнгө өнгийн хуулга, дэлбэрэх шахтлаа чихээстэй шуудайнууд дүүрсэн, амьсгалахад бүгчим тэр өрөөнөө товч таслах саран хутга эс дуулдам нам гүм болов. Түүнийг пийшингийн халуун үзээд эргэх гэтэл харин нэг юм сүр сар гэх шиг болов. Тэгэхээр нь хураалттай шуудайнууд руу нэг өнгийснөө зогтусан сахлаа жөрвөлзүүлэн зүсээ улайлган

	— Больцгоогтун! Гараад ирцгээ! гэж бархирав. Нэг залуу ажилчин эрийг шуудайтай бөс даавууны чанадаас гарч ирэхэд нь

	— Авгайчуулын энд юугаа хийж байгаа юм бэ? Хэдийд энд ирсэн бэ хө! гэвэл цаанаас нь бас нэгэн хүүхэн гараад ирэв. Дидерих тэгэхэд бүүр шатаж, ташаагаа тулан:

	— Аа ингэж эрхлэлдэж байдаг вий! Үйлдвэр маань айргийн газар төдий бус бүүр харин садар самууны үүр болсон байх нь ээ! гэж хашхирахад тэнд байгсад санд мэнд гүйлдэн цугларав. Дидерих аж ахуйн хөтлөгч галдаагаа хараад:

	— Хөөе Зетбир ноёнтон! Энд тань хэдийнээс ийн журам тогтсон бэ? Хүмүүсээ ажлын цагаар хураалттай шуудайнуудын ард жаргалаа эдлэх болгосонд та нарыг талархахаас биш! Энэ залуу энд яаж орж ирэв гэвэл залуу эр, дэргэдэх бүсгүйгээ

	— Миний сүйт хүүхэн гэв. Дидерих тэгэхэд

	— Сүйт хүүхэн ий? Энд бол ямар ч сүйт хүүхэн тань байхгүй. Энд ажилчид л байх учиртай. Та хоёр, та нарт төлж байдаг ажлын цагийг минь хумсалж байна шүү. Малгайтай малууд аа! Тэгэхээр та нарыг хулгайчид гэхэд ч чамлалтай байна. Та нарыг гудамжинд гаргаад эрээ цээрээ баран садарч самуурсны чинь учир шүүхэд өгөмз! гэв. Тэгснээ тэнд цугларсан бүхнийг ширэв татан хараад

	— Би энд германчуудын сайхан зан заншил ёс суртахуунаар байхыг шаардаж байна. Ойлгов уу? гэснээ сайх механикийг ширтэн, — Гайгүй та нарыг нүүр нүдээ татвалзуултал чинь болгоод өгөхөөр санасандаа хүрэмз! гэж хашхирвал механик тайвнаар

	— Хөөе ноёнтоон! Би нүүр нүдээ татвалзуулах гэхгүй хүн шүү гэв. Биеэ барьж чадахаа больсон Дидерих хэн болохоо ганц харуулахаар шийдэн нүдээ улаан цагаанаар нь эргэлдүүлэн:

	— Таны төрх байдал нэг л биш харагдаад байна, сайхан мэдээрэй! Та ажил албаа хийхгүй байна. Тийм биш байсан бол эд нар ингэж байхгүй шүү дээ гэвэл механик

	— Би харгалзагч биш шүү дээ гэж үгийг нь тасалбаас Дидерих

	— Та болбол энд энэхүү зальхай явдлыг өөгшүүлэгч, самууны гол эзэн нь байна. Таны энэ бүхэн чинь эзэнт төрийн суурийг хөндөн доогуур нь сэндийлж байгаа хэрэг! Ингэхэд таны нэр хэн бэ? гэвэл механик нь,

	— Намайг Наполеон Фишер гэдэг гэв. Дидерих хахаж цацан

	— Нам... Бас тэгээд л социал демократ хүн биз? гэвэл Наполеон:

	— Тийм ээ, социал демократ хүн гэхэд нь Дидерих:

	— Тийм ч байх гэж би бодсон юм аа! Таныг ажлаас тань халлаа! гэснээ ажилчид руу эргэн, — За юу болдгийг ой тойндоо хадаж авцгаагтун гээд цехээс ухасхийн гарав. Чингэхэд нь түүний араас харайлган гадаа хашаан дотор явахад нь арай гэж гүйцсэн Зетбир сандарч мэгдэхдээ дэмий л

	— Эзэнтээн!.. гэснээ юу ч болсон албан өрөөнд нь орж байж болъё оо гэж зориг шулуудаад түүнийг өрөөндөө орохтой нь хамт

	— Залуу эзэнтэн минь! Тэгж хэрхэвч болохгүй. Тэр механик тань үйлдвэрчний эвлэлийн гишүүн хүн гэвээс Дидерих тэр тусмаа л хөөх хэрэгтэй гэж хашхирав. Зетбир

	— Тэгэх тусмаа л болохгүй дээ. Бүх ажилчид ажил хаяж хамаг ажил хөөдчих нь шүү гэж тайлбарлаваас ойлгохыг хүсэх ч үгүй болсон Дидерих

	— Бүгд үйлдвэрчний эвлэлийн гишүүн биш юм байгаа биз дээ гэснээ Зетбирийг

	— Үгүй гэхэд нь

	— Тийм л юм бол ямар хамаа байсан юм? хэмээвээс галдаа нь улаантнаас айж байгаагаа тоочиж, эс тэгвэл тэр нь нас ахисан түүнд халтай байгааг учирлахуйд,

	— Тэгэх тусам нь л элдээд байна шүү. Тийм л самууныхнаас заводоо ариутгахын тулд тэднийг чинь юутай хүүтэй нь цөмийг нь хөөнө шүү! хэмээн хашхирав.

	— Хэрэв тэгээд л байвал бидэнд өөр хүн олдох болов уу даа? гэчхээд Зетбир байж ядталаа уурлахдаа багалзуурдаад авахаас ч буцахаа больсон залуу эзнээ яадаг бол гэхдээ айсан янзтай үл мэдэг инээмсэглэж тал засан, зүүсэн шилнийхээ дээгүүр ажвал эзэнтэн нь:

	— Би чинь өөрийнхөө үйлдвэрт эзэн нь байна уу? Үгүй юу? Би л эзэн нь бол тэгж болох шүү дээ! гэв. 

	Түүний тайвшрахыг хүлээж байснаа

	— Ноён доктоор! Наполеон гэгч тэрхүү механикт олон таван юм бүү айлтгагтун! Тэр биднээс нойтон хамуу шиг салахгүй. Тэгэх нь бүү хэл цаадах чинь тэгж орхиод биднийхээ хэрхэн хөглөхийг харж суух хүн гэвэл Дидерих ахин хилэгнэн

	— Тийм ээ, таныхаар бол үйлдвэрийн эзэн хүн би биеэрээ тэр новшийн өмнө тэргүүнээ гудайлган "Та үлдэж манай үйлдвэрийг гийгүүлж хайрлагтун" гэх хэрэг үү? Тэгээд бүүр очиж эрхэм авгай Наполеон уу даа? Бас түүнийг адьяа гараг бүр үдийнхээ хоолонд залахгүй өнгөрчих вий гэх хэрэг үү? Эс тэгвэл тэр бүхэн нь миний хүндэт төрд муу болох хэрэг үү? гэв. Хамаг биеийн нь цус багтран, царай нь чинэрсэн түүнд өрөө нь ч давчдах шиг болоход Дидерих тэсэж чадалгүй үүдээ дэлгэв.

	Тэгтэл гай болж сайх механик нь энэхэн үед үүдээр нь өнгөрч явав. Араас нь харахад тэр этгээдийн чөргөр майга хөл янхигар өргөн мөр, сул унжсан хоёр гар... тэргүүтэн нь нүднээ тусан, үзэн ядах сэтгэлийн нь бүхэл сан хөмрөгийг орвонгоор нь эргүүлэв. Механик нь цааш одон ажилчид дээр очмогцоо хүүрнэж эхлэхэд нь, шингэвтэр хар сахлын доорх загзгар өргөн эрүүний нь хөдлөх нэг л эгдүүтэй харагдав.

	Дидерих механикийнхаа амыг, түүний хүнд ажилд бяцарч хэвээ алдсан том гар лугаа нь үзэн яддаг бөлгөө! Механик түдэлгүй түүний нүднээ эс үзэгдэх болсон ч дэргэдүүр нь саявтар өнгөрсөн биеийн хөлс ханхлах шиг болжээ. Тэгэхэд Дидерих

	— Зетбир! Та, түүний урд хоёр сарвууг бараг газар шүргэх шахам буйг хараа биз ээ! Удахгүй дөрвөн хөллөн самар мэрэх болгоно доо. Бид энэ сармагчнуудыг сарвуугаар нь мөлхүүлэх хэрэгтэй. Тэгвэл бидний сэтгэл амарна. Наполеон гэнэ шүү! Нэрийг нь бодсон ч нэг бөөн холионы эзэн гэсэн үг! Харин бид хоёрын нэг нь л! гэж нүдээ эргэлдүүлснээ, — Энд байх болно гэдгийг тэр этгээд бүү мартаг! гэв. Тэгснээ толгойгоо гэдийлгэн гарч одов. Гэртээ хариад хотын нэр төртэй хүмүүсийн нэгэн байна гэж намба оруулахаар шийдэн бас хар өнгийн сюртук өмсөөд гарав. Тэгээд Швайнхэн гудамжнаа суугаа хотын дарга Шеффэлвайс, Майзе гудамжнаа тааралдагч Вильхэлм хаантны гэгддэг болсон, хуучны нэгэн гудамжаар орохоор тогтов. Тэр зүгийг барин явснаа Дидерих гэнэт Флайшхауэргрүбе гудамж руу эргэв. Хотын хоёр үеийнхний хөлнөө гишгүүр нь элэгдсэн Бук өвгөний байшингийн довжооноо ирмэгцээ хоёр гишгүүр өгсөж боронзодмол шилэн хаалганы нь хонхыг дарж, гэрийн доторх анир чимээгүй нам гүмийг алдуулан, удаанаар жингэнүүлэхэд дотуур хаалга дуугаран, гудмаар хөгшин шивэгчний хөлийн алгуурхан чимээ сонсогдтол, харин эзэн өөрөө түүнээс урьтан үүдээ тайлж, золгохоор ирсэн Дидерихийг ихэд хүндлэн:

	— Аа Хеслингийн маань хөвгүүн шив дээ! Чиний ирснийг дуулаад би харж л байлаа. Ноён доктор минь Нетцихдээ сайн морилж ирэв үү! гэвэл, нүдээрээ нулимс гүйлгэнүүлсэн Дидерих

	— Бук авгай! Та юутай сайхан сэтгэлтэй хүн бэ! Би юуны өмнө Бук авгай таныг үнэн сэтгэлээсээ хүндэтгэн явдгаа илэрхийлэхээр шийдэн чухамхүү таны өмнө хэзээд бэлхнээ нотлох санаа өвөртлөн ирлээ гэж дуулгавартай сайн хөвгүүн шиг дуржигнуулав. Бук өвгөн тэгэхэд зөөлөн халуун гараараа гарыг нь чанга атган

	— Тахимдуу байх гэнэ... гээд өөрөө түүнд зөөлөвчтэй сандал ойртуулснаа... та зөвхөн надад харуулах гэх нь бус харин нигүүлсэх буянт сэтгэлд тань баярлаж талархах, хамт оршин суугч ард олондоо үзүүлэгтүн! Ард олондоо удахгүй итгэгдэн, тэгээд сонгуульд нэрээ дэвшүүлэхийг бодогтун. Үүнд л бүх юмны учир утга оршино гэдгийг би танд л гэж хэлье. Тэгээд л танайх хүндэт өрх гэрийн нэгэн болно! Харин тэгэхэд... гэж хөгжөөнтэйгөөр толгой дохиод... та удахгүй миний зүтгэснээр хотын зөвлөлөөс өөрт тань талархал дэвшүүлэхийг сонсох болно гэв.

	Өвгөний хэлсэнчлэн тэр даруй амар мэндийг нь хүндэтгэлтэйгээр асуусан талархал дэвшүүлэх дуун үнэхээр зүг бүрээс нь хадах адил чих шуугих шиг болоход Дидерих цог золбоотой инээмсэглэн таатай мэхэлзтэл өвгөн

	— Манай хотынхны дагадаг үзэл сургаалыг оршин суугчид маань бүгдээрээ тийнхүү биширдэггүйг би юунд нуух бил ээ? гэж урт соёо мөнгөн буурал сахлаа цагаан пансан ороолтноо шургуулснаа, — Гэхдээ би дуулгавартай эвлэрэнгүй либерал үзэлтэн эрийн хувьд бурхны тааллаар хамаг амьтны тусыг бодон тэмцвэл бас ч үзэлцэх хугацаа бий гээд тэргүүнээ өндийлгөхөд соёо сахал нь ахин ил гарав. Дидерихийг

	— Тэгэлгүй яах вэ, би ч бүүр мах цуснаасаа либерал хүн шүү дээ гэхэд Бук өвгөн өмнөх бичгийн ширээн дээр дэлгээстэй хуудас цагаан цаасаа нэг илснээ

	— Таны бурхан болсон эцэг тань манайд олонтоо айлчилж, таны наадах сандал дээр суудаг байсан сан. Хөөрхий зайлуул, энэ цаасны тань үйлдвэрийг барьж байхдаа мөн л олон удаа ирсэн дээ. Миний байнгын талархал ажил төрөлд нь дэм болдог л байсан байх. Би хөөрхий талийгаачид тэгэхэд танай хашаан дундуур урсаж буй горхины хувьд тус болсон юм сан гэвэл Дидерих

	— Бук авгай, нээрээ тийм гэнэ лээ. Талийгаач эцэг маань «Бид тэр горхигүйгээр яахан хөл дээрээ зогсох билээ» гэх бүрдээ, таны элбэрэл тусыг өгүүлэн байдаг сан гэв. Бук тэгэхэд нь цагаан гарынхаа долоовор хурууг гозойлгон Дидерихийг нэвт ширтэн:

	— Та надад зөвхөн энэ тухай яриад яах вэ, харин манай хотын захиргааны энэх зөв мэргэн удирдлага жолоодлогыг өөрчлөх гээд байгаа удирдлага жолоодлогын нэгэн хэсэгт буй харалган болчихсон зарим нэр төртэй хүмүүс, зарим намуудад л хэн болохоо харуулах нь чухал гэснээ дуугаа өндөрлөж

	— Нэгэнт дайсан этгээд газар болгонд ирчихсэн болохоор ган цагариг адил түүнийг сөргөөх хэрэгтэй гэв. Өвгөн хэсэг дуугүй болсноо ахин тайвнаар инээмсэглэн

	— Хүндэт ноён доктор та, үйлдвэрээ юунд тэр чигээр нь байлгана вэ? Цаг болсон юм бус уу? гэвэл Дидерих

	— Бололгүй яах вэ гэв. Тэгээд бодсон бүх санаа оноогоо тэсэж чадалгүй өгүүлж гарав. Түүнийг нь өвгөн чих тавин толгой дохин сонссоноо эцэст нь ийн өгүүлрүүн:

	— Миний ойлгосноор бол таны үйлдвэрийг өргөтгөхөд зохих хэмжээний бэл хөрөнгө орохоос гадна хот дахь байгууламжийн хэтийн төлөвтэй харшлах бэрхшээл байна. Хотын зөвлөлд алба хаадаг надад ч харш санагдсаныг нуугаад яах вэ. Харин хайрт нөхөр минь, миний өмнө юу хийх гэж байгааг харагтун гэв. Харвал өвгөний өмнө тэдний ба айл саахалтын нь газар эдэлбэрийн зураг байв. Бук тайвнаар инээмсэглэн:

	— Би танд ямарваа саад тотгорыг арилгах талаар тус боломз! гээд Дидерихийн баярлахдаа урсгаж гарсан үгэнд нь хариу болгон:

	— Нөхрийн хэрэг бүтвэл олны хэрэг бүтдээг! Тэгэхээр харц олонтой нэг намсдаг бидэнд аливаа дур мэдсэн дарангуйлал, ямарваа зорилгоор аашлах эзэгнэлтэй тэмцэхэд таны хүчин зүтгэл хэрэг болно оо гэснээ сандлаа налан, гараа зөрүүлж, царайгаа төв болгон, сэтгэл тунгалаг өтгөсийн зангаар тэргүүн юугаа гилжийлгэснээ, — Та чинь хүүхэд ахуйдаа мөн гайхалтай хөөрхөн буржгар хонгор байгаагүй сэн бил үү ч гэв. Дидерих тэгэхэд ёс дагасан яриа дуусаж буйг ухааран

	— Багадаа танай хүндэт хөвгүүн Вольфгангтай цэрэг болон тоглохоор ирдэг байсан маань надад одоо ч илхэн санагдана гэж яриа дэлгэвээс өвгөн:

	— Нээрээ л тэгнэ дээ. Одоо хүү минь бас л цэрэг болж тоглож яваа даа гэв. Дидерихийг:

	— Дарга нар нь хайртай гэж жигтэйхэн гэнэ билээ. Вольфганг өөрөө надад тэр тухайгаа бишгүйдээ л ярьсан даа гэвэл Бук өвгөн

	— Ноён доктор минь хөвгүүн маань таны дайтай амьдралын наана цаанахыг ойлгодог сон бол би мөн баяртай байх сан... За яах вэ гэрлэчихвэл арай өөр болно биз гэв.

	— Би харин танай хөвгүүнийг их хүмүүсийн шинжтэй гэж боддог шүү. Тэгээд ч тэр үү цэргийн жанжин болох уу эсвэл их хүмүүсийн нэгэн болох уу гэдгээ одоо болтол шийдэж чадалгүй бухимддаг болсон шиг байна билээ.

	— Одоохондоо тэнэглэж яваа нь тэр дээ гэснээ цонх руугаа ширтэхэд Дидерих сониучирхсан байдалгүй

	— Тэнэглэлт ээ? Үнэнийг хэлэхэд би л тэгж хэрхэвч бодохгүй. Түүний ухаалаг яриа авьяас билиг сургуульд байхынхаа л онцгой байсан, зохион бичлэгт сайныг яана, гайхалтай. Ажилчин ангийн тэргүүн удирдагч болсон өндөр дээд эзэн хаантны тухай юу гэж бичсэн гэж санана? гэвэл өвгөн

	— Бурхан тэнгэр минь ажилчныг л цаадхын чинь тэргүүн удирдагчаас нь ангижруулж болгоогтун! гэв. Дидерихийг ихэд гайхсан дүртэй

	— Яагаад тэрсэн бил ээ? гэвэл Бук өвгөн

	— Яагаад гэвэл ажилчид түүгээр тань удирдуулахаар аюулт тамд ойчно гэсэн үг. Бидэнд ч бас таатай юм болохгүй гэв. Дидерихийг

	— Хэрвээ хохенцоллерчууд байгаагүй сэн бол нэгдсэн германчуудын эзэнт улс гэж байхгүй шүү дээ гэвэл Бук өвгөн суудлаасаа шалмагхнаар босон харайж

	— Тийм ээ, тэр бидэнд байхгүй байсан. Тэд нарыг байхгүй тусмаа л бид дотоод сэтгэлийнхээ нэгэн үнэн эрмэлзэлд хөтлөгдөн ган бат нэгдэл болж хэрэгтэй бүхнээ гүйцэтгэх байсан юм аа. Аа гэтэл тэр нэгдэл чинь хаана байна? Та хохенцоллерчуулынхны хилэнцэт үйлийг л нэгдэл нягтрал гэх тусмаа өөрсдийгөө боолчлолын талхинд бэхэлж байна гэдгийг хатуу санаарай, үүнийг чинь яг л над шиг амь зулбаж үлдсэн Георг Хервег2 гэж далан нэгэн оны эхээр германчуудын амжилтад бахархахдаа тийн хашхирч байсан юм шүү. Гэтэл тэр нь өнөөдөр ямар гай түйтгэр даллаж байгааг хар л даа гэв. 

	Тарнидан ариутгагчийнх мэт тэрхүү дуу хоолойны өмнө Дидерих балмагдахдаа зөвхөн

	— Аа та тань дөчин долоон оныхны тэр явдалд оролцогсдын нэг үү? гэж бувтнавал Бук өвгөн,

	— Хайрт залуу нөхөр минь та ч намайг лав ухаанаа идсэн амьтан гэнэ биз ээ. Тийм ээ, ард түмэндээ итгэлгүй үнэхээр гоомой гэнэн хөдөлсөн учир бид ялагдал хүлээсэн юм аа.

	Бидэнд одоогийнх шиг эзэн захирагчийн талхинд орж, бүрмөсөн аргамжигдах ацаг шан нь өөрөө боловсрон гарцаагүй болон бүрэлдсэн юм даа. Бид өөрсдийн эзэн захирагчийнхаа ажил хэрэг ирээдүй нь ялагдашгүй хүчирхэг, сааршгүй баян юм шиг бодож байв. Тэгтэл их санасан газар хоосон хононо гэгчээр ялалтын дараахан, мөхсөн засгийн оронд гарсан эзэн хаантай, түүний бараа бологсод улс төрийг жолоодохын хувьд, түрүүчийнхээсээ хэдэн хувь дутуугаа харуулав. Тэгээд ч тэд нар манай өнөөг хүртэл хүн зоныг маань нийтийн хэрэгт хайнга хандах, салантаж задгайрах, садарлаж самуурахаа ид бах болгох хар амиа бөөцийлөн хувь хувиа хөөцгөөх, хэрэв ямар нэгэн өршөөл ивээл, нөөлөг нөмөр олдвол амьдралын элбэг хээнцэрлэлийн жигшүүрт шуналаа хангахын тулд зэвсгээ тушаан тайвширцгаах зэрэг хэдэн арван хилэнцэт үйлээр хордуулах болсон юм даа. Нийтийн хэрэгт халамж тавихаас чөлөөлөгдсөн тэдгээр хүмүүс эдүгээ өөрсдийгөө легиончуул3 гэцгээнэ.

	Та бүхний өнөөгийн эзэн захирагч нь та нарыг тийм хүчирхэг гүрэн гэгч болгоод таныг хөрөнгө мөнгөө хуримтлуулсныг тань хэрээр шахаж шүүслэн, олж долсныг тань дээр үед бидний улаан гараар босголцсон шиг тийм нүсэр том усан цэргийн онгоцны зогсоолуудыг барьж байгуулахад болон, мөн хэдэн түмэн цэргийг тэжээхэд эргэн урсгаж тухайлбал өөрсдийгөө хамгаалуулан бас өөрсдийгөө бурхан тэнгэрээс бууж ирсэн ангид төрөлтөн болгон сүр бадруулан, хүчээр олон түмэнд ойлгуулах гэж үрэн таран хийнэ. Тэр цагийн манай яруу найрагчид өнөөгийн та нарт хэрэг болгон бичсэн «Колумбийн соён гийгүүлсэн адил тэрхэн зурвас шангаар Германчуудын ирээдүй гийнэм» гэсэн нэгэн бадгийг тогтоогтун! гэв. Дидерихийг

	— Бисмарк ч бас л чамлалтгүй юм хийсэн шүү дээ гэж тэр бүхэнд бахархан байдгаа дууныхаа өнгөөр мэдэгдэхэд Бук өвгөн:

	— Тийм ээ, хэргийн учир нь тэгэхээс өөр аргагүй байсанд оршино. Чухамдаа бүх юм түүний улаан гараар биш, харин нэр сүрээр бүтсэн. Гэтэл шударга хэргийн төлөө гуйвалтгүй зогсож аливаа гай гамшгийг бие махбодоор амссан дөчин найман оныхон гэгдэх бидний хувьд болбол харин зоригтой өгүүлэх юм бий шүү гэв. Дидерихийн бишрэнгүйгээр

	— Нээрээ тийм. Би таныг алах ял заагдаж байсныг мэднэ гэвэл өвгөн:

	— Би хэмжээгүй эрхт төртэй шөргөлцөн үндэсний хурлын бие даасан байдлыг хамгаалан ард түмнийг өөрсдийгөө хамгаалахын тулд босгох гэсний учир алах ялаар шийтгэгдэж явсан. Бидний зүрх сэтгэлд хадгалагдаж явсан Германы тэр нэгдэл нь түүнийгээ гэх бидний, хэн бүхэн өөртөө хүндэт хариуцлага хүлээсэн чин сэтгэлийн хосгүй эрмэлзэл байсан юм. Тийм үү? Үгүй юу? Тэгэхдээ бид германы нэгдлийг нүдний цэцгий мэт хамгаалж түүнийг цогцлон бүтээгсэд гэж хэзээ ч нэр төр олон алдаршаагүй улс. Ялагдсан мөртөө бид эх орондоо шударга хэвээр үлдэхээ тангараглаж, сүүлчийнхээ журамт хэсэг нөхдийнхөө хамтаар эзэн хааны цэргүүдийг хэдийд л нирхийтэл энэ байшинд орж ирээд баривчлахыг хүлээн, нэг бодоход их хүч шиг нөгөө бодоход хэнд ч тусалж чадахааргүй болчхоод ууж байхдаа ч өөрсдийнхөө хамгаалан боссон тэрхүү үзэл санаанаасаа няцаж хариагүй юм аа. Тэгэхдээ бид хатуу догшин цагт хүчээрээ үлдсэн хэдэн мянган журамт нөхдийн өчүүхэн хэсэг нь байлаа. Харин өнөөдөр тийм журамт нөхөд хаана байна? гэв. Өвгөнийг чимээгүй болсноо энэ ч дээ гэсэн байртай өөрийн нь царайг шинжин ямархан нэгийг сонордов гэмээр болоход нүүр нь үе үе халуу оргин, нуруу нь үе үе хүйт даах шиг болсон Дидерих арга буюу хариу эс өгүүлэн тийм удаан сууж аягүйрхэхдээ тэсэж эс чадан.

	— Одоо Германы ард түмэн яруу найрагчид, гүн сэтгэгчдийн ард түмэн байхаа больж, харин тэнгэр бурхны ивээлээр цаг үеэс товойн дэвшигдсэн зайлшгүй хийвэл зохих өнөөгийн зорилтуудыг хэрэгжүүлэн туурвих ард түмэн болов оо гэвэл Бук өвгөн долоовор хуруугаараа дээврээ заан:

	— Тэрхэн үед гэрээр маань хүртэл бүх л хотынхон орж гаран хөл шуугиантай байв. Харин өнөө отгон хөвүүн Вольфганг ч мөрөө хөөж арилахад гэрийн мухар сахин ганцаар суух боллоо. Би ч яах вэ хадан гэрээ бараадах болсон хүн. Харин залуу минь! Ялагдал хүлээх нь олонтоо байсан ахмад үеийнхнээ хүндэлж явах хэрэгтэй юм шүү гэв.

	— Тэгэлгүй яах вэ, тэгэлгүй яах вэ. Та өнөөдөр ч атугай хотдоо хамгийн хүндтэй хүний нэгэн хэвээр байгаа шүү дээ. Хотынхон маань таныг л юу гэх бол гэж харсаар л байдгаараа байгаа шүү дээ гэвэл өвгөн

	— Харин би хэзээ ч тийн өөрийнхөө амыг харуулж байх гэхгүй хүн шүү. Минийхээр бол хотынхон маань өөрсдөө өөрсдөдөө л эзэн байгаасай гэж хүсэх минь гээд гүнзгий шүүрс алдлаа.

	— Энэ чинь нэлээд ээдрээтэй нарийн ажил л даа. Та хотын зөвлөлийн удирдах хүн болохоороо аандаа бага сагаар танилцсаар учрыг сайн мэдэх болно. Бид засгийн газар, түүний амин сүнс нь болох юнкер гэгч цэргийн эрхтнүүдээс өдрөөс өдөрт шахалт даралт хүлээх боллоо. Өнөөдөр түрээс татвараа төлдөггүй газар эдэлбэрийн эздийг цахилгаан гэрэлтэй болгоод, бид маргааш нь тэдэнд зам гүүр барьж өгөх нь болох вий. Явж явж манай хотын тамгын газар аюул заналхийлэл доор орох нь байна! Та удахгүй манийг хотынхондоо нүд үзүүрлэгдэхийг үзэх байх аа гэв.

	Дидерих тэгэхэд өөриймсөг инээмсэглэн:

	— Тийм ч муу юм болохгүй байх аа. Учир нь манай эзэн хаантан ёстой орчин үеийн хүн гэвэл Бук өвгөн

	— Нээрээ тийм дээ гэснээ суудлаасаа босож толгой сэгсрээд, "За даа үүнтэй ч дуугүй байх нь өлзийтэй" гэсэн янзтай салах ёс гүйцэтгэхээр гараа сарвайн:

	— Ноён доктоор! Таны надтай найртай байх гэсэн тань яг л талийгаач эцэгтэй тань байсан бидний хүндэт харьцааг сэргээх адил сайхан санагдав. Бидний өнөөдрийн яриа биднийг нэгэн бодол санаатай байлгах байх аа гэж итгэхэд хүргэв гэв.

	Өвгөний цэнхэр нүднээ дулаан харц илрэхүйд Дидерих цээжээ алгадан

	— Би мах цуснаасаа либерал хүн шүү дээ! гэвэл өвгөн,

	— Та, юуны өмнө муж улсын ерөнхийлөгч Вулковтой сэрэмжтэй харьцаарай! Энэ мангас л бидний хүзүүг хуга мушгих вий. Хотын зөвлөл түүнд гарцаагүй юман дээр л ханддаг юм. Түүний өмнө би л нэг их бөхөлзөхгүй санаатай гэв. Дидерих тэгэхэд гайхсан байдалтай

	— Аа тийм үү гэвэл түүнд хэзээнээ хаалгаа онгойлгож өгсөн өвгөн нэг л бодлогошронгуй байснаа

	— Та хүлээзнэ гээд номын сан руугаа яаралтай орж нэг ном аван нүдээ цогтойёо гялалзуулан

	— Үүнийг танд дурсгая! Энэ нь миний «Түгшүүрийн дохио» гэгч ном! Дээр үед яруу найраг оролдож байлаа гэснээ түүнийг үдэхээр зөөлөн сугадав.

	Флайшхауергрубе гудамжны өгсүүрээс бус харин өөр шалтгаас Дидерихийн амьсгаа дээрхэн байв. Тэгээд л даарсан хөрснөө мэдэрмэгцээ «хүүхэд нохойн доог болсон энэ хагархай хөгшин хэнгэргийг үү?» гэж хорсон бодов. Бүүр түүрхэн дурсагдах хүүхэд ахуйд нь: дөчин найман онд цаазлагдах гэж байсан юм гэнэ билээ гэгдэж байсан тэр өвгөн яг л байшингийн нь буланд зогсож тааралддаг эргүүл буюу орд харшийн албин чөтгөр шиг аймшигтай санагдан бишрэгддэг байжээ. Харин өнөөдөр Дидерих «Би гэдэг хүн ийнхүү насан туршаа боолын боол, босгоны шороо болж явах хэрэг үү? Надаас өөр хүн байсан бол шууд л үзэлцээд өгсөн байх!» «За өвгөний тэр нэр хөөдмөөр яриаг нь хүлцэнгүй сонссоныг минь хэн л мэдэж юу л болов гэж. Харин зөрөөд л ирдэг байж... Арай л номойхон байв» гэж энэ тэрийг санавч тэр доорхон нь бас ийн бодруун: Өвгөний тэр бүхэн айхавтар урхи байсан байна шүү, намайг торондоо оруулчих гэсэн боловч, азаар хөөдөгдсөнгүй... Гайгүй та намайг тийм ч амархан өгөөшийг чинь өгчихгүйг үзнэ!» 

	Вильхелм хаантны нэрэмжит гудамжаар Дидерих алхаж явахдаа халаасандаа нударга зангидан «Одоохондоо яах вэ, аан уун... байя л даа, гайгүй, хүчний харьцаа үүрд ийм байна гэж битгий горьдоорой» гэж шүд зуув. Цонхны шил толь нь нүд гялбуулсан, маажинтай будгаар шинэвтэрхэн будсан хотын даргын байшинд түүний ирэхэд царайлагхан аягач бүсгүй үүд нээв. Тэгснээ сайх аягач нь хүүхдийн баримлуудад суулгаатай, дэнлүүн гэрэлтэй шатаар түүнийг дагуулан бараг тавилга бүрд нь тохирсон хивс дэвсээстэй үүдний өрөөг өнгөрөн, цайвар саарал модон хананд нь амтат сайхан идээ зураастай хоолны өрөөнд орвол хотын дарга үл таних нэгэн хүний хамтад унд ууж суув.

	— Ноён доктор Шеффелвайс Дидерихт улцгар цагаан гараа өгөхдөө хавчуур шилнийхээ дээгүүр түүнийг ажиглав. Хэн сэн билээ гэж таньж ядсан байртай харах түүний сүүмгэр харц нь яг л шингэвтэрхэн оочтой царай лугаа нэгэн адил харагдана. Хотын дарга яриа өдөх гэж хэдэнтээ оролдоод эс амжихаараа эхлэх учраа олж цөхөн:

	— Сайхан сорви байна шүү. Та олж харахгүй байна уу? гэлээ. Гэтэл тэр зочин нь еврейрхүү төрхтэйдөө зовсон юм уу нэг л дуу шуу болж чадахгүй байсанд хотын дарга;

	— Хууль чандлагч тамгын газрын ноён Ядассон гэж Дидерихт танилцуулаад:

	— Та суугаач дээ. Бид дөнгөж л яриагаа эхлээд байна гэснээ түүнд пиво аягалан, татсан мах дөхүүлээд, — Хадам эх, гэргий маань саяхантайгаа гадуур гарч хүүхэд сургуульд явсан энэхэн үед ганцаараа буянаа эдэлж сууна. Таны эрүүл мэндийн төлөө! гээд хуутай пивоо өргөв. Хуулийг чандлан сахих тамгын сайх еврейрхүү ноёнтон, тэдний царайлагхан аягач бүсгүйгээс өөр хэнийг ч эс ажиглах агаад аягач бүсгүйг өмнөх ширээн дээр нь аяга таваг, халбага, сэрээ, зууш тэргүүтнийг янзалж байхад, түүний нэгэн гар үзэгдэхгүй байв. Аягачийг ажлаа дуусгаад холдохуйд Ядассон ноёнтон, цагийн байдлын тухай яриа сэдтэл харин хотын дарга өөрийнхөө яриаг дутуу орхихгүйгээ хичээн

	— Авгайчуул үдийн хоолноос нааш ирэхгүй. Хадам эх маань шүдний эмчид очно. Тийм ч хялбархан салах ч үгүй байх. Тэгэхээр энэ айл, энэхэн зуур биднийх гэсэн үг гэж гөвтнөснөө эргэнэгээсээ нэгэн шил ликёр гэгч чихэрлэг архи гарган түүнийгээ магтан, чанар чансааг амтлахыг зөвлөж, бага үдийг сэтгэл хөхиүн өнгөрөөцгөөе гэв. Тийнхүү жаргалаа эдлэх тухай ярихдаа нэг юм санав уу? Хотын дарга өнөөх яриагаа орхихын түүс болж, өөрийг сэдэн ийн өгүүлрүүн

	— Ноён доктор! Та ч лав ирэх замдаа өөр айлаар орсон биз? гэвэл Дидерих

	— Үгүй, шууд наашаа ирсэн гэснээ «Тэртээ тэргүй дуулдахаас хойно яадаг юм» гэж агшнаа бодуутаа ичингүйрсэн байдалтай

	— Би Букийнхаар түр ороод ирлээ л дээ гэвэл хотын дарга

	— Ойлголоо. Ойлголоо гэж уриалгахнаар толгой дохин цааш, Бук ч яахын аргагүй манай хотын гавьяатай хөгшчүүлийн нэг болохоор түүний нөлөөг өгүүлэх юун гэв. Тэгтэл өнөөх еврейрхүү байрын ноён:

	— Одоо бас л тиймээрээ байх гэж үү! хэмээн гингэнэж жонгиносноо Дидерихийг хэрхэх нь үү гэсэн байртай харав. Дидерих тэгэхэд энэ эр юу гэх гээд байна гэсэн байртай хотын даргыг харвал, цаадах нь пялтай бяслаг идэхээр завдан хэн л түүнтэй талсах билээ гэсэн төрхтэй нүдээ анивхийлэв. Хууль чандлагч ноёны өөрийг нь гүнээ танин мэдэх гэсэн харцыг хараад Дидерих

	— Мах цусанд шингэсэн хүүхэд цагийн хүндэтгэлийн ойлголт л түүнийг юуны өмнө Бук авгайд айлчлуулахад хүргэснийг тайлбарлан, биеэ цагаатгах гэв. Тийм учирлан, өгүүлж байхдаа айсан нүдээ хууль чандлан сахигч ноёнтны сонор баймаар дэлбэгэр улаан чихнээс эс салгав. Тэгэхдээ өчгөө алдаж онон мэдүүлэх лүгээ адил заримдаа үе үе ээрэн амандаа нэгийг гөвтнөж давтдаг хэрэгтэн шиг болчих вий гэж сэхээрэн, Хүндлэх ёс гэгчийг хүн мартваас зохихгүй бус уу, гэв. Дидерих тэгснээ амаа тэвчин тоглоом даадаг эрийн төрх гарган хөхиүнээр инээвээс хотын дарга ч хариу сулхан инээж тайвнаар алгаа дэлгэн

	— Ноён доктор Ядассон авгайн хатуу үгэнд дуртайг нь би ихэд үнэлдэг юм. Миний ажил, намайг ямарваа юманд бодитоор алагчлалгүй хандахыг шаарддаг юм аа. Тиймээс ч би зөвхөн ганцхан талыг харан өгүүлшгүй... гэвэл хууль чандлан сахигч ноён Ядассон

	— Бид нөгөө талаас нь шууд очих хэрэгтэй. Одоогийн төрийн байгууллагын төлөөлөгч миний хувьд гэвэл, Бук болон дээр үеэсээ хошуу хавсан байсан, түүний нэг санаатан Райхстагийн депутат Кюльман нар нь, ерөөсөө дэг ёс алдуулагсад юм. Би хэзээ ч эдэнтэй нуугдалцаж тоглохгүй. Энэ бол герман хүний нэр төрд тохирохгүй. Ард түмэнд хамгийн сайн тэжээл бол сайн үзэл суртал л юм шүү. Ухамсар, үгээгүйчүүлд орогнох сууцаас ч хэрэгтэй... гэхэд Дидерих:

	— Тийм, бас эзэн хаандаа үнэнч байх минь гэж тодруулав. Хотын дарга тэднийг тайвшруулж ядан

	— Ноёд оо! Ноёд оо! Бид эндээ гэхэд тэр ноёдыг хүндлэх нь нэг талаасаа... яахын аргагүй зөв гэвэл Ядассон

	— Тийм дээ, нэг талаасаа л юм! гэж тодотгов. Гэтэл хотын дарга

	— Нөгөө талаас гэхэд муж улсыг төлөөлөн буй хүмүүстэй тохиромжгүй харьцсан манай эмгэнэлт явдлын талаар бол өрөвдмөөр байдалд байна. Муж улсын ерөнхийлөгч сурвалжтан Вулков хотын тамгын газартай үргэлж зөрөлддөгт л хамаг хэргийн учир байна гэвэл Ядассон

	— Буруу санаат бүлэг хүмүүстэй зөрөлддөгт л байна гээч хэмээн хүч өгвөөс Дидерих зориг орж

	— Би бол яс махнаасаа либерал үзлийн хүлцэнгүй хүн. Тэгэхдээ шүү дээ... гэвэл Ядассон

	— Төрөөс явуулж байгаа бодлогын хөдөлбөргүй үнэнийг хотууд нь үл тоомсорлон дуулгавартай бус байвал төрийн бодлогод нүүр өгөхгүй байгаа нь эргэлзэх юм алга гэв. Дидерих тэгтэл

	— Нээрээ л Нетцихийнхэн бид эзэнт төрийнхөө эрх сурталтайгаа найртай байдаг сан бол Берлинээс Нетцих ирэх хугацаа маань хоёр дахин хорогдох сон гэж мэдэмхийрэн өгүүлэв.

	Хотын дарга зочдынхоо цэц булаацалдан дуусахыг хүлээж ядан сууна. Зовхио унжуулан цонхийн суусан тэр эр гэнэт нүд нээн сулхан инээмсэглэснээ

	— Ноёд минь мэдээжийн юмыг баталцгаах гэж мэрийцгээгээд яана. Миний л мэдэхэд манай хотын тамгын газрын санаа нь цаг үетэйгээ нийлэхээ байжээ. Тус муж улсад өнгөрсөн жил болсон цэргийн сургуулийн үеэр эзэн хаантныг аян замын аясаар залрахад түүнд цахилгаан утас явуулаагүй нь миний буруу биш байсныг л бодоод үз гэвэл Ядассон

	— Хотын тамгын газар ингэж татгалзах нь ёстой герман хүнд баймгүй оролдлого доо гэв.

	Дидерих тэгэхэд нь:

	— Үндсэрхэх тугийг өндөрт мандуулцгаая гэвэл хотын дарга гараа наманчлан

	— Эзэн тэнгэр минь! Намайг тэгэхгүй байсан гэж битгий болгоогоорой! Өчүүхэн би хотын тамгын газрын даргын хувьд яаж ч чадахгүй, олонхынх болох хотын зөвлөлийн шийдвэрийг биелүүлэхэд хүрдэг байсан шүү. Эзэн тэнгэр, сүлд минь, энэ ёсыг өөрчилж болгоогтун! Ноён доктор Ядассон, социал-демократ багш Реттихээс, муж улстай хийсэн маргааныг санаж байгаа байх. Би яахан тэр ландармыг, залхаан цээрлүүлж чадах билээ. Гэвч Вулков ноён авгай гэж нүдээ ирмэснээ

	— Миний юу хийснийг сайн мэдэж байгаа л даа гэв.

	Тэд хэсэг зуур дуугүй болцгоон бие биеэ гөлрөн суув. Бах тав нь ханасан Ядассон тэгэхэд

	— Хи! хэмээн хамраа дуугаргавал биеэ барьж чадахаа байсан Дидерих

	— Либерализм гэсээр биднийг социал-демократуудтай эвлэрсээр байтал Бук, Кюльман Рихтерийн Ойген зэрэг тэгээд бүүр ажилчдын толгойг эргүүлж гүйцлээ. Үйлдвэр маань бүүр сүйрчих гээд байна. Бүх л хүнд хүчир, хал балыг үүрч байгаа надтай ажилчид маань нэг л өдөр шөргөөлцөх байх аа. Яагаад тэр бил ээ? гэвэл нэгд бид нар улааныхны аюулын эсрэг нэг зангидсан нударга болоогүй байна. Хоёрт социал-демократуудад хөл алдчихсан Бук авгайн хүргэн Лауэр мэтийн эзэд бас байна. Тэр эзэн өөрийнхөө үйлдвэрийн ажилчдаа харж үзэж байгаа нь энэ гэж бүр амтшуулан дэвэргээд ойр тойронд байгаа бидэнд гай тарьж байна. Үүн шиг ёс суртахуунгүй юм алга! хэмээн нүдээ гялалзуулснаа, — Энэ бол бүр хэвшиж заншсан ёс дэглэмийг гатчиж байгаа явдал! Би л харин ёс дэглэм шиг хэрэгтэй юмгүй болсон энэ цөвүүн цагт, яг л манай цог жавхлант залуу хаантны цэцэн мэргэн хэлснээр, ёс дэглэмийг чухалчлахыг юу юунаас ч чухаг гэж бодно. Хэзээ ч өндөр дээд эзэн хаантандаа үнэнч байх минь... гэвэл сайх хоёр нь тал өгөн бөхөлзөв. Талархан буйд нь хариу толгой дохисон Дидерих улмаар нүдээ гялалзуулан үеэ өнгөрөөж буй үеийнхэнд итгэсээр байдаг ардчилсан үзэлтэн гэгсдийг сөрөх орчин үеийнхний дагавал зохих ганц од, баяр баясгалан, эрмэлзэл тэмүүлэл нь: үйл явдал бүхнийг онцгой гүнзгий сэтгэгч цорын ганц суут хүн, бурхны үр, манай эзэн хаантан юм гэснээ

	— Нэг л эзэн байх ёстой! Тэгэхдээ бүх юман дээр шүү! гэж цохон дурдаад өөрийнхөө хэтийн барих чиг төлөв болон оюун санааны дайчин агуулгыг зоригтой товойлгохоор шийдэв бололтой, — Одоо Нетцих дахь чөлөөтэй сэтгэгчид гэгч борчуулд таашаагдан буй амьтадтай үзэлцэх цаг болсоон! гэж нэмэн өгүүлснээ

	— Нөхөд өө! Шинэ эриний үүр цайх нь байна шүү гэв. Түүний хөвөрсөн айлтгалыг Ядассон хотын дарга хоёр чих тавин сонсож, нэн ялангуяа Ядассон түүний үг бүрийг дутуу сонсох вий гэсэн байртай чагнана. Тэгэх тусам нь Дидерих ам халж:

	— Нөхөд өө! Нетцихэд ч эзэн хаантандаа үнэнч германчууд бий шүү! хэмээн хашхирснаа улам дуугаа чангаруулан, — Эзэн хаандаа сэтгэл үгүйчүүлийг нарийн ажиглах цаг болжээ. Тэгэх нь бүү хэл, зарим нэгэн өрх гэрийнхэн эзэн хааны албанд удам судраа хөөсөн ч тохирохгүй болсныг харах цаг болжээ. Букийн хувьд, дуугүй байдаг юм аа гэхэд тэднийхэн гэр бүлийн хувьд, юу болж буйг харъя л даа! Лав л миний мэдэхээс хүү нарын нэг нь тариачин, нөгөө нь үрлэгийн эзэн болоод охид нь хүмүүсийн ярихыг сонсвол... гэснээ дуугүй болов. Дидерихийг тийн өгүүлэхэд загатнасан газар нь үрээд авах шиг ихэд баярласан хотын дарга хоолойгоо засан

	— Ноёд оо! Та нар Букийн дүүг өрд баригдсаныг дуулсан уу? гэв.

	Хотын даргын зочид таатайяа шуугилдав.

	Таван гуа охидтой, «Хармония» (дуурьсхал) гэгч цэнгэлдэх хүрээлэнгийн эзнийг оронгүйчүүлийн газар хооллодгийг хүмүүс андахгүй болжээ. Тэр их хүн тийм болчих гэж!!! Тэр хүнийг тэгтлээ дампуурлаа гэж хотын дарга ингэтлээ архи тамхиар дайлах гэж! гэж бодох тусмаа Дидерих цаг үе эргэж хөрвөх болсонд эргэлзэхээ болин:

	— Төрийн хуулийн сонгууль болоход жил хагас үлдээд байна. Ноёд оо! Тэр болтол жаахан хөдлөх хэрэгтэй байна шүү гэснээ, — За энүүхэндээ гэхэд бид гурав сонгуулийн өмнөх хороо болъё гэж санал гаргав.

	Ядассон тэгэхэд юуны өмнө муж улсын ерөнхийлөгч Вулковтой холбоо тогтоохын чухлыг тодруулахад хотын дарга нүдээ ирмэн:

	— Бидний энэ маш нууц шүү гэв. Дидерих хотын томоохон сонин «Нетцихийн хуудас» чөлөөт сэтгэгчдийн гар хөл болж буйг өгүүлтэл Ядассон:

	— Тэр тань үнэхээр еврейчүүлийн гарт орчихсон! Нээрээ л энэ үед эзэн засагт үнэнч муж улсын сонин яльгүй цөөн тоотой хэвлэгдэж байхад «Нетцихийн хуудас» сонин аргагүй олноор хэвлэгдэж байв. Үүнийг өөрчилбөл Клюзинг захиалгаа алдчих вий гээд айдаг байжээ. Хотын дарга түүнийг үнэртчихээд,

	— Нетцихэд өөр нэгэн цаасны үйлдвэр байдгийг түүнд сануулах хэрэгтэй гээд инээмсэглэтэл аягач хүүхэн орж ирээд, хатагтай нарын ирэх ойртож үдийн хоолны ширээ болсныг уламжлан:

	— «Хурандаа» мөдхөн ирэх нь байна гэв. Тэр цолыг дуулуутаа хотын дарга, цочсон юм шиг өндийн, уусан архи нь гарчих шиг болж цонхигор царайлсаар зочноо үдэх болов. Дидерих хотын даргыг сугадан шатаар уруудаж явтал Ядассоны саатан хоцорсон өрөөнөөс зарц бүсгүйн чарлах сонстон тэр доорхон гаднах хаалганы хонх жингэнэв.

	Хотын дарга

	— Хүндэт доктор оо! Намайг зөв ойлгосон буй заа гэж санана. Ер нь ингэхэд би, хотоо нүдний цэцгий мэт анхаардаг хүн юм шүү. Энэхэндээ гэхэд, надад хүндэт нэр төр хайрласан хотыг удирдахад заримдаа тамгын газрынхантай санал эс нийлэн бие даан шийддэг ч юм бий! гэв.

	Дидерих нүдээ анивчин хатагтай нарын нь орж ирэхийг харах завдалгүй зогстол хотын дарга тэднийгээ хармагцаа, гараа гэнэт суганаас нь угз татан, хатагтай нараа тосохоор урагш алхлав. Өөрөөр нь халамжлуулахаар турж эцсэн юм шиг хатангиршсан хатагтай нь зочидтой халти мултхан мэндлэхчээ болоод хоорондоо балбалцан буй хөвгүүдээ салгав. Хатны цаана нь зогсоо ихэмсэг байрын царайтай хадам эх нь халамцуухан тэднийг нэвт шувт ширтсэнээ хүргэн хүү болох хотын дарга руу сүр жавхлантайяа алхахуйд цаадах нь атгын чинээ болон агчих шиг болов... Ядассон доктор тэгэхэд даруйхнаа зугтахын түүс болон гарахад Дидерих ч ёсорхуугаар хэдэнтээ мэхэлзээд, хариу эс мэхийхэд нь Ядассоны араас гаран одов. Гэвч Дидерих нэгнийг хотын даргад тодруулмаар болон шаналахдаа, эргэн тойрноо айсан нүдээр хялалзан Ядассоны яриаг анхаарсан шинжгүй явснаа гэнэт эргэв. Хаалганы чанад ихээхэн чимээ шуугиантай байснаас мундахгүй хонхдов. Түүнийг арай гэж нэг орвол, хотын даргынхны хүүхдүүд нь шатныхаа дор зодолдон, томчуул нь хэрэлдэн байв. Хотын даргын хатагтай хүүхдүүдээс нь өө сэв эрж буй тэр багшийг даруй сургуулиас нь хөөлгөхөөр захиралд нь үүрэг өгнө шүү гэж нөхөртөө хэлэхэд хадам эх нь хүргэнээ харин, тэр багшийг даруйхан ахлах багш болгон өргөмжлөх хэрэгтэй. Учир юун гэвэл: Тэр багшийн чинь авгай нь ухаан мэдрэл гажигтны дотуур байрт сургуульд их нөлөөтэй хүн гэнэ лээ гэж шаардав. Хадам эх, эхнэр хоёрынхоо аль алиныг нь тайвшруулах гэж ядсан хотын дарга, бүүр цөхрөхдөө арайхийн нэгнийг санав бололтой эсвэл... гэв.

	Тэгтэл Дидерих хотын даргыг сугадан хатагтай нараас гүнээ уучлалт гуйн түүнийг буланд аваачин чичиргэнэсэн хоолойгоор

	— Эрхэм хүндэт ноён хотын дарга аа, би болбоос үл ойлголцох бүхний учрыг олж, хужрыг нь тунгаахаа үүргээ гэж үзэж байна. Намайг та мах цуснаасаа либерал гэгч эвлэрэнгүй үзлийн хүн гэж болгоогоорой гэв.

	Шеффелвайс доктор тэгэхэд нь

	— Танд энэ талаар эмээх явдалгүй. Би ч өөрөө чухамхүү өөрийнхөө либерал үзлийн үүднээс тантай нэгэн бодолтой байна гэж өгүүлбээс Дидерих санаа алдан гарч одов. Түүнийг буцаж ирэхэд, хүлээсээр чилсэн Ядассон

	— Та ер нь жаахан зүрх муутай хүн юм аа даа? Тэгэхийн хэрэггүй юм шүү. Манай хотын даамалтай нэрээ бузарлахгүй. Цаадах чинь айгаад байх юм юу ч үгүй хүн. Би зүгээр л муж улсын ерөнхийлөгчтэй хэр зэрэг дөт байгааг нь мэдэх гэж өнөөдөр ирсэн юм. Бидэнд ямар нэг алхам хийхэд салхины аяс муугүй байгаа бололтой... гэвэл Дидерих нэлээд болгоомжлон

	— Нетцихийн хөрөнгө бэлтнээс хэзээ ч зожигрохгүйг, мөн намайг мах цуснаасаа либерал гэгдэх эвлэрэнгүй үзэлтэн хэвээрээ байхыг та бүү мартагтун! гэв. Түүнийг харж буй Ядассон

	— Та чинь шинэ тевтончуулын нэг үү? гэхэд Ядассоныг гайхан харсан Дидерих

	— Миний хуучин түнш Вибелийн лагшин нь сайн уу? гэв. Ядассон тэгэхэд нь:

	— Үгүй та чинь түүний танил уу? Тэр тань надтай нэг ангийнхан шүү дээ гэвэл Дидерих:

	— Танилаар барах уу? Бид хоёр чинь нэг үхрийн хоёр эвэр шиг л байдаг байсан улс даа гэв. Тэр хоёр гараа хүчтэй атгалцан сэгсрэлцээд,

	— За хө! За байз! гэснээ үдийн хоол идэхээр сугадалцан Ратскеллер хэмээгч зуушны газар оров. Хийн бяцхан дэнлүү бүхий хөл багатай харанхуйвтар буланд тэр хоёр шөл хүлээн суухдаа хуучин нэг тогооныхноо дурсалцав.

	— Өнөөх муу бүдүүн Делич! гэснээ Дидерих түүний эмгэнэлт эцэслэлтийг нүдээр хэрхэн үзсэнээ хуучирхав. Тэгээд л тэд «Радитал» гэгч пивоны анхныхаа хулыг сайн нөхөр түүнийхээ төлөө хөнтрөв. Ярианаас үзвэл хоёрдугаар сарын ажилчны хөдөлгөөнийг үзсэн тэр өдрөөс эхлэн Ядассон яг л түүн лүгээ адил эзэнт төрдөө элэгтэй болсон бөлгөө. Хууль сахигч тэр эр:

	— Эзэн хаантны тийн залран морилсон нь мөн ч зүрх зориг шүү. Тэгнэ гэж хэн ч санаагүйдээ тэр үү толгой бүр эргэчхэж билээ. Би нэг биш удаа, ээ та минь бурхан л өршөөх болтугай! гэж бодсон шүү... хэмээн ээрснээ дороо гөлрөв. Тэгснээ аймшигт үзэгдлийг үлдэн хөөх мэт өмнөх хултайгаа хөнтөрцгөөв, Ядассоныг

	— Надад зөвшөөрөөч дээ гэхэд Дидерих

	— Бололгүй дээ гэснээ, 

	— Бидний нэгэн санаатны өлмий бат орших болтугай гэхэд Дидерих

	— Тэр ерөөлөөр гэр хотолгүй бат орших болтугай! гэв. Ядассон бүр хоолоо ч идэлгүй хөргөн, эзэн хаантны зан аалийн тухай магтаал сайшаалаа хөврүүлэн гарав. Эзэн хаантныг маань муусайн борчуул, хорон санаат галдан шатаагчид, еврейчүүд дайрч давшилбал давшилж л байг. Харин тэглээ ч гэсэн манай цог жавхлант залуу хаантны өлмий нь улмаа батжин бэхжиж, хөгжил дэвшлийн золбоо хийморь нь болдгоороо л болон залуурдан сэтгэгчээр гэрэлтэн гийсээр л байх юм чинь гэж Ядассоныг өгүүлэхэд загатнасан газраа маажуулсан юм шиг болсон Дидерих дуртайяа толгой дохин дотроо: Хүний гадаад төрх ч заримдаа хуурамч юм шив дээ. Сохор ч байсан германаар л сэтгэж чадвал болох нь тэр гэж бодов.

	Тэр хоёр, тийнхүү онгон сахиусан шүтээн хаан ширээнийхээ яндашгүй нэр сүрийн төлөө, ямарваа нэгэн хэлбэрээр үүдэн гарах аливаа нэгэн эсрэг хөл хөдөлгөөнтэй тэмцэх тэмцлээ ялгуулахын төлөө лонх хоосолсоор байв. Тэр хоёрын яриа эцэстээ Нетцих рүү оров. Тэд энэ хотынхныг үндсэрхүү шинэ үзэл санаагаар соён гийгүүлэхэд эзэн хааны сүр жавхлангаас өөр юу ч хэрэггүй гэж нэгэн санаа өвөрлөж явахаар батад тогтов. Эзэн хааны айлдсанаар улс төрийн намууд бол ёстой хог новш гэцгээв. Эзэн хаантан нь «Би, хоёр л янзын нам байхыг мэднэ. Нэг нь надад туслах гэхэд нөгөө нь услах гэнэ» гэж соёрхсон байжээ. Юутай үнэн бэ! Нетцихт эзэн хаантанд тус болохоос ус болох намынхан дийлэнх нь байна. Харин үүнийг л өөрчлөх хэрэгтэй. Дидерихийнхээр бол «Дайнчдын нийгэмлэг» тус болох гэнэ. Ядассон тэгэхэд гишүүн бус Дидерихийг уг нийгэмлэгийн удирдлагатай танилцуулаач гэж хүссэнээр нь юуны өмнө цэвэр германч үзэл бодолтой гэлэнтэн Целлихтэй танилцуулахаар тогтов. Тэднийхээр үдийн хоолны нь дараа айлчлахаар болохуйц Дидерих цэрэгт байхынхаа хамгийн сайн найз гэж сайрхдаг ахмадын төлөө хуутайгаа өргөн

	— Цэрэгт байсан жилүүд бол миний амьдралд хэзээ ч үл мартагдах бүхэл насны маань хамгийн гавьяат үе дээ хэмээн царайгаа улайлгаснаа нэгэн амьсгаагаар

	— Тэр гэгээн дурсамжуудаас маань энэ ардчилсан үзэлтнүүд хэзээ ч ангижруулшгүй та минь! Энэ Бук зөнөг үү! гээд багтарчих шахан хилэгнэхдээ, — Тэр зөнөг улсын хэрэгт амиа золиослон зүтгэж буй манийг боолчуул гэж ичээн, хөлийг маань туших санаатай. Бас л хувьсгал гэгч үймээн самуун дэгдээх гэнэ!.. гэвэл Ядассон

	— Юун ч үлгэр шиг юм бэ дээ! гэв.

	Дидерих

	— Тэр зөнөгийнхөөр бол бид хүзүүгээ цаазын сүхний өмнө гүрдийлгэх хэрэг гэнэ ээ! Тэглээ гээд юунд хэрэгтэй юм бэ? Хохенцоллерчүүл ч зүгээр л өнгөрөөхгүй дээ! хэмээвэл Ядассон

	— Тийм ээ, зүгээр л байхгүй дээ! гэснээ аягатайгаа хөнтрөв. Дидерихийг нүдээ улаанаар эргэлдүүлэн

	— Ер нь ингэхэд би, тэгж муулах нь чухамхүү хэнтэй холбоотой бол гэдгийг сонссон, Ассесор ноёнтон, би таныг гэрчид татъя. Тэр далдуур хөнөөгч зөнөг намайг таньдаг болохоор энэ ч яах вэ гэсэн байртай эзэн хаантны гэгээн нэр төрийг гутааж байхгүй юу? Тэгэхэд нь би арга буюу зөвшөөрсөн дүр үзүүлсэн шүү. Та намайг арга буюу тэр зөнөгтэй байсан харин, өөрөө үнэхээр эзэн хаандаа үнэнч хүн гэдгийг минь гэрчлээрэй гэв. Гэтэл түүнд Бук өвгөний барилга байгуулалтын тухай өөрийн нь хүссэнээр танилцуулан тэднийхэнд үргэлжид өмөг түшиг байсан шигээ байна гэсэн нь санагдан хүйтэн хөлс дааварлахад шийдсэн төрхтэй гэнэт бяцхан дөрвөлжин ботийг гарган ширээн дээр шидээд зэвүүнээр хөхрөн,

	— Тэр зөнөг бас шүлэглэдэг байж гэнэ ээ! гэвэл Ядассон номыг авч хэдэнтээ эргүүлэн, «Энхжиний дууллууд», «Гяндангийн дуун», «Бүгд найрамдах улс мандтугай», «Цөөрмийн эрэгнээ хөөрхийлөлтэй бяцхан зулбадас хэвтнэм» гэж уншсанаа

	— Зөв дөө, Тэд нар цөм л шорон гяндангаар дамжиж, буурь суурь ганхаж байсан улс даа. Юун ч нялуун золигууд вэ? Санаа муу болбол заяа нь муу гэдэг шүү дээ! Бурхны ачаар бид өөрөөр төржээ гэвэл Дидерих

	— Түүнд би итгэнэ. Энэ нийгэмлэгийн ачаар бид эр зориг төгсийн туйлыг үзээд шүлэглэн гэнгэнэж байхын хэрэггүйг танин мэднэ ээ гэв. 

	Ядассон өнөөх шүлгийн номоос «Бидэнд таны сүсгийн зулын хэрэг юун» гэж аялуулан уншсанаа

	— Энэ нь манай Целлихэд таармаар юм байна. Бодвол үдийн хоолны дараахан дугхийгээд авсан байх. Хөдөлье гэв. Тэд нарыг ороход гэлэнтэн үдийн унтлагынхаа дараа нойроо сэргээх гэж цай ууж суув. Тэр хоёрыг үзмэгцээ тэрээр эхнэр охиноо өөр өрөөнд орцгоо гэвэл Ядассон гэрийн эзэгтэйг эелдэгхэн аашлан тогтоож, охины нь гарыг үнсэх гэвээс цаадах нь нүүр өгөлгүй буруу харав.

	Харин ихэд хөгжөөнтэй болсон Дидерих авгайчуулыг хамт байя гээд цаадуулаа үлдэцгээх болоход, Берлинийг бодвол Нетцих маань дэндүү хөл хөдөлгөөнгүй санагдана гэж яриа дэлгэн

	— Манай эндхийн авгай нар ч тэндхийнхэнтэй зүйрлэвэл элэнц эмээгийн үеийнх дээрээ л байна. Чин үнэнээр тангараглахад хүндэт ахайтан таныг харин Берлиний Унтерденлинденд зугаалж явахад хэн ч хөдөөгийн жижиг хотын хүн гэхээргүй харагдана гэснээ бүсгүйг үнэхээр Берлинд очиж Ронахерийн хөнгөн хөгжимт наргиа зуушны газар байсныг дуулаад улам ч сэргэн, Берлиний гудамжнаа нэгэнтээ сонссон бэлтэйхэн хүмүүсийн шагайдаг тэр газрын нэгэн шалиг дууны «Хайр сэтгэлийг догдлуулах гэхдээ чи минь Хаацайлж нуух юмаа ч мартнам уу» гэсэн нэгэн бадгийг аялан, гэлэнгийн охиныг, өөрийгөө хулгай нүдээр харахыг тааварлуутаа түүний дээрээс тонгойн хүзүүг нь живэр сахлаараа сэрвэгэнүүлэн

	— Хөөрхөн ч хонгор бол гэвэл өөрийг нь хүслийн нүд үл салган байсан бүсгүй ичингүйрэн, Дидерихээс зайлсхийж доошоо харав. Энэ завсар Ядассонтой буурьтай яриа үүдсэн гэлэнтэн Нетцихийнхний сүмд мөргөхөө больсонд гомдон:

	— Улаан өндөгний баярын дараах адьяа гарагт шүү. Үгүй та санагтун! Очиж очиж ийм өдөр би ердөө л сүмийн эрхлэгч гурван хөгшин гэлэнмаагийн өмнө л ном айлдлаа шүү дээ, бусад нь цөм томуу ханиадтай юм гэнэ! гэхэд Ядассон:

	— Нетцихэд одоогоор ноёрхож байгаа намуудын хорт ажиллагаа байхад тэр гурван гэлэнмаа ч чөлөөт сэтгэгч гэгддэг буруу номт доктор Хойтойфелийн илтгэлийг сонсохоор бас тийшээ яваад өгөөгүй нь л олз шүү... гэвэл огло үсрэн боссон гэлэнтэн сахалдаа хөөс сахартал амьсгаадсаар

	— Ноён хууль чандлан сахигч аа!

	Миний хүр дүү болох түүнийг миний ганцхан өстөн гэж мэдэж аваарай! Хэдийгээр миний төрсөн ганц дүүг минь авсан хүргэн минь ч гэлээ би түүнийг бурхан тэнгэрт ниргүүлэхээр мөргөсөөр л байх болно. Эс тэгвэл бурхан тэнгэр хэзээ нэгэн цагт, бүхэл Нетцихийг ниргэн гал усны гашуун гамшгийг амсуулах болно. Та бүхэн, өртөг үнэгүй кофе гэдгийг дуулаа биз ээ. Үүгээр чинь тэр, хүмүүсийг хавхдан оюун санааг нь торлож байгаа юм шүү. Тэр чаралбаа «Хүний гэр бүл болохын ёс гэгчийг сүм дугансан ёсорхоод байх юмгүй. Тэр чинь харин би яг л хувцас захиалж авах шиг үглэж ам нийлэлцэх адил юм» гэж амьтныг уруу татдаг бузар байгаа юм гэж хортойёо инээмсэглэхэд Дидерих бүдүүн хоолойгоор

	— Пээ гэж дуу алдтал Ядассон, христосын шашин номын сайхныг магтан яриа дэлгэв.

	— Кээтхэн ахайтан! Би ёс төртэй гэр бүл бололцохыг ариун ёс гэдэг хүн дээ гэдгээ танд тангараглах сан гэвэл Кээтхэн

	— Ноён доктор та ичихгүй байна уу? гээд хялайв. Нүүр хийх газраа олж ядталаа ичингүйрсэн Дидерих

	— Та намайг битгий тэгж хар! гэвэл Кээтхэн санаа алдан

	— Та намайг ёс алдуулж гүйцлээ. Хараажаар та тань Ядассоноос нэг их ялгагдахааргүй зальтай даг аа, Берлиний адал явдлын чинь тухай дүү охид тань надад хэдийнээ хуучилсаан. Тэд нар тань миний хамгийн сайн найзууд гэв.

	— Тийм бол бид ойролцоохон уулзаж болох нь ээ! Тийм ээ?

	— Цэнгэлдэх хүрээлэн хавиар дайралдацгаах байлгүй. Тэгэхдээ та намайг хормойд нь хий орогсдын нэгэн гэж битгий андуураарай! Би таныг Нетцихт Дэймхэний Густатай хамт ирснийг дуулсан.

	— За тэр ч яах вэ. Харин би, жирийн тохиолдол бүхнийг учир шалтгаантай болгон бодохыг эсэргүүцдэг хүн. Дэймхэний охин бол сүйт хүүхэн дээ.

	— Тийм бий. Тэр тань улаан хөлтэй юм урдуураа ч зүгээр өнгөрөөхгүй амьтан даа. Урхидахаа ч андахгүй гэв.

	Охины хэлснийг нутлан эх нь өнөөдөрхөн чийтэй гутал, ягаан торгон оймстой явахыг нь харсан гэв. Тийм хүн ч байхгүй дээ гэсэн янзтай Кээтхэн уруулаа мурилзуулснаа:

	— За тэгээд дээр нь тэр их өв үү... гэв. 

	Кээтхэний дууны эргэлзэл Дидерихийг бүр балмагдуулав. Тэгтэл хууль чандлан сахигч ноён Ядассон христос шашин ном, сум дуганы тухай тухтай хөөрөлдөхөөр гарцгаая гэж санал тавив. Гэлэнтэн ч түүнийг дуртай зөвшөөрч авгайгаа малгай дээлдээ явуулав.

	Гадаа үдэш болсон байв. Гэлэнтэн, ассесор хоёрын тэргүүлж гарсныг самбаачлан, Кээтхэний хүзүүнд Дидерих хоёр дахь удаагаа асахад цаадах нь:

	— Нетцихэд тань шиг ингэж сахлаараа хүзүү гижигдэх ч юм байх биш дээ гэж нүүрэмгий таашаах нь түүнд эвгүй санагдав. Тэгээд л тэр даруйхнаа Кээтхэнээс салж гадаа гарахад түүнийг хүлээж байсан Ядассон

	— Битгий хулчгана. Хөгшин юу ч анзаараагүй. Харин эзэгтэй нь анзаараагүй төрх гаргаж байна бил ээ! гээд нүдээ ирмэв.

	Тэд хутагт Марийн сүмийн дэргэдүүр өнгөрөн зах руу эргэтэл гэлэнтэн түр саатаж, толгойгоороо урагш нэгнийг дохиж

	— Сүмийн зүүнтэйх тэр гудмыг юу гэж нэрлэж байсныг мэдэх үү? Та бүхэн тэр гудмын цаана, нүх шиг харлаад байгаа байшинг юу гэдгийг мэдэх үү? гээд хөдлөлгүй зогсоход Ядассон

	— Бяцхан Берлинийг үү? гэв. Гэлэнтэн

	— Тийм ээ, бяцхан Берлин гэж хорсолтойёо давтан дэргэдүүрээ яваа хүмүүсийг зогсож хартал нударга зангидан, гараа гозолзуулж, — Энэ бяцхан Берлин уу даа!.. Очиж очиж миний сүмийн дэргэд байж байдаг. Дээр суугаа эрхмүүд надаар мөн ч их даажигнах юм аа даа гэснээ хоёр гурав алхаад, — Ганцхан надаар даажигнаад байгаа бол ч яая гэх вэ! Гэтэл тэгдэггүй шүү гээд шүүрс алдав. Ядассон тэгэхэд гэлэнтнийг дэмжин ташуур өгнө. Харин Дидерих, Дэймхэний Густаг хотын зөвлөлийн тэндээс айсуйг хараад ёсорхгоор бүрхээ аван мэхийвээс цаадах нь гаажтай инээмсэглэв. Густа нь бас л Целлихийн Кээтхэн лүгээ адил цайвар хонгор үстэй бяцхан шонтгор хамартай бөгөөд, сэртэнтэхийнхээ хувьд эгээ ижил, хоёулаа хэн хэнээсээ дутахааргүй хүүхнүүд байв. Харсан эрийн тачаал хөдөлгөм биетэй Густа нь «Хорхойтон оролдогсдод алган боов өгөхөөс буцахгүй» мэт үзэгдэнэ. Бэлхүүс нарийн, түүний бөгс нь цааш явахад нь андалзахуйд гижиг нь хүрсэн Дидерих «Энэ нь арай ч дээр юм аа!» гэж дотроо бодов. Хажуугийн нөхөд нь ч мөн хүүхнийг анзаарч гэлэнтэн

	— Энэ чинь ахлах байцаагч Дэймхэний ганц охин уу даа! гэснээ ахин

	— Вифлеем дахь хөөрхийлөлтэй охидыг асрах газар ч, буянтны өгөөмөр тусламжид орох болж дээ. Дэймхэний энэ охин аль хэр өглөгч юм бол доо. Хүмүүсийн дам ярих нь түүнийг сая шахмын хөрөнгө өвлөсөн гэцгээх юм гэв. Ядассон түүнийг арай ч давсалсан үг байх гэхэд Дидерих бүсгүйн нас барсан хамаатан ах нь Цихориод хүмүүсийн бодож байснаас ч илүү ашиг олж байсан юм. Тэгэхээр сая гэдэг нь огт давслаагүй үг байх шүү! гэж зөрсөнд хууль сахиулагч

	— За яах вэ. Таны маргахыг Магдбургийн шүүхээс асуугаад тасалчхаж бололгүй яах вэ гэлээ. Үүнийг сонсоод Дидерихийн санаа сая амарч дуугүй болов.

	— Гэвч тэр их мөнгө Букийнх руу, өөрөөр хэлбэл самуунчуудын хэрэгцээнд л урсах нь байна даа гэхэд Дидерих харин санаа авхуулахаар

	— Дэймхэний охин бид хоёр хамтдаа Нетцихэд ирснийг болгоогоорой! гэвэл Ядассон

	— Тийм бол талархал дэвшүүлье, болох уу? гэв.

	Тоо томшгүй элдвийг шалгаахаас нь зайлсхийхийн тэмдэг болгон мөрөө хавчисхийсэн Дидерихийн өмнөөс Ядассон

	— Букийн бага хүү л... гэж яаран хэлэв. Тэгэхэд нь Дидерих

	— Вольфганг уу? Берлинд бид хоёр өдөр бүр шахам уулздаг байсан сан. Тэр маань нэг жүжигчин хүүхэнтэй л юм сан гэвэл гэлэнтэн жигшингүйгээр хоолой засав. Тэгээд тэднийг жүжгийн хүрээлэнгийн талбайд ирэхэд гэлэнтэн жүжгийн хүрээлэнг хялайн:

	— Бяцхан Берлин гэгч энэ ад мөрийн газар, хэдийгээр миний сүмтэй зэргэлдээ байдаг ч харин хүмүүсийг уруу татаж ёс дэг алдуулан буй нь охид хөвгүүдийг маань... хэмээн жүжгийн хүрээлэнгийнхний нэг хэсэг нь буй орчныг зааж... ёс дэггүй болговол таарах байж дээ гэв. Дидерих сэтгэл нь гүнээ хөдөлсөн янзтай царайгаа барайлгаваас Ядассон, зөвхөн сүүлийн улиралд дөрвөн ч бутач хүүхдийн тухай жүжиг нийтэлсэн «Нетцихийн хуудас» сониныг зүхэн, тараасан юм, мөн ч гутаав! гэлээ. Энэ завсар тэд Вилхельм хаантны гудамж руу эргэн тэндэх масончуудын4 байшингийн тагтнаа буй ноёдтой зогсоо зайгүй бөхөлзөн мэндэлж өнгөрмөгцөө сая малгайгаа өмсөцгөөв. Тэгтэл Ядассон

	— Одоо масончуудын тэрс үзэл талархагч ноёдыг ажиглах хэрэгтэй шүү. Тэнгэрлэг эзэн хаантан тэдэнтэй цусан өштэй юм гэвэл гэлэнтэн

	— Миний хүр дүү Хойтойфель ландармын бүлэгт надад гайхах юм юу байх билээ гэхэд Дидерих

	— Лауэр шиг ноёдыг уу? Ажилчидтайгаа ашгаа хуваалцах гэж тэнэглэж байгаа үйлдвэрийн эздийг үү? Тийм л хүний оронцгуудаас их балаг үүснэ дээ гэв. Ядассон

	— Хамгийн жигшүүртэй нь муж улсын шүүхийн зөвлөгч хотын шүүхийн гишүүн Фритц гэгч мөнгө хүүлэгч Коонтой гар хөл сүлбэлдэн еврейчүүлийн нийгэмлэгт тамхины нь хавтага шиг зүүлттэй байдгийг яана! Кооныг хэн гэж бодном? гэж эрхий хуруугаа хүрмийнхээ халаасанд хийхэд Дидерих

	— Тийм ээ, хэлээд яах вэ. Тэр шүүгч чинь бас Лауэрийн авгайтай... гэж хэлэх гэснээ дуусгалгүй, ийм л болоод тэднийхэн шүүхээс хал балгүй сугардаг. Тэд нар чинь гар гараасаа барилцан сүлбэлдэж бусдын бөгс төнхөж байдаг улс гэвээс гэлэнтэн Целлих

	— Дуулбал тэднийхний гэр орон гэдэг чинь садар самуун явдалтны үүр болж, яривал ам ч бузартмаар юм бишгүйдээ л нэг болдог гэнэ билээ гэв. Ихэд бах тав нь ханасан байртай маасганасан Ядассон

	— Аз болоход танайх сурвалжит ноён Вулковынхонтой өмнө өмнөөсөө харсан гудамжнаа суудаг юм байна гэвэл манааны цэргийн хойш урагшаа холхин зогсох, мужийн цэргийн дүүргийн штабын байшингийн зэргэлдээ орших муж улсын ерөнхийлөгчийн ордыг бахдалтайяа харан буй Дидерих

	— Иймэрхүү эрсийн гар дахь бууны жад гялалзахыг харахад л эр хүний сэтгэл сэргэхгүй хаачих вэ. Тийм үү дээ! Энэ л үймээн самуун дэгдээгчдийн зүрхийг нь зүсэж байгаа юм шүү дээ гэж дуу алдав. Чухамдаа жад сэлэм нь гялалзахааргүй харанхуй болсон тэр үед бүлэг хүмүүсийн дунд харих гэж хэсэг ажилчид яваа харагдана. Тэд булан тойрон Клапшийн пивоны газар орж, оройн хоолны өмнө амныхаа цангааг гаргах уу гэж Ядассон өгүүлснээр тэнд орвол хөл үймээн бага, үнэхээр таатай байв. Бас аз болоход эзэн нь тэдний нэг санаатан байв. Тиймээс ч охиноо пиво аягалах зуур бурхны ариун номын хүчээр хөвгүүдийг нь гэлэнтэн нүглээс хэрхэн аварсныг талархан өгүүлнэ. Үнэхээр том хөвгүүн нь ахин ёотон хулгайлчхаад түүндээ зовон, унтаж чадахгүй бурханд нүглээ наманчилж байгаад Клапшт баригдан залхаагдсан ажгуу. Тэгтэл тэдний яриа Клапшийн пивоны газар өглөөний нь ундыг бэлтгэн барьдаг мужийн тамгын газрынхны тухайд шилжвээс, адьяа гарагийн мөргөлийн өдрөө тэндхийн тамгынхан юу хийдэг нь тодорхой болов. Ядассон нэг гараараа нэгэн зүйлийг татлан бичиж, нөгөө гараараа Клапшийн охины бөгсийг илж байхад Дидерих гэлэнтэн Целлихтэй үнэн сүсэгтэн ажилчны нийгэмлэг байгуулахын чухлыг хүүрнэн

	— Ажилчдаасаа тэр нийгэмлэгт элсэхгүй хүнийг миний элдээд өгөхийг хараарай гэв. Охиноороо пиво, шарз архи хэдэнтээ авчруулсан Клапшийг өдөржингөө балгасан түншүүдийнхээ адил хөгжөөнтэй болоход хэтдээ зүгээр юм болох нь гэж зүрх орсон гэлэнтэн

	— Яах вэ миний хүр дүү Хойтойфель хүнийг сармагчнаас гаралтай гэж баталбал баталж л байг гэж ширээ дэлдсэнээ, — Би сүмээ сүсэгтнээр дүүргэх гэсэндээ хүрэхээ л хүрнэ гэж хашхирваас Дидерих

	— Зөвхөн таныхад ч биш шүү дээ гэж бататгав. Гэлэнтэн мөн л

	— Нээрээ ч Нетцихэд ямар ганцхан сүм байгаа биш дээ хэмээн хүлээвэл Ядассон

	— Ер нь буян үйлдэгч арай л дэндүү багадах болжээ гэж гонгиносноо Дидерихийг гэрч татан Берлинд юу болж буйг нь хөвүүлж гарав.

	Тэнд сүм дуганууд эзгүйрсэн учир эзэн хаантан өөрөө тэр байдлыг зогсоохоор өөрийн биеэр нийслэл хотын тамгынхны хуралдаан дээр «Та бүгд Берлинд шинэ сүм дуган барихыг бодогтун!» гэж соёрхжээ гэв. Тэгээд л Ядассон пивоны газрын эзэн, Дидерих, гэлэнтэн нарыг сүм дуганыг сүндэрлүүлэн босгож шашин номын газрыг сэргээн мандуулах тухай ам булаалдан тэр бүхнээ хэмжээгүй эрхт эзэн хаантныхаа ач гавьяа гэж байтал гэнэт буун дуу тасхийв. Ядассоныг

	— Хар аа, та минь буудалцаж гарлаа! гэж огло үсрэхэд бие биесээ харвал бүгдийн царай хувхай даасан байв. Дидерихийн нүдэнд хууз хар сахалтай хүрэн бор царайтай механикчийн нь ясархуу нүүр агшнаа харагдан «Нөхөд өө! Босоцгоогтун! Хөдөлцгөөх болсон!» гэх нь сонсогдох шиг болов. Айж гүйлдсэн хүмүүсийн хөлийн чимээ гудамжнаа гарахад Дидерих, Ядассон, гэлэнтэн гурав малгайгаа шүүрэн хаалга руу гарахаар тэмүүлэв. Тэдний очиход айгаад үг дуугарч чадахгүй байгаа олон хүн мужийн цэргийн байшингаас масончуудын довжоо хүртэл хагас саран хүрээ мэт дугуйран зогссон байв. Тэр хүрээний задгай үзүүр дэх замын тэг дунд нэг хүн түрүүлгээ харж хэвтэв. Урьд нь ихэд сүртэйеэ урагш хойшоо алхлан байсан манааны цэрэг одоо шовгорынхоо өмнө мод шиг зогссон харагдана. Дуулгаа арагшлуулсан тэр цэрэг цонхигор царайлан амаа ангайсан чигээр өнөөх үхдэлээ гөлөрчээ. Битүүдээ дургүйцсэн ихэнх нь ажилчид бололтой эрэгтэй эмэгтэй бөөн хүмүүсийн дундаас гэв гэнэт нэг хүн:

	— Пөөх! гэвэл бүгд анир чимээгүй болов. Дидерих, Ядассон хоёр аюултай заналхийлэхийг хүмүүсийн нүднээс харан мэдрэв. Эл хэрэг гарсан гудамж руу яаран харайлгаж буй цагдаагийн өмнө нэг хүүхэн бошинзынхоо хормойг дэрвүүлэн гүйдэл дундаа холоос

	— Мөн байна! Мөн байна! Харуул түүнийг минь буудчихжээ! гэж хашхиран айсуй харагдав. Бүсгүй түрүүлж хүрмэгцээ газар сөхрөн хөсөр хэвтээ эрийг

	— Босооч дээ! Бос л доо! гэв.

	Хайрт хүнээ босгох гэж хүүхэн хэчнээн оролдовч харин цаадах нь дөрвөн мөчөө тэлэн хэвтэж байв. Тэгээд л горьдлого тасруутаа хүүхэн

	— Иш Карл минь! хэмээн гэнэт часхийн дуун алдахуйд тэнд зогсогсдын яс нь хавталзах шиг болж авгайчуул дагаж орилолдон, ихэнх харчуул нударга зангидан дайрцгаав. Хүмүүсийн шахцалдаан ихсэхэд хааж тогтоохоор битүү тэрэг хэд ирэвч хилэгнэсэн олон яах ийхийн тухгүй зад тавин, хүүхнийг хүрээлбээс үс гэзэг нь задран, нүд нь нулимсандаа улайсан байв. Цорын ганцхан цагдаа мөнөөх хөсөр хэвтээ нөхрийг нь гишгүүлчихгүйг эрмэлзэн олон хүнийг гараа алдлан тогтоож ядахдаа дэмий л хүмүүс рүү зандран түрүүчийг нь зогсоовч араасаа түлхэгдэн яаж ч чадахгүй болоход хэн туслах нь вэ гэсэн байртай хий л самгардана. Гэтэл муж улсын ордны дээд давхрын цонх нээгдэн нэг том толгой цухуйн, цугларагсдад хандан юу гээд байгаа нь үл ойлгогдох нэгнийг өгүүлэх нь яг л алсын бууны анир мэт хүнгэнэв. Ядассон тэгэхэд

	— Ай даа. Вулков гараад ирлээ! гэтэл мөнөөх дуун ахин

	— Юун муухай юм бэ? Хэн ингэж цонхны дэргэд зүрхлэн шуугилдана вэ? гэснээ анир чимээгүй бологсдын дээрээс

	— Харуул хаа байна? гэхэд хүмүүс сая л өөрийнхөө шовгорт нуугдан зөвхөн бууны нь ам ёрдойн харагдах харуулыг олж харав. Тэгтэл өнөөх дуун ахин

	— Хүү минь гар! Чи өөрийнхөө үүргийг нэр төртэй биелүүлэв. Тэр самуун этгээд чамайг тэгэхээс өөр яахаар ч үгүй байдалд хүргэсэн. Чиний энэ гавьяаг эзэн хаантан соёрхон таалах болно. Ойлгов уу? гэж хүнгэнэвэл тэнд хуран цугларагсад болон хүүхэн ч сэхээ аван нам гүм болбол саяны дуун

	— Та нар даруй гэр гэртээ харьцгаа! Тэгэхгүй бол би ахин буудуулна шүү гэж сүртэй дуугарав. Агшин зуур хүмүүсийг тарахад цугларагсдаас хэсэг бүлэг болон ялгарсан ажилчид нэгэн зуур хөдлөхтэй үгүйтэй зогсвол мужийн ерөнхийлөгчийн мөнөөхөн дуун бас л

	— Пашка аа! Эмч дууд гэж хүнгэнэв. Ерөнхийлөгч далд орж цонх хаагдахуйд муж улсын тамгын газрын өмнө хөл хөдөлгөөн үүсэн хаанаас ч гараад ирсэн нь үл мэдэгдэх зааж тушаах цэргийн ноёдын үзэгдэх нь олшрон цагдаа цар цооглон үлдсэн цөөхөн хэдийг яг л түрүүчийн ганц цагдаа шигээ хашхичин түлхчин хөдлөв. Дидерих дагуулуудынхаа хамтад байшингийн булангийн чанадаас шагайвал масончуудын байшингийн тагтан довжоон дээр хэсэг ноёд үзэгдэн тэдний дундуур эмч Хойтойфель

	— Би эмч байна гэж чанга чанга өгүүлэн зайчилсаар мөнөөх хэвтээ эр лүү яаран очуутаа бөхийн нуруугаар нь эргүүлж, хүрмийг нь тайлж, зүрхийг нь чагнав. Энэхэн агшинд бүгд анир чимээгүй болцгоон цагдаа нарын хашхичих нь ч намдахад сайх бүсгүй мөрөө аймшигт хүнд ачаанд мулт цохиулсан юм шиг унжуулж, гараараа зүрхээ цохилох эсэхийг мэдэх гэнэм үү гэлтэй цээжээ даран зогсов. Эмч Хойтойфель:

	— Энэ хүн үхжээ гээд өндийх зуураа бүсгүй найган унахыг анзааран түүнийг түшин авбаас, биеэ хөл дээрээ арай хэмээн дааж буй бүсгүй гэнэт ухасхийн мултарч үхдэлийн дээрээс газар сөхрөн сууж сөөнгөтсөн хоолойгоор

	— Карл! Карл! гэв. Тэгэхэд Хойтойфель эргэн тойрноо харан

	— Хөөрхий энэ бүсгүйг хэрхэх бил ээ? гэвэл тэр даруйхан Ядассон урагш давшин

	— Хууль сахиулагч Ядассон гэгч би байна. Энэ хүүхнийг баривчлах хэрэгтэй. Учир нь үүний эр нөхөр төрийн манаа руу халдлага хийснийг үзвэл энэ эм далдуур хошуу холбосныг хэн байг гэх вэ? Бид хэргийг нь шүүмз! гэж тачигнавал хоёр цагдаа бүсгүйг баривчлав. Хойтойфель тэгтэл

	— Ноён хууль сахиулагч аа! Хүүхэн хараахан баривчлагдахааргүй хүнд байдалд байгааг би эмчийн хувьд мэдэгдье! гэвэл хаа нэгэнтэйгээс нэг хүн

	— Наадах үхдэлээ ч аваач! гэж хашхирав. Ядассон гэгэхэд

	— Үйлдвэрийн эзэн ноёнтон Лауэр аа! албан үүргээ гүйцэтгэхийг маань шүүмжлэхийг эрс хориглоно шүү! гэж хашхирав. Дидерих тэгэхэд хоршоо нөхрийнхөө тэр үгэнд зүрх зориг орж ихэд уурлаж царайгаа минчийлгэн

	— Өө!.. Аа, Яа, яа!.. харин ингэхэд хэмээн хэсэг ээрснээ

	— Ноёд оо! Ноёд оо! Би та нарын маргааныг тасалж өгье. Би наадах эр эм хоёрыг чинь сайн таньж байнам. Миний алдар гэвэл цаасны үйлдвэрийн эзэн, ноён доктор Хеслинг гэгч! Наадуул чинь өнөө өглөөг хүртэл манай үйлдвэр дээр ажиллаж байсан улс. Тэгээд ажлын байрнаа олны нүднээ эрхлэлдэн ёс суртахууны дэг журмыг зөрчсөн учир үйлдвэрээс хөөгдсөн юм гэвэл Ядассон

	— Аа, тийм бий! гэж шүд зуув.

	Тэгтэл гэлэнтэн өрөөсөн хуруугаа гозойлгон

	— Үүн шиг бузар юм шашин номтой газар байх уу, та минь гэвэл ихэд хилэгнэсэн царай нь барайж, буурал суусан соёо сахал нь хүртэл татвалзан нүсэр том биеэ өөрийн эрхгүй дагжсан Лауэр

	— Тэнгэрийг барин мартахаас даа!

	Ноён доктор Хеслинг, таны энэ ажилчин ажлаасаа хөөгдмөгцөө түүндээ гутарч гуньхран чухам ийнхүү үхэх болсон юм бус уу? Энэ хүний чинь, талхны булан авчрахыг хардаг эхнэр нь энд зогсож байна гэхэд цаана нь хэчнээн улаан цоров байгааг хэн байг гэх билээ гэвэл Дидерих      

	— Эд чинь ёс төртэй хуримлаагүй улс аа! Түүнийгээ надад өөрсдөө өчсөн юм гэж хашхирав.

	Лауэр тэгэхэд

	— Тэр журам горим чинь ч яамай.

	Гэр бүл л бол гэр бүл шүү дээ гэвэл гэлэнтэн наманчлан

	— Бид хэчнээн ч дэг ёсоо алдан нүглийнхээ хүүдийг дүргэлээ гэсэн бурхан багшийн соёрхон лүндэгнэснээр хэрхэн байх зан заншлаа алдах уу, үгүй юу гэдэгтээ хүрэхэд арайхан ч тулаагүй байх аа! гэв. Лауэр

	— Эрх мэдлээрээ түрээ барин, засаглан авирлаж хүнийг очиж очиж олны хөлийн газраа хорхой шавж шиг хороох нь ёс суртахуунч хэрэг байх нь ээ! гэж шүүмжлэн хариулаад хүүхэнд хандан өөрийнхөө үйлдвэр дээр дуртайяа ажиллуулахыг амлав. Энэ завсар эмнэлгийн тэрэг ирж, үхдэлийг өргөн дамнуурга дээр тавин ачихыг завдтал гэнэт ухаан орсон хүүхэн дамнуурга руу ухасхийн дайрч самгардсан цагаан халаадтай асрагчдаас үхдэлийг булаан зуурч дуу тавин зам дээр өнхрөв. Гэвч үхдэлийг арай гэж түүнээс салгаж, тэргэнд ачаад, хүүхнийг эмнэлгийн тэргээр эмч аваад явав.

	Лауэр, Хойтойфель болон бусад журмын нөхөдтэйгөө явахаар завдтал, Ядассон түүнд хандан ширүүн дүртэй хөмсөг зангидан

	— Тогтож хайрла, уучлаарай! Та тэрүүхэндээ эрх мэдлээрээ түрээ барин засаглаж буудан хороосон гэв үү! гэснээ өөрийн дагуулууд руугаа харан, — За ноёд оо! Ноён Лауэрийн энэ үгийг хэлснийг гэрчилнэ шүү гээд ахин Лауэр луу харж

	— Таны тэр үг тань өнөөгийн хэмжээгүй эрхт эзэнт төрийг дайрч давшилсан нь гарцаагүй. Асуултгүй тодорхой биз? гэвэл Лауэр

	— Аа, та бас намайг баривчлуулах нь уу? гэв. Ядассон тэгэхэд хоолойгоо шахан

	— Ингэхэд хэдхэн сарын өмнө биед нь халдлага хийсэн нэгэн этгээдийг доор нь нам хороон үнэнч шударга баатар зоригоо илтгэсний учир хэмжээгүй эрхт эзэн хаанаас тэрхүү харуулын хүнийг хөхөөн шагнасан юм гэдгийг таны сонорт хүргэмээр байна. Эзэн хаантны ариун соёрхлыг шүүмжлэн хэлэлцэхээс болгоомжлогтун! гэвэл Лауэр

	— Би эзэн хаантнаа шүүмжлэн хэлээгүй шүү. Харин аймшигт ширвээ сахалт ноёныг л зэмлэсэн гэж Дидерих рүү заав. Тэгэхэд амь хороогдсон мөнөөх эрийн цус нь толботон харлах замын чулуу гөлрөн зогссон Дидерих

	— Яагаад тэр бил ээ? гэж хэсэг ээрснээ нэгнийг санан, — Юу гэнэ ээ! Эзэн хаантан маань ч ийм сахалтай шүү. Энэ бол ёстой германчуудын сахал. Харин би, ямар ч байлаа гэсэн үймээн самуун дэгдээгчдийг дэмжиж байгаа үйлдвэрийн эзэнд шүүмжлүүлэхээр хүн бус юм шүү гэв. Бук өвгөний дүү, Хойтойфель, Фритц нар хэдийгээр хориглосоор авч Лауэр ихэд хилэгнэн хариу өчихөөр тэмүүлэхэд Дидерих, нөхөд гэлэнтэн Целлих, хууль сахигч ноёнтон Ядассоны хамт яахаас ч үл буцах байдалтай орж зогсвол түрүүчийн байдлыг зогсоохоор хөл татарсан гудамжийг яаравчлан бүсэлсэн явган цэргийн ангийг захирагч дэслэгч аль алиныг нь даруй явцгаахыг шаардав. Тэднийг дуулгавартайяа тарж одоход дэслэгч, манааны цэрэг дээр очин түүний гарыг атган талархаж буй харагдав. Ядассон

	— Зөв дөө! гэвэл харин Хойтойфель

	— Маргаадар ахмад, хошууч, хурандаа гээд л дараа дараагаараа ирцгээн хүний энэ оронцгийг хөөргөж мөнгөн шагнал ч өгнө дөө гэв.

	Ядассон

	— Тэгэхэд юун буруу байна? гэвэл Хойтойфель

	— Харин л даа гээд хэсэг зуур дуугүй болсноо, — Ноёд оо! Тэгвэл энд чинь юу нь зөв байна гэх асуулт гарна. Хүний амийг хорооно гэгчээ хүн дурламаар тоглоом биш гэж хөдөөгийнхний гарлын энэ мангуу малыг ойлгохгүй байлгах нь зөв үү? Өөрт нь тус болохоосоо ус болох нь илүүтэй хурц мэргэн үг, бах таваа хангасан инээдэд өөгшин омогдогч энэ тэнэг, яг өөр шигээ модоо барьсан, дээдсийнхний хэлээр бол борчуул, чөтгөрүүд гэгч ажилчдын хэрхэн гарыг нь мухарлаж байгаагаа ухааран тэдний зарлигаар хэрхэн нүгэл хийж, шанд нь ямар сүржин үгээр сэтгэлийг нь өег болгон зогоодгийг бодохгүй явах нь зөв гэж үү? гэв. Хойтойфелийн хэлснийг мужийн шүүхийн түшмэл Фритцийг дэмжихэд биеэ барьж чадахаа болин, царай нь цонхийн цайж, улам ихээр уурссан Дидерих

	— Ард түмэн, эзэн хаанаа тахимдан дагах хэрэгтэй. Хэмжээлшгүй эрхт эзэн хаант төрөө гэх сэтгэл болбол, хэн нэгэн самуун этгээдийн утсан чинээ улаан амьтай зүйрлэхээр эд бус аа гэвэл Хойтойфель

	— Тийм дээ. Таны л утсан чинээ улаан амь бус хойно. Тэр нь юуны хамаа байна? гэв. Дидерих зүрхээ дарлан

	— Минийх тусмаа л гэж болгоогоорой! гэвэл Хойтойфель ийм ч хүн байх гэж дээ хэмээсэн янзтай мөрөө хавчисхийв. Замдаа Дидерих алхаагаа сааж, бусдаасаа үл ялиг хоцрон, гэлэнтэн Целлихтэй хамтад үлдэх лүгээ, өөрийн сэтгэлийн үгийг хүүрнэж гарав.

	— Миний хувьд гэвэл хэмээн сэтгэл хөдөлснөөс хэсэг зуур шуухитнаснаа, — Энэ яльгүй тохиолыг аугаа их эзэн хаантантай холбон сүржигнэхийн хэрэг юун. Ердөө л гэм буруутай нэгэн этгээд л шүүх мүүх гэгдэхгүй шууд л гудамжнаа хороогдоо биз дээ! Та бидний энэ үхээнц хөшүүн байдлаас ийм баатарлаг явдал гарах гэж гээд бод л доо. Гайгүй тэд эзэн хаант засаг төр гэгч юу болохыг аандаа ойлгоно оо гэвэл гэлэнтэн

	— Ёстой доо. Тэнгэр бурхан өөрийнхөө үр хүүхдүүдийн засаг төрийг ивээн гийгүүлэлгүй яах вэ гэж тодотгов. Дидерих чингэхэд мөн л:

	— Хэлээд яах вэ. Яг үнэн. Тиймээс ч би, шашин номыг тань шүтдэг юм. Ер нь одоо цаг гэдэг тань бид бүхэн цөмөөрөө тахимдан дагавал зохих хамгаас хүчит эзэн хаантнаа өргөмжлөн шүтэх болсон цаг шүү. Ноднингийн хоёрдугаар сарын Берлиний үймээн самуунаар л жишээ татахад тэр аймшигтайяа уулгалан босоцгоосон борчуул руу эзэн хаантнаа өөрийн биеэр хэрхэн айхыг мэдэлгүй уужуу тайвнаар залран, сүр сүлдээрээ тэр бүхнийг няц даран, нам болголоо доо! Тэгэхэд би чинь чухам хэн сэн билээ гэдгээ мэдэх болов... гэснээ бусдыгаа пивоны газрын үүднээ хүлээн байхыг хараад

	— Хэрэв л тэрхэн мөчид хаантан бүхэл Унтерденлинденг цэргээрээ бүслүүлээд тэнд хуран цугларагсдыг буудах лүндэн буулган буудуулсан бол, би яах байв аа! гэвэл Хойтойфель

	— Та мэдээж «Хурай» гэж ам мэдэн хашхирах л байсан гэж яриаг нь төгсгөв. Дидерих

	— Та бол үгүй юу? гэж нүдээ цахилуулан эргэлдүүлээд, — Би та бүхнийг үндэсний нэгэн амин санаатай байгаа байх гэж найднам гэв. 

	Фабрикийн эзэн Лауэр бас л тэсэлгүй нэгнийг өгүүлэх гэснээ, биеэ барин, хэлээ хазав. Тэгтэл ч ашгүй Коон

	— Тийм ээ, би ч үндэсний үзэлтэй хүн. Харин тэгэхдээ бид армиа гэмгүй хүний амийг өнөөдрийнх шиг бүрэлгэн бусниулаасай гэж тэжээгээгүй шүү гэвэл түүнийг хөлөөс нь толгой хүртэл ажиглаж байсан Дидерих:

	— Та юу гэв! Дэлгүүрийн эзэн Коон та тань өөрийн армитай хэрэг үү? Ноёд оо! Та нар үүнийг юу гэснийг дуулав уу? гэж бардамнархуу инээснээ, — Миний л хувьд гэхэд эдүгээ хүртэл цорын ганцхан арми, тухайлбал цог жавхлант эзэн хаантны ганцхан армийг л мэднэ! гэв.

	Доктор Хойтойфель ард түмний эрхийг сөхөн цухуйлгавал харин Дидерих яг л хорооныхоо өмнө зогсоо ахмад шиг үгээ байн байн таслан:

	— Эзэн хаантан бол эзэн хаантныхаа хэмжээгүй эрх дархаа эдлэх ёстой. Харин хэзээ ч хүүхдийн тоглоом шиг хүний гар хөлөөр хөдөлж байх зохихгүй. Харц олон гэдэг чинь эзэн хаантнаа юу л гэнэ, жаа гэж үг дуугүй дагах учиртай. Хэрэв тэнгэр бурхнаас тогтоогдсон тэр ёс дэгийг алдвал улс гүрэн маань ялзран мөхөх гэж байгаа нь тэр ээ! гэж хашхирав. Энэ завсар тэд бүгдээр пивоны газар орвоос Лауэр ч өөрийн нөхдийн хамт орж суув. Хойтойфель Дидерихэд хандан:

	— Та тань бидэнтэй хамт суухгүй юм уу? Бид чинь цөм л либералууд биш бил үү? гэвэл Дидерих

	— Тийм ээ, намайг либерал гэж хэн хүнгүй мэднэ. Харин үндэсний үзэл мэтийн тийм чухал асуудал дээр би хэзээ ч туйлбаргүй аашлах хүн биш шүү. Намайг, эзэн хаантныхаа соёрхсоноор нэг бол түүний төлөө эсвэл түүний эсрэг гэх хоёр нам байна гэдэг хүн гэж мэд!

	Тиймээс ч ноёд оо! Надад танай ширээнд суух зай юунд олд оо? гэж хэлэв. Түүнийг тийн хэт ёсорхуу бөхөлзөөд сул ширээ рүү алхахад араас нь Ядассон гэлэнтэн Целлих хоёр дуртайяа дагав. Тэд нарыг сууцгаахад бүгд анир чимээгүй нам гүм болов. Тэр өдрийн шуугиант явдалд толгой нь эргэсэн учир Дидерих шампанск дарс захиалав. Зэргэлдээх нь шивнэлдэгсдээс нэг хүн сандлаа займчуулан босохыг нь харвал тэр нь мужийн шүүхийн түшмэл Фритц байв. Нөхөдтэйгөө салах ёс гүйцэтгэснээ, Дидерихийн ширээнд ойртон, Ядассон, гэлэнтэн Целлих нартай гар бариад гарав. Ядассон

	— Та нарт гэхэд Фритц өөрсдийнхнийхөө буурь суурийн ганхаж буйг ойлгожээ гэвэл Дидерих

	— Хамгийн чухал нь тогтсон зүг чигтэй байх л юм шүү. Үндсэрхэхэд хэн шударга зогсоно түүнд эд нараас айх юмгүй юм шүү гэв. Харин тэгэхэд эд маань арай л гоомой ярьж байна уу даа гэж бодсон Целлих гэлэнтэн

	— За та минь нүгэл ихэдвэл хилэнц ихэднэ гэдэг. Хойтойфелийн бөгс хөндийлөхдөө авьяастайг та ч лав мэдэхгүй байх аа. Наадах тань маргааш хэрхэн цуу тараан шуугиулахыг бурхан л мэднэ дээ гэхэд Дидерихийн нуруу руу нь хүйт оргив. Нээрээ ч эмч Хойтойфель цэргийн албанаас зайлсхийх гэж оролдсон хар толбыг нь андахгүй бөлгөө! Дидерихэд худал хуурмаг эмнэлгийн магадалгаа хийж өгөхөөсөө татгалзсан ёжтой захиа илгээсэн удаа бий ажээ! Тиймээс Хойтойфель гарт нь орсон түүнийг дуртай цагтаа имэрчих байлаа! Бас тэгтэл Хойтойфель балчир ахуйд нь хэрхэн хоолой амыг нь эмчлэн тус болсон нь санагдав. Тэгэх тусмаа л Дидерих усан хулгана болов. Тэр бүхнээ умартахын тулд зориуд өндөр дуугаар, шампанск дарсандаа даруулга болгохоор далайн утмал хавч захиалав. Масончуудын журамт нөхдийн дунд хөөрхий гэмгүй ажилчин залууг хүч түрэмгийлэн хороочих гэж гэсэн харамсам зарлиг тушаал авангуут энэ юнкерчүүл гэгч цэргийн сургуулийнхан цэргүүд яахаараа ингэтлээ хамраа сөхнө вэ? Тэд улс гүрний эзэд болсон шиг загнацгаах болж дээ! гэж яриа үүсэн, бүүр их дургүйцэхдээ тэд, царайгаа барайлган, төрийн жолоодлогыг бүх л хөрөнгөтөнд өгвөл зохино. Кастийн мөхөж буй явцуу хүрээний ноёрхлыг хүн яахаараа ингэтлээ зусарчлан магтана вэ? Нүдийг нь нээж өгөх юм сан гэцгээвэл үйлдвэрийн эзэн Лауэр

	— Цэвэр цусны үндэстэн одоо хаана байна? Ямар язгуур сурвалжтаныг нь ч хөөлөө гэсэн цөм л их багаар еврейтэй цус холилдсон. Тийм үү? Намайг ингэж хэллээ хэмээн журмын нөхөр Коон минь гомдохгүй биз гэж уучлалт гуйв. Дидерих одоо л үзэлцэх цаг боллоо гэсэн шиг нэгэн хундагыг тэр даруйхнаа хөнтрөөд өрөөний хойморт гарч эртний германы готик дэнлүүний доор зогсон

	— Үйлдвэрийн эзэн Лауэр ноёнтоон! Еврейчүүдтэй цус холилдсон сурвалжит гэрийнхний тухай ярихдаа та цэвэр германы сурвалжит гэрийнхний тухайд бас тэгж л ярих хүн үү? гэвэл Лауэр нөхөрсөг тайвнаар

	— Тэгэлгүй яах вэ гэв. Дидерих

	— Аа, тийм бий гэж тулалдахад зэхэн, гүнзгий амьсгаа аван тэнд суугаа хүмүүст дуулдахаар

	— Еврейчлэгдсэн сурвалжит гэр бүлийнхнийг та одоогоор нэрлэхийн шаардлагагүй. Түүндээ та манай агуу их гэрийнхнийг бас оруулж байгаа юм биш биз? гэхдээ эсрэг этгээдээ одоо ч орох байх газраа олж ядна буй заа гэж дотроо батад сэтгэв. Лауэр

	— Харин л дээ, тиймэрхүү л юм даа гэв. Тэгэхэд гэнэт цочсоноос балмагдан ухаан нь уймарсан Дидерих:

	— Үгүй энэ чинь би буруу сонсоогүй байгаа даа гэж эргэн тойрноо харвал хүмүүсийн царай — Ганц үг нь үйлдвэрийн эзэн ноёнд цаашдаа ямар гай чирч болохыг тайлбарлан маш их энэрэнгүй дүр үзүүлэв. Энэ үед чухам хаашаа арилж байгаад ирсэн нь үл мэдэгдэх Ядассон орж ирээд суунгуутаа

	— Намайг байхгүйд ноёд та нар юу юу гэцгээв дээ? Харин та нарын шүүн ярилцаж байгааг сонсвол их эгзэгтэй юм шиг байна. Юу ярьцгааснаа тодруул гэж шаардав. Түүний хүссэнийг дуртайяа хүлээн авсан Дидерих өөрийн нь хүчин зүтгэлээр дайсан этгээдийн сөрвөлзөх нь дарагдах болсныг өгүүлж ядсанаа

	— За одоо цаадах, үйлдвэрийн омогтой эзэн чинь бидний атгад орсон гэж мэд! гэвээс Ядассон

	— Өөр юу болсон бэ? гэж нэгэн зүйлийг тэмдэглэлийнхээ дэвтэрт татлан бичив. Пивоны газар уйтгартай царайтай ахимаг эр хөшингө хөлөө чирсээр орж ирэв. Хоёр этгээд болон суугаа хэд хэдэн хүн рүү толгой дохисноо, хуйвалдан хямрагсад гэгсэдтэй хамт суухаар явтал Ядассон

	— Ноён хошууч Кунц! Ганцхан үг солиод орхиё! гэж өөрсөд рүүгээ түүнийг авчрав. Ядассон баруун зүүн тийшээ хялмалзан түүнтэй шивгэнэвэл хошууч бүр хэрхэхээ мэдэхгүй хууль сахиулагч ноёнтон та юу болсныг үнэнээр нь яриач! гэв. Бук өвгөний дүү өндөр гоолиг эр, тэдэн дээр ирж найрсгаар инээмсэглэснээ хошуучид юу болсныг бүрэн тайлбарлая гэвэл хошууч ийм юманд юуг нь зөвтгөх билээ! гэж дүнсгэр царайлан хуучин хамт суудаг нөхдөө гэмшингүйгээр харав. Бүх юм хутганы ирэн дээр байгаа энэхэн үед, Дидерих мөстэй мөнгөн домбоноос шилтэй шампанск дарсаа авахад түүнийг ажсан хошууч тэр зүг эргэвэл Ядассон

	— За үйлдвэрийн эзэн, ноён Доктор Хеслингтэн минь болох шив гэж шивнэв. Хошууч, Дидерих хоёр тэгэхэд гар гараа чанга атгалцан ёоз дүйзээ оллоо гэсэн шиг нүүр нүүрээ ширтэлцэв.

	Хошуучийн

	— Ноён доктор оо! Та тань ёстой л герман хүн шиг хэллээ гэх нь дуулдан Дидерих болон түүний нөхдийн сандал хяхтнан өргөсөн хундагаа тулгаж, эцэст залгилцгаах нь сонсогдов. Ахин нэгэн шил захиалсан Дидерих хундагыг нь сулармагц даруй даруйхан дүүргэхэд уухайн тас хөнтөрч буй хошууч үнэнч герман гээд хөөргөчихвөл гар султай монди дог оо гэж архиныхаа түншид ийн битүү талархахдаа

	— Эзэн хаантан маань аль эрт албанаасаа чөлөөлсөн ч гэсэн... гэхэд нь Ядассон

	— Ноён хошууч сүүлийн жилүүдэд манай цэргийн дүүргийн командлалд албан хааж байгаа гэж яриаг нь зориуд тасалж хүч оруулахад Кунц халамцаж бүүр хөөрөн хуруугаараа вандан бөмбөрдөж

	...Харин миний зүрх сэтгэл хуучнаараа л эзэн дээдэстээ зүтгэсээр байгаа даа. Би хэзээ ч хаана ч хэмжээгүй эрхт эзэн хаант төрдөө үнэнч зүтгэж гай түйтгэр бологсдын арван хорын үндсийг таслах хүн. Тэгэхдээ бүр гал мэсийн хувилсан рид хүчээр шүү! гэж хашхиран ширээгээ шаав. Тэдний сайх яриаг сонсоод таашаасан Коон, араас нь ёслонгоо босон одож, Букийн дүү холдохын түүс болж бие засах өрөө рүү оров. Ядассон тэгэхэд

	— Уухай даа ноён хошууч дайсан этгээдийг үнсэн товрог болгоод өглөө! гэв. Түүний тийн өгүүлэхэд цор ганцаар үл итгэн буй гэлэнтэн Целлих

	— Хойтойфель бас л цаадахтайгаа үлдчихээд байна шүү. Би түүнд хэзээ ч итгэдэггүй гэв. Харин гурав дахь шил дарсаа захиалсан Дидерих оонын эвэр шиг хоёулхнаа үлдэж өмнөх хуутай пивоо харан суугаа Лауэрийг доогтойхон ширвэн харснаа

	— Бидний гарт засаг төр байгааг тэр хоёр булай ойлгож байгаа даг аа? Эдний айсан царайг үзвэл удахгүй учрыг биеэрээ амтлах даг аа, гайгүй амтлуулна, хуулийн газар Лауэртэй заргалдан хорон хэлний нь амтыг амсуулна гэхэд Ядассон,

	— Би таны гомдлыг таслан түүний хэргийг шүүхэд яллагч болон тус боломз: Хэрүүл маргааны үед байгаагүй болохоор би гэрчлэх бус харин яллаж болох шүү дээ гэвэл Дидерих:

	— Бид эндхийн энэ бузар шалбаагийг хатаах хэрэгтэй. Тэгэхийн тулд «дайнчдын нийгэмлэгийг» эрхт эзэн хаант засагтай атлаа сүсэгтэй тулах багана болж чадахаар тийм нэгэн нийгэмлэг болгох хэрэгтэй гэж яриа үүдэв. Нийгэмлэгийн хүндэт зүтгэлтэн болох хошууч албархуу дүр үзүүлэн ийнхүү бодруун: Ашгүй эзэн хаантандаа ахин хүчин зүтгэх нь байна. Тэр нийгэмлэгийг үндэсний үзэл санаагаар тэтгэгч зүтгэлтэн нь энэ ноён доктор Хеслинг болж таарах нь. Нээрээ ч одоо улигт ардчиллын яриа бас л газар авсан хэвээр байгаа. Нетцихийн өнөөгийн засаг төр маань дэмий л ёсорхоод байгаа юм даг. Хэрэв намайг бүүр цааш нь мужийн цэргийн командлагчаар тавивал бэлтгэл хяналтдаа авна даа гэж санаад

	— Эзэн хаантан маань хэрэв л намайгаа гэгээндээ соёрхвол... гэвэл Дидерих түүнийг тайвшруулан хундагыг дүүргэв. Хошуучийг дарсаа уух зуур Ядассон Дидерих рүү ойртон:

	— Нэг ч үгийг нь битгий итгээрэй. Наадах муу нохой чинь гармагцаа л Бук өвгөний өмнө очиж гутлыг нь долоох хүн шүү. Наадахыгаа жаахан омойтуулчих гэж шивнэв. Түүний зөвлөснөөр Дидерих:

	— Муж улсын ерөнхийлөгчтэй миний ярилцаж тохирсноор бол... гээд, хошуучийн нүд дүрлийн том болохоор нь, — Ноён хошууч аа! Ирэх жил райхстаг гэгч төрийн хурлын сонгууль болно. Тэгэхэд сайн санаат бидэнд толгой өндийхгүй ажил босоод ирнэ. Үзэлцээд л байдаг юм шүү гэвэл хошууч

	— Тэгэлгүй яах вэ. Та бүхний өлмийд өлзий хутаг оршино! гэв. Дидерих:

	— Зөв дөө, гал голомтод маань аюул хорын хөнөөл хэчнээн ихсэх тусам цог жавхлант, гэгээн хутагт, түмэн наст эзэн хааны маань гайхамшигт гэгээн дуурайл бид юугаа улам аугаа хүчин төгс болгон нэгтгэгтүн! гээд нөхдийгөө уухай хашхиралдахад ахин

	— Эзэн хаантан маань бүх орны иргэдийг тухайлбал Нетцихийн харьяат та бид нарыг гүн нойрноосоо сэрцгээхийг шаардаж байна. Бид биелүүлэх хэрэгтэй гэв. Ядассон хошууч гэлэнтэн гурав үүрэглээгүйгээ илтгэн ширээ дэлдэн хундагаа тулгахад хошууч

	— Эзэн хаантан армийн удирдах хүчин болсон бидний тухай соёрхохдоо дарга нар гэсэн гэнэ билээ! Энэ бол миний ганц итгэлтэй түшиг! гэж бархирав. Гэлэнтэн Целлих духалзахаа болин

	— Ноёд оо! Хаантан бидэнд айлтгахдаа хэрэв сүм хийдийг тусламж авах гэвэл... гэсэн шүү дээ! гэж хашхирав. Лауэр Хойтойфель нар аль хэдийнээ арилан танхимын хүнхэр адар дахь хийн дэнлүүнүүд нэгэнт унтран эзгүйрсэн болохоор тэд ийнхүү дураараа бурцгаах болжээ. Хацар нь улайран сахлын нь хоёр торгон үзүүр нь нүдэндээ орчих вий гэмээр сөрвийх тусмаа л нүдээ аймшигтайяа цахиулах болсон Дидерих

	— Эзэн хаантнаас бас л «Бид үйлдвэржүүлэлтийн цэцэглэлтийн үетэй золгоод байна» гэж соёрхсон, ноёд оо! Эзэн шиг үнэн юм хаана байна. Тиймээс бид эзэн хаантныхаа нөр их ивээл нөмөр дор зориг зүрхээ чангатган ажил төрлөө бодох болжээ! гэвэл Ядассон

	— Тэгэхдээ зэрэг тушаалыг эрхэмлэхээ бүү мартаарай. Эзэн хаантан өөртөө туслах хэн бүхэнд гараа сунгана гэж соёрхсон шүү! Эзэн нь надад ямар хамаа байна гэж битгий мугуйдлан бодоорой. Тийм үү? хэмээн хилэгнэснээс чихээ улайтал хашхирав. Хошуучийг

	— Эзэн хаантан ургаа хад шиг бөх бат дарга биднийгээ эс түшвэл хэнийгээ түших бил ээ? Би улаан нүүрэн дээр нь «Ээ эзэн хаантан минь ээ! Та, намайгаа арай ч гэрийн мухар сахих болоогүй байхад цэргийн албанаас чөлөөлчих юм даа» гэж ёстой л герман хүн шиг хэлнэ шүү. Эзэн хаантан хэдийд л догшин тэнгэр шиг хилэгнэх бол! Тэгээд л намайгаа гэнэ дээ! Насныхаа эцэст би арай ч найр цэнгэлийн газрын цаасан буу дуугаргаж суухааргүй хүн биш шүү дээ! Би чинь умард Францын Седанд герман алдраа цуурайтуулан, цусаа урсгаж явсан дайчин! 

	Гэтэл

	— Ээ, баавгай минь! Би ч мөн тэнд чинь цусаа урсгаж явсан дайчдын нэг байна гэсэн жингэнэсэн дуу аль нэгтэйгээс гарахуйд тэр зүг бүгд эргэвэл хэдхэн буурал үсээ үхэрт долоолгочихсон юм шиг хойшоо самнасан нэгэн чөргөр өвгөн уушны газрын хүнхэр дэх харанхуйгаас гарч ирснээ найгасхийн суухад нүдний шил нь гялалзан, хацар нь улайсан харагдав. Түүнийг Энэ чинь хэн бэ дээ! Наана чинь саявтархан яг л тэр цагийн Франц дахь шиг шуугиан болов доо. Би бол үргэлж амьд мэнд яв! Нэг ч жил болсон жаргаарай гэдэг хүн дээ! гэсэнд хошууч түүнийг нөхдөдөө

	— Гимназийн дунд сургуулийн багш Кюнхэн гэж танилцуулав. Бяцхан өвгөн яагаад харанхуйд сууж байснаа тодруулахаар

	— Тэр хэсэг этгээдийг түвэг болоод байхаар нь дугхийв гэж маргаанд хэнийг нь ч гээгүй байснаа цагаатгав. Унтсан атугай ч хүртсэн нанжид нь гараагүй толгойд улигт догшин жилүүдэд хошуучтай хамтад байгуулсан гавьяа санагдахуйд бүр онгирч үрчлээ болсон завжнаасаа шүлс савируулан:

	— Партизанууд уу! Ээ дээ ёстой дээрэмчид байж билээ. Ноёд оо, миний энэ хурууг хар л даа! Үүнийг тэр партизан чөтгөрүүдийн нэг намайг зөвхөн л хоолой дээрээ сэлэм хөнгөн хүргэлээ гэж ийм болтол хазсан юм. Тийм илжиг гэж байх уу та минь гэж хуруугаа үзүүлэхээр өмнө нь ирэхэд Дидерих, яг л хоолой дээрээ сэлэм тавиулсан юм шиг ухарснаа нуруу руугаа хүйт оргиход тэсэлгүй босож түр гарав. Түүнийг буцаж ирэхэд хошууч, Кюнхэн багштан хоёр нэгэн ширүүн тулалдааны тухай хашхиралдан хүүрнэлдэвч нөхдөөс нь хэн ч ойлгосон шинжгүй харагдав. Кюнхэн багшийн огцом гонгиносон дуу хошуучийн паргиа бүдүүн дууг даран, цаадхаа арга буюу дуугүй болгоно.

	— Та ч амаргүй хүн байж билээ. Шат руу өнгөрөхдөө л бүгдийг тоолон буудчихдаг байсан гэв. Би заль гарган үхсэн хүн болоод тэр малуудыг итгэхээр нь гал тавьсныг санаж байна уу. Тэгэхэд тэд, гал түймэрт автуутаа эх орноо хамгаалахаа мартан зөвхөн л соофчинке5 гэлцэхээс өөр яаж ч чадахгүй байсан шүү гээд л тэд германчууд бидний хэн болохыг ойлгосон доо. Тэднийг яг л хэвтрээсээ боссон туулай шиг ум хумгүй зугтан шатсан байшингаасаа гарах гэхэд нь сум тоолон унагаж билээ гэв.

	Өөрийн нь тийнхүү дэгстэйхэн бурахад таашаан хөхрөлдвөөс Кюнхэн бүүр ч зориг орж

	— Тэр зальт амьтад, биднийг мөн ч их хашир болгосон шүү. Тэдний авгайчуулын хашир болгосныг бүр ч өгүүлэхийн аргагүй! Франц эм шиг тийм мамуудыг ердөө ч үзээгүй. Бидний толгой руу буцалсан ус асгадаг байсныг яана. Намайг — Эмсийн ингэх нь зохилдох уу! гэвэл та нар юу гэх улс вэ? гэснээ... ээ дээ тэд нар түймэрт автаад ирэхээрээ мөн их маяглацгаана даа. Нэг удаа тэд нар, хүүхдүүдээ цонхоор чулуудан биднээр тэднийгээ авруулах гэв ээ! Бас ч яггүй зальтай мондиуд шүү. Бид тэр зулбадаснуудыг нь жадаараа аятайхан шорлож билээ. Харин хүүхнүүдийг нь бол! хэмээн Кюнхэн мөнөөхөн мойнийсон хуруугаараа бууныхаа бөгснөөс барина уу гэлтэй махийлган дээрээсээ унаж буй хүнийг жадлах гэсэн мэтээр дээш өлийн нүднийхээ шилийг гялалзуулснаа часхийсэн дуугаар

	— Тэгтэл нэгэн бүдүүн авгай цонхоор бөгсөөрөө зүтгэв. ээ та минь. Хонгорын бөгсийг хараад муу Кюнхэн тэсэж чадалгүй дэргэдэх хоёр нөхрийнхөө мөрөн дээр гарч сайх хүүхнийг гижигдэхэд... гэтэл нь тэд алга ташицгаан сүүлчийн үг нь дуулдсангүй. Кюнхэн дахиад л

	— Эцэг өвгөдийн баатарлаг явсныг мэдэг гэж би энэ намтрыг Седаныг эзлэн авсан тэрхүү тэмдэглэлт өдрөөр ангийнхандаа онцлон ярьдаг юм гэж хашхирав.

	Залуу үеийнхний үндсэрхэх үзлийг бататгахад тиймэрхүү яриа их нэмэр болж тэд нар толгой дараалан Кюнхэнд талархан, энх тунхыг ерөөн, хундага тулгав.

	Сэтгэл нь хөөрч дэвэрснээс тэд нар, дэргэдээ хүн ирснийг мэдсэнгүй. Хохенцоллерчуулын өмсдөг дээл бүхий ноёныг, Ядассон тэгэхэд юуны өмнө харчхаад ивээнгүйгээр

	— Нотгрошен ноёнтон минь наашаа суугаач! гэхэд Дидерих ихэд захирангуй

	— Та тань ингэхэд хэн сэн бил ээ? гэвээс өөрийг нь үл таних тэр хүн мэхэсхийн ёслоод

	— Нетцихийн сонины эрхлэгч Нотгрошен байна гэв. 

	Дидерих нүдээ цахилуулан,

	— Тэгвэл та тань, азгүй яваа гимназийн оюутан сурагч, үгээгүйчүүлийн бичиг номтон бидэнд бол халтай өлсгөлөн борчуулын бие төлөөлөгч байх нь ээ! гээд нөхрөө өөгшүүлэн хөхрөлдөхөд сонины эрхлэгч ч мөн л тэднийг даган дөлгөөхнөөр инээмсэглэвэл цааш нь

	— Миний хэлснийг та, эзэн хаантнаа соёрхож байна гэж сана, гэснээ түүнд шампанск дарс аягалбал Нотгрошен талархангуй мэхэсхийн хундагатайг авав. Тэгснээ шалаар нэг хэвтээ хоосон шилнүүдийг үзээд уухын дон туссан тэднийг аягүйрхсэн байдлаар харвал анзаарсан хүнгүй байв. Тэгээд харанхуй шөнө юугаа хийж явна гэж шалгаах болов уу хэмээн хүлээж ядсанаа нэлээд албархуу байдлаар 

	— Би өдий орой болтлоо сониноо бэлтгэв. Учир нь уншигч та бүхэндээ маргааш өглөө тэр нэгэн ажилчныг буудан хороосон тухай толилуулах сан гээд оройтлоо шүү! гэвэл Дидерих

	— Сэтгэлээ бүү зовоо! Бид танаас илүү сайн мэдэж байна. Будааны муу нохой гуринхдахдаа амаа барихаа битгий мартаарай гэв.

	Тэгэхэд Нотгрошен өршөөл эрж, инээвхийлснээ уг явдлын тухай ам булаалдан өгүүлэлдэхийг нь дуртайяа сонсоод арай гэж намжихад нь

	— Ноёд оо! Та бүгд тэнд... гэснээ Дидерихийг

	— Тийм ээ ноён доктор Хеслинг би өөрийн биеэр байсан! гэж бархирвал бодсоноо хэлэх гэснээ болин,

	— Та бүхэн, өмнө нь хааны алдар дурдсан болохоор Нотгрошен би, саяхан Берлинд болсон нэгэн цуглааны тухай мэдээлэх нь сонин биз ээ гэж бодож байна гэсэнд Дидерих

	— Би л алив нэгэн хурал цуглаан гэсэн үймээн самууныг үзэн ядах хүн шүү! гэхэд сонины эрхлэгч цээжээ даран мэхэсхийж,

	— Харц олонд хүргэвэл зохих хаан эзэнтний соёрхсон шинэ лүндэнгийн л тухай ярих гэж байна шүү гэв. Дидерихийг

	— Гэгээн эзэнтний маань хувилгаант оюун толилсон тэр соёрхолт лүндэн таны ширээний новшинд яахаараа ордог бил ээ? Бас л нэг итгэлийг эвдсэн хэрэг гарав аа? гэхэд Нотгрошен гараа хөдөлгөн:

	— Эзэн хаантан, өөрөө түүнийгээ харц олонд дуулгахыг соёрхсон юм. Маргааш өглөө та бүгд цөм уншицгаах болно. Худал гэвэл бэлэн болчхоод байгаа өдрийн энэ дардсыг хар! гэв. Хошуучийг

	— Ноён доктор уншаач! гэвэл Дидерих

	— Яагаад тэр бил ээ? Та тань доктор биш сэн бил үү? гэв.

	Тэдний хэн нь ч хааныхаа лүндэнгээс өөр юу ч эс сонирхон, эрхлэгчийн гараас дардас булаацалдвал уншиж чадахтай байгаа Ядассон

	— Уухай даа! Эзэн хаантан минь санаа зөвтэй христос сүсэгтнээ, өөрийгөө дагана гэжээ гэхэд баярласандаа хахаж цацсан гэлэнтэн Дидерихэд:

	— Хойтойфель ч одоо мэдэх болно доо!.. Хэн!.. Ашгүй дээ! Эрдэмтэйрхүү авирладаг тэр бузар үйлийнхээ гайгаар жавтий хүртэх чинь тэр... Гайгүй та нар нэг их далдыг мэддэг гэл үү... Хэн...! би та нартай учраа олж хужраа тунгаамз!.. хэн... би чинь яах гэж бурхны ном үзлээ дээ! гэвэл мөнөөхөн дардастай гараа гозолзуулан буй Кюнхэн багш... Но... Ноёд оо! Хэрэв намайг энэхүү лүндэнг хүүхдүүдээрээ ахин уншуулж түүгээрээ зохион бичлэг эс хийлгэвээс улаан нүүр лүү минь нулимаарай! гэв. Түүнийг чингэхэд гүнээ сүсэглэн биширсэн байртай суугаа Дидерих

	— Хаммураби6 болбол үнэхээр бурхан тэнгэрийн сүр сүлдэт хөвгүүн байсан! Түүн шиг сүр хүчтэнийг хэн хууран тэрсэлнэ, тэр юу болдгийг амсана! гэж нүдээ гялалзуулан, бүгдийг гүйлгэн хараад Нотгрошены эвгүйцэн татвасхийнгүүт

	— За бас аугаа их Вильхелм хаантныг бол бүүр ч юу гэхэв. Түүний тухайд надад хэлэх ч юм алга. Тэр хүн бурхны хөвгүүн биш сэн бол бурхан ерөөсөө байхгүй гэсэн үг! гэвэл хошууч

	— Яг л миний боддог доо хэмээн дэмжив. Азаар хэлсэн нь тийнхүү бүгдийн санаанд нийцэхүйд Дидерих бүүр ч зоригжин ширээнээсээ өндийж

	Тэдний хэнтэй ч зүйрлэмгүй цог жавхлант манай залуу эзэн хаантныг бол та нар юу гэх вэ? гэж асуувал дагуулууд нь тал бүрээс босон,

	— Онцгой бодгаль... Эрмэлзэл тэмүүлэл... үйл явдал... юм бүхнээр төгс төгөлдөр, өвөрмөц суут сэтгэгч... гэж шаагилдав. Тэгэхэд нь ч сэтгэл ханаагүй Дидерих,

	— Залуу эзэн хаантнаа би бурхан тэнгэрийн сүр хүчит заяаны нь үр гэнэ! гэж хашхираад бусдыгаа цөм санал нэгтэй батлахад бүр эрэмшин, — Ингэж үздэгээ эзэн хаандаа айлтгахаар цахилгаан илгээцгээе! гээд хошуучийг,

	— Би л дуртай дэмжих минь! гэж орилоход нь

	— Бүгд санал нэгтэй шив дээ! гээд түүнийг сандал дээрээ ягхийн унатал Ядассон Кюнхэн хоёр ч цахилгааныг хамжин бичихээр ноороглуутаа, — Нетцих хотын тамгын өргөөний дэргэдэх айргийн газраа цугларсан нийгэмлэг... гэж уншвал Дидерих,

	— Хотын тамганы өргөөний айргийн газар хуралдсан Нетцих хотын иргэдийн цуглаан... гэж залруултал нөхөд нь

	— Сайн санаат үндэсний үзэлт иргэдийн цуглаан... гэж тодотгон чимэхийг хичээцгээв. Гэлэнтэн Целлих 

	— Христосын үнэн сүжигт үндэсний үзэлт... гээч гэхэд Нотгрошен царайчлангуй

	— Ингэхэд ноёд оо! Үнэнээсээ илгээх гэж байна уу? Эсвэл зүгээр тоглоод байна уу? гэвэл Дидерих ихэд хилэгнэн:

	— Бид ариун «хутаг төгс бүхнийг тоглоом тохуу хийх дургүй. Үүнийг хөөрхий азгүйгээр насыг барах тавилантай танд хэрхэн ойлгуулах бил ээ! гээд Нотгрошеныг ингэж ч буруудах гэж байх уу гэсэн байртай гараа базлан суухуйд Дидерих тайвшран

	— Таны эрүүл мэндийн төлөө! гэж хошуучид хандан хундагаа өргөв. Цаадах нь

	— Бидэнд эзэн хаантан шиг хангай хан шиг түшигтэй нөмөртэй юм үгүй шүү гэвэл Ядассон бүхний анхаарлыг татан,

	— Христосын үнэн сүжигт сайн санаат үндэсний үзэлт Нетцих хотын иргэд бид өөрсдийнхөө чин хүсэлдээ хөтлөгдөн хотын тамгын өргөөний ойролцоохон зэвсгийн агуулахын дэргэдэх айргийн газраа хуран чуулж рид хувилгаан шидээрээ далдыг мэдэгч оройн дээд чандмань эрдэнэ эзэн хаантан таны өлмийн өмнө хөсөр сөхрөн айлтгах нь: Өчүүхэн муу доордос бид, түм наслах, цог жавхлант хосгүй гэгээн эзэнтэн танаа, чин үнэнчээр зүтгэхээ, нэгэн санаагаар илэрхийлэн, улмаар газар сайгүй боловсрон бүрэлдэж болох, үймээн самууныг чин үнэнээсээ үзэн ядагч гэгээн танд, хэзээ ямагт итгэдгээ айлтган дэвшүүлж, зөвхөн энэ өдрийн Нетцихийн харуулын байгуулсан гавьяа нь чухамдаа эрх хүчит тэнгэр бурхдын хөвгүүн, эзэн хаантан агсан Хаммураби ба аугаа их Вильхелм лүгээ эгээ ижил таны сүр хүчит бүхнийг баярлуулан гийгүүлэгч илэрхийлэл эрх бөгөөс мөнөөс мөн хэмээн үзмүй гэж уншаад бүгд алга ташицгааваас зальтайхан инээмсэглэв. Хошууч

	— Гарын үсгээ зурцгаая! Энд суугаа ноёдоос тодруулах юмгүй юу? гэвээс Нотгрошен хоолойгоо засан

	— Зохилдох даруу байдлаар гэсэн ганц үг нэмэх гэвэл Дидерих

	— Яагаад тэр бил ээ? гэв. Зүрх орсон сонины эрхлэгч ямар ч үндэсгүй хи хи хөхрөн сандал дээрээ найгаснаа,

	— Ноёд оо! Би харуулын хувьд хэзээ ч муу юм хэлэхгүй. Учир нь цэргийг гагцхүү буудуулахын тулд байлгадаг билээ гээд Дидерихийг

	— Тийм юм бол сайн биш үү? гэвэл

	— Тийм нь ч тийм ээ. Тэгэхдээ эзэн хаантны таалалд нийцэхийг бид яахин төсөөлөх бил ээ? гэв. Тэгээд Дидерихийг

	— Маргаад яах вэ? Люкд болсон явдлыг санахгүй юу? гэхэд Нотгрошен

	— Өнгөрч улирсан юм ч яах вэ... хи-хи... хамгийн чухал нь л бид эзэн хаантнаа онцгой ухаант... хи-хи... хи тэмүүлэгч үйл явдалжуу гэдгээ л мэдвэл болно.

	Би сониндоо ноён доктор таныг сайд болох гэнэ гээд нийтэлбээс... хи-хи... Та ч хүртэл яавч таалахгүй шүү гэснээ Ядассоныг

	— Еврейчүүд шиг тоглож нялуурахаа тат! гэвэл сонины эрхлэгч бүүр ч зэвүүцэн

	— Би сүм хийдийн хайлан жасаа хурах ёслолоор тэнгэр бурхны номд сүсэглэн залбирахуйг сурталдсан хоёр ч үе хэртэй юм сониндоо хэвлэж байна. Харин харуулын цэргийн өнөөдрийн үүнийг чинь, хүний амийг нохойнх лугаа адил бүрэлгэснийг нь ялт хэрэг гэхээс өөр аргагүй. Эс тэгвэл бид тань өөрсдөө өөрсдийгөө хөөдөж орхино шүү дээ гэв. Хэсэг зуур анир чимээгүй болон бодолд автсан хошуучийг барьж асан харандаагаа унагахад Дидерих түүнийг нь шүүрэн:

	— Бид чинь ингэхэд үндэсний үзэлтнүүд мөн байна уу, биш байна уу? гэж нэрээ татлан зурж бүгдийн сэтгэлийг хөөргөхөд, үсгээ зурахын хүслэнд автсан Нотгрошен,

	— Аль уу цахилгаанаа гэв.

	Дидерих мөнгөө маргааш нэхэмжлэгээр авахыг пивоны газрын эзэнд мэдэгдээд өндийхөд хүсэл мөрөөдлийн нэгнээ хөл алдсан Нотгрошен

	— Би гэгээн эзэнтнийхээ хариу цахилгааныг хэвлэмэгцээ Шерлитнд7 бараалхана даа! гэвэл хошууч

	— Намайгаа, цаашдаа удахгүй, бүжиг үдэшлэг хийлгэх гэж харайлгаж явахгүйг үзэх болно оо! гэж бархирав. Гэлэнтэн Целлихийнд тэгэхэд сүмээр дүүрэн хүмүүс цуглачхаад, гарахдаа буруу номын муу ёр шүглэсэн хүр дүү Хойтойфелийг нь чулуугаар нүүлгэж байх шиг, Кюйхэнд Нетцихийн гудамжаар гол урсах шиг элдэв юм сэтгэлд нь ургав. Ядассон

	— Эзэн хаантандаа туйлбартай үнэнчид минь хэн зүрхлэн эргэлзэх бил ээ! гэж бархирвал Дидерих

	— Бук зөнөг л амиа хаацайлах болжээ! Гаузенфелдийн Клюзинг ч мөн ижил дээ! гэв. Эгнээ барин гудамжаар алхан буй тэд түрүүлэх гэж ухас ухас хийнэ. Таягаараа дэлгүүрийн цонхны төмөр сараалжийг дэлдэгч тэд нар «Рейны харуулд»8 хэмээгч нэгэн дууг дур дураараа бархиралдав. Тэгэвч шуудан хорооны байшингийн үүднээ зогсоо, цагдаа азаар байрнаасаа үл хөдөлнө. Сэтгэл нь хөөрснөөс юу хэлэн байгаагаа ч мартсан Нотгрошен түүнд хандан

	— Найз минь, өөрт чинь хүсмээр юм байвал бидэнд хэлээч! Бид хаантандаа цахилгаанаар илгээчихнэ шүү гэж хашхирав.

	Дотор муутай гэлэнтэн Целлих, шуудангийн өмнөхөнтэй хүрэв үү, үгүй юү шаналж эхлэв. Шаналгааг нь нимгэлэлцэх гэж түншүүдээ бужигнаж байх зуур Дидерих хонхыг таттал дотроос сахиул түшмэлийг гарч ирэхэд, түүнд цахилгаанаа гардуулав. Цахилгааныг нь уншсан түшмэл өөрийг нь гайхан ажвал Дидерих ширэв татан муухай харав. Түшмэл доош харж цахилгааныг нь нэвтрүүлж эхлэв. Сахиул харуулын түшмэл зангиуд нь барьж гүйлдэн ордны шадар сайд нарт дамжуулж, эзэн хаантны сонорт хүрэх цахилгаанаа нэвтрүүлж байхад Дидерих, юу ч үл хэрэгсэн гэгээн эзэн хаантныхаа догшин хөрөг адил хүрлийн, нүдээ цахилуулан зогсов. Яг л гэгээн эзэнтнийх шигээ титэмт дуулга бүхий мэт нэгнийг санан байгаа түүнийг зүүсэн сэлмээ хэмээн хоосон гуяа илэн

	— Надтай хэн зүрхлэн шөргөлцөлдөх вэ гэхэд түүний нь сонсоод балмагдсан цахилгаанч түшмэл, хариулт мөнгө нь бүрэн байгаадаа хэмээн сандран ахин тоолов.

	Хариултаа авуутаа Дидерих ширээнд очин нэгэн хуудаснаа хэдэн мөр татлаад түүнийгээ хармаандаа хийж нөхдийн хойноос гарав.

	Түүнийг гарахад харихаар завдан буй гэлэнтэн Целлих, үүрдээр салахынхаа өмнөх лүгээ адил нулимс асгаруулан гараа сүйхний цонхоор далласаар хөдлөхөд, ойролцоох дуурийн театрын булангаар ороон далд орж буй Ядассонд

	— Чи чинь тэнд суудаггүй шүү дээ! гэж хашхирсаар хошууч мөн араас нь далд оров.

	Дидерих Нотгрошентэй хамт үлдмэгцээ тэндээсээ хөдлөн, Лютерш гудамжнаа хүрвэл сонины эрхлэгч нь нэгэн авхайтныг бамбар эргүүлэн тоглохыг харуулсан «цахилгаан гайхамшиг» хэмээгч зарлалыг харахаар «Валлада» жүжгийн хүрээлэнгийн өмнө ирмэгцээ доороо зогтусваас Дидерих сайх нөхөртөө хуумгай хөнгөн зангаар хөөцөлдөх нь зохисгүй цаг шүү гэж цөхрөлтгүй удаан тайлбарлав.

	Гэтэл «Нетцихийн хуудас» сониныхоо байшинг хармагцаа сонины эрхлэгч өнөөх «цахилгаан гайхамшиг» гэдэг зарлалаа мартан, өөр юм санасан бололтой.

	— Машинуудаа зогсоож хэвлэхээ боль! Үндэсний үзэлт эрсийн цахилгааныг маргаашийн сонинд нь нийтлэх минь! Та ч маргааш өглөө унших сан гэж байгаа биз! гээд дэргэдүүрээ яваа шөнийн эргүүл рүү эргэхэд Дидерих түүний хоёр гарыг чанга атган,

	— Зөвхөн тэрх цахилгаан төдийхнийг бус шүү. Надад бас нэг юм байна. Үүнийг гээд нам дуугаар өгүүлснээ хармаанаасаа нэгэн хуудас гаргаж

	— Цахилгаан хүлээн авагч сахиул түшмэл бол надад сайн итгэдэг хуучин танил минь л дээ. Харин миний гар дор орсон хүнийг хэнд ч битгий хэлээрэй. Эс тэгвэл өөрт чинь муу юм болно шүү гэв.

	Нотгрошен бүхнийг барин андгайлахад Дидерих мөнөөхөн хуудсаа ч үл харан,

	— Цахилгаан шүү. Сайх ажилчныг буудан алсан харуулынхан хорооны штабын хурандаагийн нэр дээр хаягласан байна билээ. Бичсэнийг нь уншваас: «Дотоодын дайсантай цус урсгалцах, алдар хүндэт, ширүүн тулалдааны талбарт онцгой гавьяа байгуулсан сайх харуулыг гэгээн эзэн хаантан өршөөн энэрч ахлагч цолыг хүртээн соёрхов» гэснийг та бод л доо гээд хуудсаа өгвөл түүний хүрлийх сүртэй дүр, үзүүр нь нүдэндээ орчих вий гэмээр дээш шөрвийн эргэсэн ширвээ сахал, аянга цахилгаан мэт цахилах мэлмий тэргүүтнийг нь харж мэл хөхөрсөн Нотгрошен,

	— Миний бодоход та... хэмээн гараа сарвайн,

	...Гэгээн эзэнтэй усны дусаал шиг адил юм даа гээд түүнийг нь авав.

	
ДӨРӨВДҮГЭЭР БҮЛЭГ

	Дидерих шинэ тевтончуулын нийгэмлэгт байсан шигээ бага үд хүртэл унтмаар байсан боловч хотын тамгын газрын дэргэдэх пивоны газрын нэхэмжлэгч ирж сэрээсэн тул арга буюу босон албан өрөө рүүгээ явах боллоо. Гэтэл түүн дээр нь гэсэн шиг гэр орныхон нь аар саархан юмаар нэрмэн тав алдуулав. Охин дүү нар нь түүнээс оо энгэсэг, үнэртэн танартан, сам шүүр мэтдээ сар бүр авдаг мөнгөө нэмэхийг шаардав. Түүнийг өөрөө ч хүртэл гар хоосон болчихсоноо тоочиход цаадуул нь Зетбир өгч болоод байсан гэж ярвалзацгаав.

	Зетбирийн өгөөмрийг дурсахад дургүйцсэн Дидерих «аа эднийг ингэж их толгой дээрээ гаргахгүй, өгөхгүй» гэж хатуу шийдэн, тэдний зоргоор баруун зүүнгүй чулуудаж байж үйлдвэрийг нь сүйрүүлэх шахсан аж ахуйн даамлаа санан,

	— Магтаад байгаа тэр зөнөг чинь та нарын дураар мөнгө чулуудахгүй шүү гэвэл, дүү нар нь биеэ барьж тэсэлгүй,

	— Тэгвэл, биднийг биедээ тохирсон юм олоод өмсчих мөнгөгүй явахад доктор та ганцхан оройгоо л бүтэн нэгэн зуун тавин маркаар дарс зооглож байх нь ээ! гэв.

	Дидерих ихэд хилэгнэж, нүүрээ татвалзуулан, захиа занааг минь бас нэгжинэ гэнэ ээ! Намайг бас тагнаж туршиж байгаа вий! Би чинь энэ гэрийн эзэн бус харин хэдэн эмс ахайтныг алхайн суулгаж тэдний зүй зохисыг нийцүүлдэг зарц боол нь болох нь ээ? хэмээн хашхирч газар дэвсэхүйд шилэн сав суулга, цонх доргин хангинав. Эхийгээ аргадан гуншгинаж, охин дүү нараа айсныг хараад Дидерих:

	— Яаж та нар ингэж хэлж зүрхэлнэ вэ? Та нар чинь юун ухаангүй авгайчуул вэ? Тэр зуун тавин маркийг чинь би зүгээр үрээгүй харин түүгээр чинь алсдаа хөрөнгө зузаалахад хэрэг болох зам гаргасан юм! Зуун тавин марк чинь хөрөнгө зоорь хотойлгох нэг их гарз биш гэдгийг та нар мэдэхгүй гэж үү. Тийм ээ, тэгэхдээ орлого ч биш л дээ. Та нар намайг тэр хараал идсэн дарсыг ямар ч бодолгүй, хөлчүүрэх гэхдээ л уусан гэж бодно уу? Ээ чааваас аргамжнаасаа цаашхыг хардаг ч болоосой. Та нарын ойлгож таахгүй шинэ бодолтой хүмүүс дайралдаад л тийм болсон юм гэж үгээ олж цөхсөнөө, — Хаана тэдэн шиг ирээдүйтэй хүмүүс байна! гэв.

	Түүнийг хаалга саван, өрөө рүүгээ явахад эх нь өлмий дээрээ зөөлөн зөөлөн гишгэлэн хойноос нь очиж диван дээр хэвтсэн түүний гарыг авч

	— Миний хүү, ээж нь ойлгож байна, ойлгож байна гэж зүрх сэтгэлээсээ өгүүлэхэд Дидерих, ээждээ

	— Даршилсан май загас авчирна уу гээд Нетцихийг шинэ үзэл санаагаар амьсгалуулах гэж ядаж байхад дээр нь бас гэр орныхон маань тэнхэл тамирыг минь алдуулан нэрмэж байх гэж дээ! хэмээн гомдон уухилснаа:

	— Би та нарын хувьд хэтийн том юм бодож байна: Намайг өөрийнхөө бодсоноор чөлөөтэй хөдлөхөөр байлгаад алиач! Хаа ч тэр нэг нь л толгойлж байдаг шүү дээ. Ямарваа нэгэн юманд авхаалж самбаа, байр суурь байх хэрэгтэй. Одоо Зетбир өвгөн надад хэрэггүй болжээ. Хөгшин яах вэ ойр зуурхандаа чадлаараа байг. Харин би түүнийг сүүлд яахаа мэднэ гэв.

	Хайрт үр болсон түүнийг өөрийн болон бүсгүй дүү нарынхаа төлөө юу хэрэгтэй бүхнийг хийх хүсэл дүүрэн буйг эх нь сая л нэг ойлгож итгэхэд Дидерих албан өргөө рүүгээ очин Эшвайлэр дахь Бюмлийн нэрэмжит машин төхөөрөмжийн үйлдвэрт майлерын загварын «Эрхийн ихээхэн тэмдэгт хос Холлендер» хэмээгч цаасны машин илгээхийг хүсэж захиа бичив.

	Бичсэн захиагаа ширээн дээр орхин гараад иртэл аж ахуйн эрхлэгч галдаа өвгөн Зетбир ирчхээд захиа дээр нь нулимс дуслуулан уухилж байв. Өвгөн өөрийг нь харуутаа нулимсаа нүднийхээ ногоон саравчны цаана нууна уу гэмээр болов. Дидерих

	— Та наадах захиагаа дахин хуулж бичнэ шүү! гэж хүйтнээр тушаавал хөгшин:

	— Бүхнийг ивээгч эзэнтэн минь, манай хуучин муу холлендер баталгаа тэмдэг үгүй ч талийгаач эцэг тань ажил хэргээ эхлэн, түүний хүчинд өдий зэрэгтэй цаасны үйлдвэртэй болон цэцэглэн хөгжсөн сөн хэмээв. Дидерихийг,

	— Яагаа вэ тэгээд? Би ч бас өөрийнхөө гэсэн холлендертайгаар өөрөө улам хөлжиж үйлдвэрээ ч томсгоно гэж үг бүрээ тод хэлэхэд Зетбир гомдон,

	— Манай хуучин холлендер маань бидний хэргийг бүтээгээд л байна шүү дээ гэв. Дидерих

	— Надад болбоос тиймгүй байна гэхэд Зетбир

	— Хуучин муу машин маань, мөлжлөгийн аливаа цуу шуугиан тарьсан тэр шинэ машинуудаас хэзээ ч доордохгүй гэж дуу алдаад Дидерихийг шийдсэнээсээ буцах шинжгүй болохоор нь бүүр байж ядахдаа үүдээ онгойлгон,

	— Наполеон! Та түргэн зуур ороод ир! гэв.

	Дидерих байж ядталаа уурсан

	— Та, түүнийг дуудаад яах гэсэн юм бэ? Миний хэрэгт бүү хошуу дүрүүл! гэвэл цаасны томоохон үйлдвэр дээр ажиллаж асан механикаар гул барих гэсэн Зетбир

	— За Наполеон, ноён докторт манай машин хэрхэн ажиллаж буйг яриач гэвэл Дидерих өрөөнийхөө хоёр булангийн хооронд холхин энэ хог нь намайг зориуд уурлуулах биз гэж бодтол харин Наполеон эхлээд залуу эзнийхээ ажил хэрэгчийг товойлгон магтаад дараа нь хуучин муу холлендерыг аргагүй муудаж дордсоныг хурц үгээр дайран шүүмжлэв.

	Өөрийг нь зовоож буй хуучин муу машины тухай механикийн тийн өгүүлэхийг сонсуутаа сайх машиныг болдог бол гаргачихмаар болсон Дидерих овоо тайвширч «Үгүй энэ Наполеон чинь өөрөөр ярьж байна шүү» гэж бодсон боловч урьдын хонзонгоо санаж:

	— Эрхэм механик таны ярихыг сонсвол та ч машиныг голоод манай муу үйлдвэрийг орхин явахыг завдан байгаа шив гэвэл Наполеон эзнийхээ ёж үгийг эс анзаарсан царай гарган, ажиллахад хэчнээн хялбар дөхөм цаасны шинэ машин Холлендерын бүх зураг хөрөг тайлбар сэлтийг өөрт нь ярьж танилцуулахад Дидерих инээд алдан,

	— Та бүхний ажлыг хөнгөвчлөх юм биз дээ! Тэгэх л юм бол сайн. Баярлалаа явж болно гэв.

	Механикийг гарснаас хойш Дидерих Зетбир хоёр үг дуу ч үгүй дор дороо нэлээд удаан бодол болон байтал Зетбир гэнэт

	— Машин аваад оронд нь юугаа бид өгөх бил ээ! гэвэл тэр тухайгаа олонтоо бодсон Дидерих:

	— Аа, зүрх алдаад байх юм юун байдаг юм бэ? Ямар ч болов төлнө дөө! Юуны өмнө удаан хугацаанд л цувруулахаар тогтоно. Нэгэнт л тийм үнэ цэнтэй машин захиалчихвал дараа нь хэрхэхээ мэдэхгүй болчихгүй шүү дээ. Таны дүлгэнэх ч их болж дээ. Би ойрын ирээдүйд үйлдвэрийнхээ зарим хэсгийг өргөтгөнө... Тэр тухайгаа би, өнөөдөр далан хэллэхийн хэрэггүй гэж бодно гэв.

	Нээрээ ч төлөхдөө тулбал бядаар тааруухан даа гэж дотроо эргэлзэвч Дидерих дээгүүр харан, албан тасалгаанаасаа гарав. Замдаа, энэ Наполеон Фишер гэгч чинь юун муухай харцтай золиг вэ? Эргэн тойрон тэрсүү дайсан гэж нэгнийг бодох лугаа цээжээ гэдийлгэн «Харин ингэхэд хүчээ хуримтлуулах хэрэгтэй байна. Гайгүй би та нарыг үнсэн товрог болгоод өгөмз. Тэгэхэд л та нар хэнтэй арцалдсанаа мэднэ дээ» гэж бодсоноо өглөө сэрэхдээ юу санаснаа гэнэт санаад Хойтойфелийн руу очихоор болов.

	Эмчийн үзлэгийн цаг байсан тул аргагүй хүлээх болов. Өрөөнөөс ханхлах эм тангийн эхүүн үнэр гял цал болсон багаж хэрэгсэл тэр бүхэн нь эрт дээр хүүхэд ахуйдаа түүний тэнд хэрхэн айж хурган ирдэг байсныг нь эрхгүй санагдуулав.

	Хойтойфель түүнтэй уулзуутаа ширээн дээрх сониноо аван инээвхийлснээ 

	— Та лавтай ялснаа бахархахаар ирэв үү? Нээрээ ингэж нэгэн доор ганц сумаар мянгуужин шиг хоёр гайхам амжилт олох гэж! Энд, дарсны халуунд эзэн хаантандаа хэчнээн үнэнчээ илтгэн урсгасан таны цэцэн мэргэн үгийг болон эзэн хаантнаас харуулын тэрх баатар гэгчид илгээсэн таны үзэл бодолтой яв цав нийлэх цахилгааныг нийтэлсэн байх шив дээ гэвэл Дидерих:

	— Юун утас цахилгаан бил ээ? гэв. Хойтойфель эмч утас нийтлэгдсэн сониныг түүнд сарвайвал Дидерих авч

	«Дотоодын дайсантай цус урсгалцах алдар хүндэт ширүүн тулалдааны талбарт онцын гавьяа байгуулсан сайх харуулыг гэгээн эзэн хаантан өршөөн энэрч ахлагч цолыг хүртээж соёрхов» гэж уншив. Цагаан цааснаа хар бэхээр дурайх тэр нь ид бахтай санагдан, сэтгэл нь хөөрөхөд эр хүний намбатай байдлаар

	— Энэ ч ёстой л үндэсний үнэнч үзэлтэн бүхний зүрх сэтгэлийн үг байна даа гээд Хойтойфелийг арга тасрангуй мөрөө хавчисхийхэд улам зориг орон цааш нь

	— Би үүний учир ирээгүй. Харин өөртэй тань цаашдаа найртай байх сан гэхдээ ирлээ гэвэл Хойтойфель

	— Ямаршуу байцгаах маань илэрхий болсон биш үү гэв.

	— Үгүй тийм ч биш болоод байна гээд, хэрхэн энх тунх амар жимэр байх сан гэдгээ онцлон сануулж эвлэрэнгүй байхын учрыг ухамсарлан зөвшөөрөхөд бэлхнээ байвч үндэсний үзэл санаагаа эрхэмлэн хүндэлдгээсээ би хэзээ ч үл няцан эзэн хаантандаа мах цуснаасаа үнэнч үлдэхээсээ буцашгүй.

	— Тэгээд л тань шиг хагархай хэнгэрэг оргин явах хэрэг үү? гэхэд Дидерих, «Энэ этгээдийг хар аа та минь, урьдын захиа занааг минь нэхэн санаж намайг айлган сүрдүүлээд тас атгах даг шүү» гэж санамагцаа дороо хавьчив.

	Хойтойфелийн нангиадархуу шар нүүрнээ хөх инээд тодорч: өөртөө итгэмтгий төрхөд нь ёжлол нуугднам уу гэлтэй агаад нэг ч үг эс дуугарах нь хоёр талдаа иртэй цаазын сүхээ түүний толгой дээр далайх мэт ажмуу! Энэхэн заналт байдлыг эцэс болгох хэрэгтэй! гэхдээ Дидерих,

	— Танаас би захиагаа авмаар байна гэвэл гайхаж цөхсөн Хойтойфель

	— Юун захиа бил ээ? гэв.

	— Цэргийн албанд татагдахдаа танд бичсэн захиагаа

	— Аа тийм, цэргийн албанаас зайлсхийх гэсэн үү?

	— Би ч бас таныг, миний гэнэн хонгор хүсэлтийг яаж тохуу болгох бол гэдгийг мэдэж байсан юм. Захиаг минь даруй эргүүлж өгөхийг дахин гуйя гээд Дидерихийг урагш давшихад суудлаасаа огтхон ч эс хөдлөх Хойтойфель

	— Та намайг тайван байлгаач! Би таны захиаг хадгалаагүй шүү гэхэд Дидерих

	— Би танаас үнэнийг сонсмоор байна гэж зандарвал Хойтойфель

	— Би үнэнээ тушаалаар өгдөггүй хүн шүү гэв. Түүнийг дахиад л

	— Танд л гэхэд энэ шударга бус явдлын чинь уршиг юу болохыг сайхан мэдээрэй. Миний тэр зурвасаар гул барин булай бузрыг сэдвэл би мэргэжлээ буруу ашигласнаар чинь заалдах болно байх. Тухайлбал, би эмчийн зөвлөлд гомдол гарган таныг өөдлөх сөгөөгүй болтол тань дарж, торгууль тогтоолгочих нь шүү гэснээ ихэд уурласнаас хоолойгоо шахан, — Та намайг яахаас ч буцахгүй болсон дээрээ тулсныг хараа биз ээ! Бид үхэх сэхэхээ үзэлцэх нь байна шүү гэвээс, түүнийг сониучирхан харж суугаа Хойтойфель толгой сэгсрэн эрүү сахлаа хөдөлгөн

	— Таны хоолой тань бүүр таг болох нь ээ! гэв.

	— Миний хоолой сөөх танд ямар хамаа байна?

	— Нээрээ ч юуны хамаа байна. Над гагцхүү хүний ухаанд багтаж, амнаас гарамгүй юм хэлсэн чинь сонин байна.

	— Юун бил ээ? Аль уу, та жаахан тодорхойхон шиг яриач! гэхэд нь Хойтойфель үл дуугарсан тул Дидерих нүдээ цахилуулан

	— Таныг би эмчийнхээ л үүргийг гүйцэтгээрэй гэдгийг шаардаж байна! гэсэнд Хойтойфель

	— Би чинь таны харьяаны албат биш байх аа гэхэд Дидерих зовхио буулган аргадангуйгаар

	— Заримдаа хоолой минь их эвгүй өвдөх юм. Та юу гэж бодож байна? Энд ямар нэгэн аюултай юм байна уу? гэвэл Хойтойфель

	— Би танд нэгэн сайн мэргэжлийн хүнд бараалхахыг зөвлөе гэв.

	— Та тань манай эндхийн цорын ганц эмч нь. Бурхан өршөө ноён эмч ээ. Сэтгэлдээ битгий нүгэл хураагаарай. Би тань гэр бүлийнхнээ авч явах ганц хүн нь шүү дээ.

	— Тэгвэл та бага шиг уугиулж, бага уу! Та өчигдөр орой арай л хэтрүүлчхэж.

	— Аа өчигдрийн дарсны хувьд гэвэл та намайг уучилж чадахгүй биз ээ. Тэр чинь ёстой эзэн дээдэстээ үнэнч сэтгэл санааных байсан юм.

	— Та намайг муу саналаа гэж сэрдэх байсан бол асуудаггүй л байж дээ? Дидерих ихэд наманчлангуйгаар,

	— Та намайг хоолойн өмөн үүтэй болсон эсэхийг хэлээч! гэвэл мөн л түрүүчийнх шигээ эрс тэсээр байгаа Хойтойфель

	— Та хүүхэд ахуйдаа чихний булаг, үе мөчний шаналгаатай байж билээ. Уг нь цэргийн алба хаадаг л байж дээ. Тэгсэн бол яалаа гэж ингэтлээ шалхайтал гүзээлэх билээ гэв.

	Гэвч Хойтойфель түүний хоолойг үзэж, эм түрхэхээр багс шургуулах болов. Дидерихийг хахаж цацан ханиалган өөрөөс нь таг зуурахад Хойтойфель тэсэлгүй багсаа буцааж аван хамраараа

	— Ингээд байвал тань би яаж ч чадахгүй шүү дээ. Та тань ердөө хүүхэд ахуйгаасаа дээрдээгүй байна шүү гэв. 

	Сайх тамын өрөөнөөс арай чамай мултран амьсгаа авахтай болсон Дидерих нулимсаа ч хатааж амжаагүй гараад алхтал Ядассон дайралдаад,

	— Юу болчих нь энэ вэ? Хойтойфелийнхээр орохыг бодвол өчигдрийнхөө архинд шартаа биз гэсэнд Дидерих өөрийнхөө гарцаагүй очих болсноо итгүүлэн цөхөхдөө

	— Би цаадах хүний оронцогт чинь хэдэн хатуу үг хэлмээр санагдаад ноён Лауэрийн өчигдөр үдшийн ярианы талаар дөмөгхөн шиг сэнхрүүлэн өгөх санаатай очсон юм. Лауэрийн тийн хэл ам гаргасан нь эрүүл ухаантай над мэтэд тааламжгүй байна гэв.

	Ядассоныг Клапшийн пивоны газар орох уу гээд тийшээ очиж түүнтэй нэгэн ширээнээ суумагцаа

	— Би тэр ноёныг үнэхээр ухаан алдталаа согтоо юу, эсвэл тэгтлээ ялзраа юу гэдгийг сайн найзаас нь тодотгох санаатай тэднийхээр орлоо. Тэгтэл та юу болсон гэж санана? Хойтойфель ичгүүр сонжуургүй авирлан, бидний эзэн хаандаа шударга тахимдуу байгааг минь дайрч давшлав. Тэгэхээр ч барахгүй эзэн хаантны цахилгааныг ч дайрч доромжиллоо гэхэд Ядассон

	— За тэгээд гэснээ нэг гараа Клапшийн охины суга саам руу явуулбаас Дидерих «ирэх бямба гарагт ахин очиж хоолойдоо яаж багс шургуулуулна даа» гэж бодовч өөрийн үнэнээ илт мугуйдлан

	— Миний л хувьд тэдэнтэй тэгнэ ингэнэ гэх юм ердөө ч алга. Эдэнтэй амьсгаатай байсан цагтаа нэгийгээ үзэлцэнэ! гэж хашхирав. Ядассон тэгэхэд

	— Гайгүй, би ч бас үзүүлэмз! тээд Дидерихийг гайхсан байртай харахад нь хариу болгон, — Та ер нь Лауэр, Хойтойфель мэтийн ноёдыг машид сонирхдог эзэн хаантны хууль сахиулагч гэх нэгэн тамгын газар байдгийг сайн санаарай гээд Клапшийн охиныг холд гэж дохив.

	Түүнийг

	— Энэ тань юу гэсэн үг вэ! гэвэл Ядассон,

	— Тэднийг эзэн хаантны нэр төрийг гутаасан хэрэгт яллахгүй юу? гэв. Дидерих

	— Та юу даа! гэвэл Ядассон

	— Тийм ээ, би, хууль сахигч ноён Файфер сувилуулж байгаа энэ үед түүнийг орлож байгаа шүү дээ. Уушны газарт та нарын үг сөрөлцөхөд би гадагш гарахдаа хэн хэнээр гэрчлүүлэхээ тогтсон болохоор өөрөө энэ хэргийг яллаж болно шүү дээ гэв. Дидерих

	— Хүн гомдол эрж хэрэг мэдүүлэхгүй бол яах вэ! гэвэл Ядассон хүйтнээр инээмсэглэн,

	— Бурхны ачаар бид түүнгүйдэхгүй, гайгүй... Ингэхэд би танд өчигдөр орой өөрийн тань гэрч болох гэснийг сануулчихъя! гэв. Дидерихийг сандран

	— Үгүй би тэгээгүй байх аа гэхэд нь Ядассон мөрийг нь алгадан,

	— Зүгээр, зүгээр. Та хэрхэн андгайлж тангарагласнаа сана! Тангараглаж байснаа санавал бас гэрч болъё гэж байснаа санана! гэв. Дидерих тэгэхэд хилэгнэн, пивоны газрын эзэн Клапшийг хүртэл юу болов гэж хартал нь чангаар

	— Хууль сахиулагч ноёнтоон! Би таныг гайхаж цөхөн байгаагаа өгүүлж чадахгүй нь ээ. Миний бодож байгаагаар бол та, хууль сахиулах тамгын даа ноёнтон болох санаатай юм байна. Харин таны зэрэг тушаалд донтохоос надад ямар ашиг унах байна? гэж хашхирвал Ядассон,

	— Харин аа! Ашгийн тухайд бол надад биш, танд юм бус уу, гэхэд Дидерих дахиад л,

	— За, тийм байж. Ингээд л хоёулаа шөргөлцөж эхлэх хэрэг үү? гэв. Ядассон тэгэхэд

	— Бид учраа олж, хужраа тунгаацгааж болно гэж итгэж байна. Шүүхийн тэр хурлаас зүрх алдах юм юу ч үгүй. Тэр орой зөвлөлийн байшин доорх пивоны газраа та нарын үг сөрөлцсөн тэр тухайд чинь зөвхөн та бус, бас Лауэрийн өөрийн нь түншүүд л гэрчилцгээх болно. Тэгэхэд түмнээс түрүү олноос онцгой үзэгдэх юу ч үгүй... гэж учирлаваас Дидерих:

	— Лауэртэй үг сөрөлцсөнөө л үнэн гэх юм бол бололгүй яах вэ! гэв. Ядассон түүний сэтгэлийг засан:

	— Хэн юу гэж гэрчлэв гэхийг гоцлон сонирхох явдалгүй, харин Лауэрийг л үнэхээр тийм ял тулгагдах үг өчиж үү гэдгийг л тодруулан гаргах юм шүү. Та яг л бусад гэрчийн этгээдийн адил асуусан асуултад л өөрийнхөө үзсэн харснаа хэлнэ. Хүсэхэд харин нэлээд цэгцтэй хянуур л хариулах нь чухал гэсэнд Дидерих

	— Нэлээд цэгцтэй хянуур гэв үү! гэж тодотгосноо Ядассоны царайд инээд тодрохыг ажих зуураа, — Төлөв томоотой Лауэр мэтийн хүнийг би шоронд яагаад оруулчих болов оо! Яахын ч аргагүй, төлөв томоотой хүн дээ! Тэгээд очиж очиж улс төрөөр л хэнд ч хал болоогүй хүнийг үү? гэвэл Ядассон

	— Буктай л үзэлцэх гэвэл цаадах хүргэнийг нь ноцох чухал гэхэд Дидерих дорогш харан «Энэ зэрэг тушаалын донт, нэр нүүрээ барсан завшаанч еврейг хараач хөөе! Иш-ш, энэ бид хоёрын эв түнширхэх ч дээ, нохой долоо! Алхам бүрд өөрөөс минь хэдэнтээ илүү догшин ширүүн, нэр төрөө мартсан иймэрхүү юмс дайралдах болж. Тэгэхээр эд нараас л илүү ухаантай байх хэрэгтэй байна. Ямар ч гэсэн эдэнтэй болгоомжтой харьцах хэрэгтэй байна даа» гэж бодоод юу ч яриагүй байтал Ядассон шал өөр зүйлийн тухай яриа эхэлж:

	— Та, «Нетцихийн хуудас» сонинд гарсан эзэн хаантны цахилгааны тухай муж улсын төрийн ордон, манай шүүхийн тамгын газраар ямар юм болж байгааг дуулсан уу? Хурандаа өөрөө ямар ч цахилгаан аваагүй гэж баталж байна гэнэ ээ? гэхэд зүрх нь түгшин буй Дидерих хоолойгоо засан:

	— Сонинд хэвлэснийг нь харсан! гэвээс Ядассон эргэлзэх байртай инээвхийлэн:

	— Тийм ээ. Тэнд л нэг жого байгаа бололтой гэж халзан толгойгоо хаалганы завсраар цухуйлган чагнаж байсан пивоны газрын эзнээс сонины тэр дугаарыг аваад ирээч гээд сониныг ирмэгц, — Хар л даа та! Энэ дугаарт эзэн хаантантай шууд хамаарахгүй нэг ч мөр байхгүй. Шашин номыг мандуулан дэлгэрүүлэх тухай эзэн хаантны илгээлтийг тайлбарласан энэ тэргүүнийг хар! Муж улсын цэргийн дүүргийн танхимд ирүүлсэн хааны цахилгаан, харуулын цэргийн баатарлаг явдал, орон нутгийн мэдээ «Сонирхууштай булан» нь эзэн хаантны тухай гурав дөрвөн цэц магтаалаар дүүрсэн байна. Пивоны газрын эзэн

	— Сэтгэл догдлом юм ч их болж байна даа гээд дээш харахад Ядассон

	— Нээрээ л маргах юу байх вэ гэж баталбал Дидерих

	— Үймээн самууныхны гар хөл болсон «Нетцихийн хуудас» сонин хүртэл, манай эзэн хаантны гэгээн их сүр хүчийг бишрэхгүй байж чадахгүй болжээ та минь! гэв. Пивоны газрын эзэн

	— Ийм бахдам үйл явдал болж байгаа үед, гэгээн эзэнтний хосгүй хүндэт цахилгааныг сонины газар шууд ирүүлчхээд... харин дүүргийн цэргийн жанжных одоо л илгээж болох шүү гэхэд Дидерих

	— Нээрээ л тийм! Эзэн хаантан маань ёстой л ид шидийн хүчин төгс хувилгаан даа гэхэд пивоны газрын эзэн:

	— Ёстой доо! Ёстой гэв. Ядассон юу ч бол доо гэсэн байртай сууснаа,

	— За, тийм байж. Хүн мэдэх гэж шимтэн хөөцөлдөхгүй эзэн хаантны хүндэт цахилгаанд эргэлзэхээ больё гэхэд муж улсын цэргийн дүүргийн танхимд ирээгүй мөртөө Берлинээс хамгийн түрүүнд буруу зөрүү юм үе үе нийтэлдэг жижиг сонины газар шууд илгээсэн байх уу та минь! Муж улсын ерөнхийлөгч Вулков ноёнтон, Нотгрошеныг өөр дээрээ дуудуулбаас тэр өчүүхэн амьтан нь балмагдаад юу гээгүй юм байх вэ гэснээ ихэд хилэгнэн: — Муж улсын ерөнхийлөгч өөрийн биеэр шүүх тамгын газар ирж хууль сахих газрыг, Нотгрошен сайх цахилгаан мэдээг чухам хэнээс авсныг нь ол! гэсэн. Бид тэгэхээр нь жаал шуугилдаж шуугилдаж учир нь лавтай мэдэгдэхгүй болохоор Берлинээс юу гэхийг хүлээхээр тогтов гээд пивоны газрын эзэн Клапшийг галын өрөө рүүгээ дуудагдан одохоор нь цааш:

	— Хачин байгаа буй заа... Тийм үү? Энэ сэжигтэй, яагаад ч үнэмшимгүй онцгой хэргийг... тухайлбал утасны явдлыг... гэж хоёр нүүрт башир хүн шиг үг бүрээ тодотгон яахаас ч буцахгүй муу мэхтний төрхөөр юу гэх бол гэж чих тавин, — Одоо ч яах вэ мэдээгүй байна гэв. 

	Зүүдэндээ ч тийм аймшигт юм үзээгүй Дидерихийг балмагдан юу гэхээ мэдэхгүй суутал Ядассон түүний айн самгардсаныг хараад зальтайгаар,

	— Бид энүүхэндээ гэхэд, тэр эр, одоо л жаахан ухаантай хөдөлмөөр байна даа гэвэл Дидерих болгоомжтой хүйтнээр

	— Та тань өчигдөр орой өөр бодолтой байгаагүй бил үү? гэв.

	Ядассон архи л хүнийг тийм өөнтөгч бус болгочихдог байгаа гээд уучлалт гуйхад «Өчигдөрхөн ноён доктор гээд л эд бүгд намайг хөөргөөгүй бил үү! Хошууч Кунц мэтийн хорон санаатнуудыг ертөнц дахиад бүү төрүүлэг!.. гэж бодсон Дидерих сандлаа налбал нуруу нь хүйт оргин дээрэмчдийн дунд орчихсоноо мэдэв. Иймээс бүхэл хүчээ шавхан шийдэмгийгээр

	— Би өчигдөр үдшийн үндэсний үзэл санаатай түншүүдээ, хэнд нь ч... гэхэд

	Ядассон яг л бахь байдгаараа:

	— Таны энэ хэлж байгаа чинь миний үзлийн бат бөхөд итгээгүй хэрэг арай биш биз? Тийм бол би байдгаараа эсэргүүцнэ гэснээ Клапшийг хаалгаа хяхтнуулан шагайх тэрхэн мөчид, — Танд тус болъё гэж хэзээ ямагт бэлхэн байхаа эзэн хаантныхаа сүлд сахигч ноён Ассесор миний зориг төгс өгүүлэхийг бүү мартагтун! хэмээн хашхирав.

	Дидерих амандаа нэг юм гөвтнөөд пивоны үнийг төлөөд гарав. Энэ удаад тэд ийнхүү найрамдуу бусаар салцгаав.

	Дидерих гэртээ харих замынхаа турш шуухитнан явахдаа «Ядассонтай харгалдаад яах ч билээ дээ. Утас цахилгааныхаа тухайд Нотгрошентой ч уулздаг юм уу? Лауэрийг Ядассон барьж ноцохын шалтаг болов доо! Олз нь гэвэл эдгээр ноёдын үнэн нүүрийг танив. Түүний өөнтөгч төрх ч надад бараг анхны уулзалтаас сэжиглэгдсэн! Ер нь иймэрхүү хавьтсандаа галзуу нохой шиг үсчигсэд үндэсний үзлийг хэтдээ газар авхуулж чадахгүй» гэж бодлоо.

	Гэртээ ирмэгц Берлиний «Локаль-Анцайгер» сонины маргаашийн дугаарт хэвлэ гэж байгаа зүйлс дотор эзэн хаантны тухай наргиант богино өгүүлэл байж юун гэж гүйлгэн харвал, байвч тэр нь нутгийн сонины маргаашийн дугаарт хараахан багтахааргүй том ажээ. Гар нь өөрийн эрхгүй чичрэн сандлаа эргүүлтэл бие нь шалхийн сулрав. Ээжийгээ

	— Яав аа, хүү минь? гэхэд Дидерих, ёстой л үлгэр домгийн юм амилахыг харах шиг өмнөхөө гөлөрнө. Үнэхээр, эзэн хаантан нь гэгээн мэлмийдээ өдөр бүр толилдог цорын ганц сонины бусад мэдээнүүдийн дунд өнөөх цахилгаан нь хэвлэгдсэн байв! Тэгэхэд сэтгэлийнхээ гүнээс бараг өөртөө ч сонсохтой үгүйгээр

	— Миний цахилгаан байна гэж өгүүлэв.

	Баярласнаас цээж нь өөрийн эрхгүй гэнэтэд түнхийх болсон Дидерих «Энэ чинь үнэхээр өнөөх миний зохиосон утас шив дээ? Би чинь яахын аргагүй эзэн хаантныхаа юу гэхийг ширхэг ч үгийн зөрөөгүй мэдэрдэг болсон байна. Миний чих тэртээ холоос хаантнаа юу гэж соёрхохыг нь ч таан сонсдог болж. Толгой тархи минь яг л эзэн хаантных шигээ сэтгэдэг болж» гэж бодон, рид хувилгааны шидэт хүчтэй болсон мэт баярлав. Гэвч тэр дотроо маргаад энэ маань яадаг бол доо? Бүх юм зүүд зэргэлээ шиг замхарчихгүй байгаа даа? гэж бас ч сэтгэл зовов. Дидерих хар нүд хамхилгүй хонов. Өглөө нь Берлиний «Локаль-Анцайгер» сониныхоо шинэ дугаарыг өлөн элгээрээ олж уншваас, мөн л эзэн хаантны амьдралын тухай алиалал бүхий товч өгүүлэл түүний илтгэл яриа, хөшөөг нь босгосон тухай мэдээ дотоодын дайсныг дарахад онцгой баатарлаг гавьяа байгуулсан Пахолькийн элчид түрүүч цол шагнан хувцас өмсгөх ёслолд мужийн цэргийн дүүргийг захирагч жанжнаас эхлэн бүх дарга нар баяр хүргэн мөнгөн шагнал гардуулав гэсэн тэмдэглэл нүднээ жирэлзтэл хараа нь гэнэт «эрэлхэг гавьяа байгуулсан дайчин эрд эзэн хаантнаас цахилгаанаар түрүүч цол хүртээснийг ийн ёслов!» гэх лүгээ ихэд тайвшран сониныг чулуудаад үенгийн арьсан нөмрөгөө хөдрөв. Хэрэг явдал тийнхүү сайнаар эргэхэд Дидерих хамраа сөхөн нэг ч үг өөлүүлэхээргүй болж эрх мэдэлтэн лүгээ адил, нүдээ цахилуулан нуруугаа ганайлгаж, үг яриа, алхаа гишгээгээ хүртэл өөр болгов. Дидерих тийнхүү биеэ тоох тусам нь Наполеон Фишер гэгч өнөөх механик нь төдий чинээ уймруу бачимдуу оргин харц нь биднийг хөдлөхөд ямар байхыг чинь харамз гэх шиг хэдхэн үстэй шингэн сахлаа хөдөлгөн шүдээ зуун занасан шиг үзэгдэх болжээ. Тэгэхэд Дидерих за одоо л Дэймхэний Густатай сээтгэнэдэг хэрэг, тэднийхээр айлчилъя гэж шийдэв. Түүний очиход ахлах байлдагчийн бэлэвсэн авгай Дэймхэн ганцаар байв. Хуучивтар хамба хилэн өнгөцтэй зөөлөн жинтүүтэй урт сандалд сууж, бүч уяа болсон гэрийн хүрэн торгон дээл өмссөн автай угаалгачин бүсгүйнх шиг пэлцгэр улаан гараа гэдэс дээрээ зөрүүлэн суух нь орсон гарсан хүнд шинэхэн бөгжөө үзүүлэх гэсэн мэт харагдана. Гийчнээ, өөрийнхийг нь эв дүйгүйхэн магтахад Дэймхэн авгай бурхны авралаар охиноо тосонд умбаж торгонд тонгочихтой болгосноо сайрхан өгүүлж гэр ахуйн тавил тавьцаа эртний германчуудын буюу Людовик хаантны алиныхаар нь төхөөрөмжлөхөө хараахан тогтоогүй байгааг ярив. Дидерих Берлиний баячуулынхыг харахад эртний германчуудынхаар зассан нь зүгээр юм билээ гэж сэтгэлчлэн зөвлөвөөс Дэймхэн авгай харин эргэлзэнгүйгээр

	— Сурвалжит язгууртны манайх шиг айлуудаар таны орж гарч байсныг хэн мэдэх вэ? Хотынхонд ч заримдаа доторхоо мэддэггүй мөртөө гаднахаа гэдэг айлууд бишгүйдээ байдаг шүү дээ гэв. Тэгээд л гайхаш тасран ярих юм олж цөхөхдөө дэмий л гэдсээ хуруугаараа ихэмсэгхэн бөмбөрдөн суутал ашгүй Густа орж ирэв. Дидерих сандлаасаа нахилзан түргэн босож ялдамхнаар

	— Эрхэм ахайтаан! Амархан сайн уу? гэж гарыг нь үнсвээс Густа хөхиүнээр инээмсэглэн

	— Хөлөө битгий хугалчих гэснээ түүнийг тайвшруулаад, — Яг л дээдсийнхний хүн шиг байх шив дээ. Сурвалжтаны Брицен дэслэгч шиг мэндэлж байна. 

	Ээжийгээ:

	— Яг даа яг манайхаар хөлхөж байдаг өнөөх л олон дарга нар шиг байна. Манайд баронууд ирдэг болохоор бүх сандалдаа бароны сүлдэн хатгамал оёулах хэрэгтэй юм байна гэж өчигдөр чамд хэлсэн байх аа гэвэл Густа уруулаа үл ялигхан мурийлган

	— Нүд тайлсан айлд тэр тусмаа Нетцих ч даан ч бөглүү хот юм аа. Бид ч удахгүй Берлин рүү нүүчих байх гэхэд эхийгээ дургүйцэхэд цааш нь:

	— Эндхийнхний аяыг дагахад хэцүү байна. Өнөөдөр миний торгон дээлийг харчхаад Харнишийн хатагтай жөтөөрхсөнөөсөө хагарчихсангүй, ээжид цаасан малгай өмсгөөд л байвал болох нь тэр. Харин би бол сүйтэй хүнээ бодох хэрэгтэй Вольфгангийг улсын шалгалтаа өгөх болсныг дуулсан уу? Берлинд бол харин манай их мөнгөөр хөлтэйхэн хөдөлж болох оо доо гэхэд Дидерих

	— Вольфганг хүүхэд байхаасаа сайд болно эсвэл өөр нэр төртэй хүн болно гэдэг сэн гэж баталснаа үл мэдэгхэн ёжтой, — Түүний хэлдгээр бол хялбархан л юм гэнэ билээ гэсэнд Густа дургүйцсэн байртай:

	 — Өвгөн ноён Букийн хөвгүүн ч тийм хэн бүхнээ захаас аван замаар нэг тааралдах эр биш байх аа гэж ууртай өгүүлбэл Дидерих:

	— Цаг үеийг ойлгодог далайцтай хөдлөх ухаанд мэргэшсэн үндэсний үзэлд туйлбартай үнэнч самбаалаг хүний уян хатан чанар шаардагдах болсон өнөө цагт хэтийг бодох нэгэн чанар Букийнхэнд даанч бага байна даа гэж цохоод юманд хянуур нямбай хандахыг тайлбарлан учирлав. Залуу бүсгүй яриаг нь таслахыг үл зүрхлэн үзүүрийг нь нүдээ хүртэл шахам эргүүлсэн эзэн засгийнх лугаа адил түүний сүрлэг ширвээ сахлыг хичээнгүй гөлрөн суув. Дидерих түүнийг ажигламагцаа шийдмэгээр

	— Би эдгээр шинж чанарыг өнөө болтол Вольфганг ноёнд байхыг ер ажсангүй. Тэр ямар нэгэн хэмжээгээр цэцэрхэж, алиалж, хөгжөөж л чадна... Түүний төрсөн эх жүжигчин байсан болохоор энд гайхах юун билээ гээд Густагийн ууртай харахад, ууртай байгааг нь мэдэвч мэдээгүй царайлав. Густа:

	— Та ер нь тэгээд юу гэх гээд байна вэ? гэхэд Дидерих гайхсан дүр үзүүлэн:

	— Би юу ч гэх гэсэнгүй. Харин ид халуурдаг насан дээрээ яваа эрх танхи залуу баян хүн Берлинд яагаад зүгээр явах билээ гэж бодно. Тэгээд очиж очиж Букийнхэн шиг сурвалжит язгууртнууд шүү дээ гэвэл Густа огцомхон:

	— Нээрээ ч тийм дээ гэв. Тэгээд өөрсдийгөө эвшээлгэн харж суугаа эхийгээ нэгэн оёдолчны тухай сануулахад Густа түүнийг хүлцэнгүй харснаа өндийвөөс Дидерих мөн л бөхөлзсөөр өндийв. Өмнө нь ихэд анхааран хүндэтгэсэн төрх гаргасан болохоор ахин гарыг нь үнсэх гэсэнгүй гарахаар завдан хөдөлбөл Густа үүдний өрөөнд гүйцэж ирээд

	— Та тэднийхний удам судрыг дурдсанаар надад нэгийг сануулах гээгүй биз ээ? гэв. Дидерих амьсгаагаа гүнээ аван нэг юм хэлэх гэснээ гэнэт болихдоо их улайв. Заяатай л Букийн Вольфгангийн тухай хүүхнүүдийн хэрхэн шуугилдаж байсныг бурчихсангүй. Дидерих нэлээд нигүүлсэнгүй дуугаар. 

	— Бид хар багаасаа хамт өссөн улс. Тэгээд Густа танд хэлэхэд: Түүний эхийн талын удам судрыг хөөвөл муу л гэлцдэг. Эцгийнх нь ч гэсэн дээ. Ямар сайндаа л алах ял заагдаж байх вэ. Ер нь ингэхэд Букийнхны ой хэцүү шүү! Таныгаа уруудаж яваа айлтай битгий ураг төрлийн барилдаа тогтоогоосой гэх минь. Надад итгэгтүн! Нүгэл нь нүдээрээ гэгчээр та л өөрөө лай ланчгийг нь амсана шүү гэвэл Густа ташаа тулан

	— Уруудаж доройтож байгаа гэнэ ээ! Тантай бол бүүр өөдөлнө дөө! Нээрээ л тань шиг архи пиво эргүүлэн ногоон толгойлж, амьтан хүнийг шуугилдуулбал өсөж өндийнө байх аа! Таны тухай учир нь үл олдохоор юм бүх хотоор шуугьж байхад бас ёстой төртэй айлын алдар хүндийг хөөдөх дутаад байна уу? Уруудан доройтож буй гэнэ шүү! Миний мөнгийг хэнийхэн эзэгнэнэ, тэднийхэн мөнгө цагаан, нүд улаан болсон энэ үед хэзээ ч уруудан доройтохын учиргүй. Та бүүр атаа жөтөөндөө идүүлж гүйцэж. Таныг ойлгож цөхөхөд даанч хумсын төдийхөн ч юм алга болсон бус уу? гэж уурсаж хилэгнэснээс нулимсаа цийлгэнүүлэн ширэв татан хэлэв. Тэгэхэд Дидерих эзэндээ балбуулсан нохой шиг гилбэлзэн, өвдөгний нь өмнө хөсөр сөгдөж богинохон бэлцгэр хурууг нь үнсэн нулимсыг нь хаттал сууя гэж шийдэв.

	Густа дугуй цагаан нүүрнийхээ цулцгар ягаан хацрыг эгдүүтэй атируулан ярвайснаа гэнэт эргэн хаалга руу гүйн гарав. Айж зүрх нь түгшсэн Дидерих хэсэг байзнаснаа өөрийнхөө өчүүхэн амьтан болохыг гүнээ ухамсарлан цааш одов. Тэднийхээр эргэлдээд газар авахгүйгээ мэдсэнээс хойш Дидерих Густа яах вэ хэчнээн ч бэл хөрөнгөтэй боллоо ч тэр л чигээрээ байх бүдүүн тэнэг хоолны сав хэвээрээ л үлдэх юм байна» гэж өөрөө өөрийгөө тайвшруулах болов. Харин хэзээ хойно Ядассоныг Магдбургийн шүүхээс лавласнаа мэдэгдсэнд сэтгэл нь хөөрч 

	— Нээрээ л таван түмэн марк гэдэг ч мөнгөний ханш тэнгэрт хадсан энэ үед мөн ч их юм шүү! Густа хааны гүнж шиг аашлах нь ч аргагүй юм даа! Луйвар заль мэхэд төгс боловсорсон тэр мэтийн хүүхэн доройтож яваа Бук мэтийн гэрт таарахаасаа бие сэтгэлээрээ үндэсний үзэл санаанд дэвтсэн манайхад дээр биз ээ. Бас тэгээд Кээтхэн мөн дордох нь юун. Гадаад төрхөөрөө Густатай нэн төстэй тэр хүүхэн дур булаамаар гуа сайхан төрсний гадна мөн ялдамхан ажээ. Гэлэнтний их үдийн нь цайг үргэлж буудахдаа би Кээтхэнд үргэлж үнэн сэтгэлээсээ сээтэн хаясаар түүнээс болж Кээтхэн надад шууд ээлтэй болж Ядассонтай болгоомжтой харьцдаг ч болсон байна. Хүүхний хэлсэн мужийн шүүгч Фритц Лауэрийн авгайтай энээ тэрээ болдог нь үнэн бол... Лауэрийн хэргийг шүүхэд хүртэл тэр хүн миний талд найдвартай зогсох нь лавтай» гэж элдвийг бодлогошрох болов. Учир юун гэвэл тэр үе нь Дидерихийн хувьд бол пивоны газар болсон тэр шөнийн хэрүүл маргааныг Ядассон сөхөн, бүх гэрчийн этгээдийг хууль сахигч байгууллагын хараанд аван байцаах болсноос өөрөө нэг л болгоомжгүйхэн мэдүүлбэл хар амиа хаацайлсан архиныхаа түншүүдээ үргээж бүх аймшгийг хар толгой дээрээ даллах нэн хөнөөлтэй цаг байв. Коон, Фритц нар түүнээс зайлсхийн, Бук өвгөний үргэлж найрсаг байдаг дүү нь түүнтэй үг солихоос цэрвэн, Хойтойфель л хоолойд нь эм түрхэхээс төвөгшөөх мэт болжээ. Үйлдвэрийн эзэн Лауэрийг баривчилсан тэр өдөр Дидерих пивоны газраа орвол пальтогоо өмсөөд зөрөхдөө түр саатсан Кюнхэн багштаныг эс дурдваас тэнд өөрөөс нь өөр гаднын нэг ч халуун амьсгаатай юм байсангүй. Тэгтэл гимназын сайх багштан чөлөөт сэтгэгчдийн нийгэмлэгийнхний сонгуулийн өмнөх цуглаанд цэрэг дайны зардлыг нэмэгдүүлэх шинэ хуулийн эсрэг үг хэлэх минь гэж яаран одов. Дидерих энэ этгээд чинь саяхан энд дотоодын дайсны цус гадаа гудамжнаа урсгасныг шампанскаар тэмдэглэж байхад бүх л үндэсний үзэлтний дотроос хамгийн туйлбартай дайнч нь байсан биш бил үү. Одоо тэгтэл манай эзэнт улсын сүр хүчит бат хэрэм цайз болсон тэр армийг бэхжүүлэхийн эсрэг үг хэлэх гэнэ ээ!.. гэж бодон ганцаар үдийнхээ ганц аяга пивоо гөлрөн суутал хошууч Кунц ороод ирэв. Дидерих ихэд баярлан:

	— Ноён хошуучийн амгаланг айлтгая! Та тань яагаад усанд хаясан чулуу шиг сураг чимээгүй болчхов оо?.. гэвэл хошууч

	— Харин таны тухай хүүхэд хөгшидгүй шуугьж л байгаа бололтой гэж гөвтнөөд яг л зах хязгааргүй цасан талд байна уу? гэлтэй гадуур дээл, малгайтайгаа хэсэг зогссоноо, — Энд чинь яахаараа ингэж эзгүйрчих ээ вэ? гэв. Дидерих зүрхлэн:

	— Таныг ганц хундага дарс, хамт тогтоолцоно уу гэж урья гэвэл хошууч эрс татгалзан:

	— Баярлалаа, танай түрүүчийнхийг одоо хүртэл шингээж чадалгүй явна гэж аяга пиво захиад түгшсэн байртай суув. Эцэс болгохоор Дидерих

	— За ингэхэд хошуучаа, өнөөх дайнчдын нийгэмлэг юу болсон бэ? Та бүхнийг өчүүхэн намайг түүндээ элсүүлэн авна байх гэдэгт итгэж байна гэвэл хошууч өөрийг нь аваад залгичихна уу гэлтэй харснаа, — Та надаар бузар санаагаа үйлдүүлэхэд гарын жийрэг хийх гэж байгаадаа итгэсээр яваа вий! гэв. Дидерихийг

	— Би юу? хэмээтэл нь хошууч хилэгнэн, — Тийм ээ! эрхэмсэг ноёнтоон үйлдвэрийн эзэн ноёнтон Лауэр санамсаргүй нэгийг хэлээ биз. Хэнд ч тохиолдож болно. Бид чинь эзэн хаантныхаа төлөө үхэх бэртэх хоёрын алинаас нь ч айхгүй цусаа тулалдааны талбарт асгаруулж явсан ахмад дайчин түүнийг юундаа сэжиглээд байх бил ээ? Та л хорон санаа өвөртөлж Лауэрийг тийн хэлүүлэхээр хатган өдөөсөн билээ. Би шүүхэд үүнийг нь тодруулахаас татгалзахгүй. Францад цусаа асгаруулж явсан манай дайнчдын нийгэмлэгийн гишүүн Лауэрийг би сайн мэднэ. Харин ноёнтон та чухам хэн болоод хэнийг өөчлөх болсон бил ээ? Таны хаан төрдөө юу хийж гийгүүлснийг тань хэнээс сонсож болох сон бол? Аль вэ тэр бичиг баримтаа аваад ир гэв. Яг л дайны талбарт хошуучийн тушааснаар хүрмийнхээ өвөр халаасыг уудална уу гэлтэй Дидерих санд мэнд өврөө ухаж цэргийн албан хаасан үнэмлэхээ гаргаж өгвөөс хошууч үнэмлэхийг нь аваад эргүүлснээ тоомжиргүй энгүүнээр

	— За тэгнэ ээ, явган цэрэгт бүртгэгдэж. Би бараг таачихсан байна. Тэгнэ ээ, тэр тэгнэ. Бас илүүр тавхайтай гээд чөлөөлөгдсөн байна гэв. Хошуучийн үг болгонд царай нь улам цонхийн нуруугаа авхуулсан морь шиг хотолзох Дидерих хий л гар хуруугаа базлан байснаа:

	— Ноён хошууч аа! Чин үнэнээ хэлэхэд би цэргийн албан хаасан байгаа биз. Миний нэрийг хугалсан нэгэн азгүй явдлын уршгаар гуравхан сарын дараа арга буюу армиас халагдах болсон юм... гэвэл хошууч, — Бид тулалдааны талбар дахийг бодвол хүүхдийн тоглоом шиг хээрийн сургууль төдийхний ослыг юу андах билээ дээ... Аягачаа мөнгөө аваач гэв. Дидерих итгэлгүйхнээр

	— Тийм юм тохиолдоогүй бол би насаараа л цэргийн албанд зүтгэх байсан даа. Богино ч гэлээ бие сэтгэлээрээ цэргийн албаныг хаасан минь үнэн! Худлаа гэвэл та миний ахлах дарга нараас асуугаарай л даа гэвээс аль хэдийний гадуур дээлээ өмсчихсөн хошууч: — Санасан хэрэг тань бүтэх болтугай. Ноёнтон танд л гэхэд эзэн хаантандаа зүтгэсэн шигээ зүтгээгүй байж эзэн хаантны нэр төрийг гутаав гэж бусдын хэрэгт битгий л хошуу дүр. Гэгээн тэнгэртэн маань харин цус хөлсөө урсган хэн болохоо өөрт нь харуулаагүй ноёдыг таалан соёрхохгүй байх шүү. Грюцмахэр! хэмээгээд пивоны эзэнд хандан

	— Та эндээ цугларагсдыг сайн л мэдэх учиртай даа. Таны энд олонтоо ирж гийгүүлдэг нэгэн зочноос тань болж ноён Лауэр баривчлагдах нь халаг болоод байна. Харин би ч гэсэн өвчтэй хөлөө чирээд бүх л амьтантай тангаргаа гөвөхөөр хөөрхий түүнийг яллахад гэрч болох болоод байна. «Хармониа» цэнгэлдэх хүрээлэнд болдог бүжигт найр ч хүчингүй болоод би хийх юмаа олж ядаад энд ирвэл гэснээ эл хуль оргих эргэн тойрныг нэгэнтээ ширвэн

	— Энэ ховчоос өөр нэг ч халуун амьсгаатай юм алга гэж хашхираад шатаар уруудав.

	Дидерих араас нь ум хумгүй нэхэн хүрч 

	— Ноён хошуучаа чин үнэнээ хэлэхэд би өөрөө ямар ч гомдол гаргаагүй шүү. Энэ бол маш том эндүүрэл гээд гадаа гарсан хойно нь бага л газар тарааж үзээрэй үүнийг л гуйя гэж хашхирав. Буцаж ирэхдээ хөлсөө арчиж явсан Дидерих 

	— Ноён Грюцмахэр, та яах вэ гайгүй үүний үнэн мөнийг удахгүй мэднэ гэж уйлагнаснаа дарс захивал пивоны газрын эзэн ч таашаав. Ганцаар архидаж толгойгоо хөөрхийлөлтэй сэгсрэн суусан Дидерихэд ийнхүү алдаж баларсан нь эс ойлгогдоно. Бодвол эзэн хаандаа үнэнч түүнд итгэлийг эвдэгч хартангуудын уршгаар гай сүүдэр таарсан бөлгөө. Пивоны газар мужийн шүүхийн зөвлөгч түшмэл Фритц орж ирмэгцээ Дидерихээс өөр хүн үгүйг гайхсан төрхтэй эргэн тойрноо харснаа түүний дэргэд ирж

	— Ноён доктор Дидерих амар сайн байна уу гэж гараа өгөөд та байдаг малаа бүгдийг нь чононд хүүлүүлчихсэн юм шиг юун их гутруу сууна вэ гэвэл Дидерих

	— Гомдол цөхрөлгүй бүтэх хэрэг гэж хаана байх вэ дээ гэж амандаа бувтнав. Фритцийн нүүрнээ ойшоон талархах инээд илрэхийг харуут зөөлрөн

	— Лауэрийн хувьд ч бас чамлалтгүй хүндхэн л байна. Түүнийг өрсөж болзошгүй гээд бид өнөөдөр ямар ч байсан харгалзуулъя. Ноён шүүгч бидэнд ч... гэснээ Дидерихийн царай цонхийхыг харан цааш нь өгүүлрүүн:

	— Энд итгээч. Бид чинь хүн болохоор хэзээд л хүнийхээ дунд байх шүү дээ. Харин тэгэхдээ... гээд нүдний хавчуур шилээ засаж албархуу хүйтэн царайгаар — Хууль зүйг мөрдөх л хэрэгтэй. Пивоны газраар Лауэрийн байсан тэр үдэш би тэндээс эрт гарсан болохоор, эзэн хаантнаа хэлшгүй муухайгаар гоочилсон түүнийг шүүхэд та л гол гэрч болно гэв. Дидерих эргэлзэнгүйгээр

	— Би юу? Би, юу ч сонсоогүй шүү дээ гэв. Шүүхийн түшмэл

	— Энэ тань таны өмнөхөн өгүүлсэнтэй тань зөрж байна гэхэд Дидерих түгдрэн

	— Эхлээд юу хэлснийг нь юу ч сонсоогүй. Харин одоо бодоод байхад л бид бүгдээрээ яахаасаа ч буцахгүй болчихсон байв. Ялангуяа би гэвэл Фритц

	— Тийм ээ, та гэв. Дидерих чингэхэд

	— Үнэхээр тийм байсаан. Би Лауэр ноёнд зориуд элдвийн далд асуулт тавьж байсан. Тэр болгонд юу гэж хариулсныг би одоо хэлж чадахгүй нь. Чухамдаа энэ бүгд болбол тоглоом байсан юм гэвэл Фритц санаа алдан

	— Тийм үү. Тоглоом байсан юм бий. Харин ингэхэд энэ бүгдийг үнэнээр нь гэрчлэхэд танд юун саад болно вэ? гээд нэг хуруугаа гозойлгосноо, — Миний зүгээс бол та ямар ч шахалт үзээгүй нь мэдээж хэрэг гэв. Дидерих дуугаа ихэсгэж

	— Би иймэрхүү муухай юм үйлд гэж Ядассонд хэзээ ч хүсээгүйсээн гээд өөрөө гэрчийн этгээд болчихоос зайлсхийхээр тогтож, ямар хорон санаа өвөрлөн зориуд алга болж дараа нь гэнэтээр орж ирээд тэнд байгсдыг хэрэгт яаж зуурч мэдээ сэлт цуглуулж тэд нарын эргэж буцахыг нь хаах гэснийг хэн мэдэх билээ та минь. Ноён, Лауэр бид хоёр болбол эв түнжинтэй улс аа. Яагаад, энэ еврейн шээс ийнхүү бидний хооронд яс хаяна вэ? гэсэнд Фритц

	— Энэ явдал бол Ядассоны хувьд тулга тойрсон, өчүүхэн зүйл биш. Тэр хэрэг хэтдээ хууль сахих тамгын газрыг өөрийнхөө гарт авах гэсэнтэй холбоо бүхий алсч хорон санаа. Түүний улаан цаймдаа тулдгийн учир энд байгаа юм гэж нэлээд буурьтай өгүүлснээ амандаа цааш нь: Яагаад миний энэ еврей нарын ноёдтой тийнхүү гар хөлөөсөө барилцан ажиллахгүй байгаагийн чухамхүү үндэс нь юунд оршиж болохыг та одоо л мэдэв бололтой! Тийм нэгэн ноён, ажилчдад ажил өгсөн боловсролтой эзнийг хаанаа доромжилсон хэргээр барьж ноцуулан, харц олныг бужигнуулахад хүргэжээ. Хэрэг явдал болбоос хэтдээ эрс ширүүсэж ч болно гэвэл Дидерих

	— Нээрээ л еврей нарын арга мэхэнд унах юм боллоо гэсэнд Фритц

	— Ядассоныг дээрх санаагаа биелүүлэхийн тулд хэрхэн үндсэрхэг албархаг хэнээтэй болж байгааг би мэдэхгүй бол хэн мэдэх билээ дээ гэвэл Дидерих

	— Нээрээ дээ. Тэр чөтгөр яахан тэгж саатна вэ? Тэр монди бидний биширдэг бүхнийг завшин ёстой л нэг зэрэг тушаалын төлөө донтож байна даа гэв. Шүүхийн түшмэл итгэл төгс инээвхийлэн түүн рүү дөхсөнөө — Хэрэг явдлыг хэт хурцатгахгүйг хүсвэл надад байцаалгах хэрэгтэй. Тэгэх л юм бол түүнийг тамгын газрын даамалд хүргэхгүй байж чадна байх шүү гэвэл Дидерих толгой дохин

	— Та тань Лауэрийнхэнтэй нэлээд танил биш бил үү гэв. Ихэмсэг албархуу царайлсан Фритц чингэхэд

	— Харин та иймэрхүү элдэв цуу тархахад давс хужир нэмэрлэж байна гэвэл Дидерих

	— Яалаа гэж дээ. Би чинь ёс зүйч хүн шүү дээ гэв.

	— За та тийм л бол, би өөрийнхөө үүргийг ажил хэрэгч тайвнаар гүйцэтгэж эхлэх шив дээ.

	— Герман хүн шиг л ажил хэрэгч байна даа.

	— Тэгэх тусмаа гэрчлэгч ноёнтон таныг намайг үүргээ гүйцэтгэхэд саад чирэгдэл болохгүй байх аа гэж итгэнэ.

	— Мужийн шүүхийн зөвлөгч ноёнтон! Таныг хаана л их үйл хэргийг сэдэн ундраана, түүнийг тань дэмжин тэтгэнэ. Би бол гал дөл шиг хүн, тэгэхдээ бурхны өмнө шүүгдэнэ гэдгээ хэзээ ч мартахгүй. Гэвч би хэрхэхээс ч буцахгүй гэв. Нэгэнт ирсэн хэрэг нь бүтсэн тул Фритц уусан пивоныхоо үнийг төлөөд харилцан бие биесээ ойлголцсоны тэмдэг болгон гараа атгалцан, хэдэнтээ сэгсрэлцээд салан одов. Дараа өдөр нь Дидерих очвол Фритц хүлээж байв. Дидерих «бурхан мэдтүгэй» гэж ажил хэрэгч ариун сэтгэл гэгчээсээ мэдүүлэг өгөв. Фритц үнэн мөнийг олох төлөвтэй байв. Яагаад гэвэл хэрэгтэн хотынхондоо талархагддаг байв. Бас тэгээд тэд нар Дидерихэд нэн хөнөөлтэй сайх механик Наполеоны дэмжиж байдаг «Ардын дуу хоолой» хэмээгч сониноос нааштай үг горьдохооргүйн дээр «Бүх орлогынхоо дөрөвний нэг нь болох нэгэн бум гурван түмэн маркийг үйлдвэрийн эзэн Лауэр, уг орлогыг буй болголцсон ажилчин албан хаагчдадаа, сүүлийн найман жилийн турш цалин дээр нэмж олгожээ» гэсэн «Нетцихийн хуудас» сонины хүн амын олонход илэрхий дэмжигдсэн мэдээ нийтлэлийг харгалзахгүй байхын аргагүй байв. Тиймээс ч тэдний маргааны дараа Дидерихийг хүн бүхэн таашаахгүйд хүрсэн нь тэр бөлгөө. Дидерихийг хотын зон олон дээр дооргүй үл харах болсон тэр үед, сонины эрхлэгч Нотгрошен ч тоож хэдэн үг солихдоо ёжтойхон инээвхийлнэ. Тэр бүхэн нь нэн ялангуяа арилжаа наймааны ажил хэрэгт нь хүндхэн цохилт болжээ. Түүний үйлдвэрлэсэн цаасыг авах захиалга эрс буурчээ. Их дэлгүүрийн эзэн Коон хүртэл шинэ жилд хэрэглэгдэх үнийн жагсаалт хэвлүүлэх цаасаа зөвхөн тэднийхээс авдгаа болиод Гаунзенфельдийн цаасны үйлдвэрээс авах болсноо мэдэгдэв. Хэрэг явдал улс төрийн асуудалтай холбогдоод ирэхээр, Коон арилжаа наймааны холбоотой бүх түншүүдээ алдчихгүйн тулд тийн болгоомжлох болжээ.

	Дидерих цааш нааштай байдаг холбоогоо тасалъя байя гэсэн захидлыг цөмийг нь Зетбир өвгөнөөс өрсөж хамж авахаар үүр цүүрээр үйлдвэр дээрээ ирэхэд сайх хөгшин, өөрөөс нь бүр ч өмнө ирчихсэн дуугүй суудаг байв. Тэгэхэд бүр ч багтарчих шахтлаа уурлан:

	— Гайгүй энэ муусайн мухлагуудыг бүгдийг чинь хаалгаад өгөмз. Тэгэхэд л та болон эд нар чухам хаана сохор зоос тэмтчиж явахаа мэднэ вий. Би өөрийнхөө докторын үнэмлэхээр маргааш дөрвөн түмэн маркийн цалинтай Даа захирлын ажлыг олно гэж хашхирснаа ухасхийн гарч ажлын байрнаа пиво ууж буй хэсэг ажилчидтай тааралдангуут тэдэнд хандаж:

	— Тэжээсэн бяруу тэрэг эвдэнэ гэгч болж байх шив дээ. Үйлдвэрлэсэн бараагаа борлуулж амжаагүй байж би та нарыг цалинжуулж байх. Та нарын байгаа царай энэ. Мөн таарч дээ гэж бархирав. Христос бурхны мэндэлсний өмнөхөн өдөр бүх ажилчдын гуравны нэгийг халахад Зетбир шинэ оны эхээр ээлжит төлбөрийн урьдчилгааг хугацаанд нь өгч чадах уу гэж тооцоолоод болмооргүй болохоор нь

	— Бид цаасны шинэ машины үнэ хоёр мянгаад маркийг урьдчилан төлөх учиртай гэв.

	Дидерих тэгэхэд өөрийнхөөрөө зүтгэн бүр эцэстээ бэхийн саваа шүүрэхдээ хүрэв. Энэ үед, үлдсэн ажилчдын царайнаа үл итгэх ба басамжлах төрх харагдахад Дидерих тэднийг бүгдийг нь

	— Эд нар уу! Цөмөөрөө ховч гэж зүхэв. Наполеон Фишер элгээ эвхэхээ больж, харин царай оров. Дүүргийн шүүхээс мөнөөх хэргийг нээлттэй шүүх шийдвэр гаргасан христос бурхны мэндэлсэн тахилгын сүүлчийн адьяа гарагт гэлэнтэн Целлих Мариа хутагтын сүмд чи «Дайсныг хайрлагтун» гэсэн ариун номынхоо уншлагат сургаалыг айлдахад Дидерих бараг эхний нь бадагт айн чичрэв. «Ариун хутагт бурхантан, атаа жөтөө болбоос зөвхөн л минийх бусад хэнд ч үл таалам уу хэмээн айлтган соёрхжээ» гэхэд мөргөлчин олон Хеслингийнхний сууж буй газар луу эргэж харваас, Эмми Магда хоёр орох байх газраа олж ядан, эх нь эхэр татан уухилав. Дидерих тэгэхэд өөр дээр нь эргэлдэн буй хэдэн зуун нүднээ хариу болгон

	— Атаа жөтөө ярьсан хүнийг бурхан гэсгээнэ дээ гэчхээд бүх л хүмүүсийг өөр лүүгээ харахад өөрийн эрхгүй хавтасхийн дорогш болов.

	Хүн болгон тэдэнтэй муугаар харьцах болсон учраас гэртээ харьтал дүү охин нь бөөн хэрүүл шуугиан дэгдээв. Залуу багш Хельфепийн Рих өнөөдөр Эммийн дэргэд суулгүй харин Харнишийн Метагийн дэргэд суусан гэнэ ээ. Яагаад тэгснийг Эмми мэдлээ гэхэд Дидерих

	— Мэдэж цөхөөд байх юухан байх вэ. Чамайг л хөгшидлөө гээд тэр биз гэвэл Эмми

	— Тэр нь ч юу бол доо. Харин танаас л болж бид золбин ноход шиг үзэгдэх болоод байгаа юм биш үү гэв. Магда ч бас

	— Бук гуайн таван охин мэнд ус ч үгүй ширэв татаад байна билээ гэвэл Дидерих

	— Тэр таван өлөгчинд чинь алган боов хүртээх сэн гэв. Эмми дахиад л

	— Боллоо юм биш үү! Өнөөдрийнх шиг түмний нүдэнд амьдаараа шарагдана гэж байх уу даа та минь гэхэд Дидерих тэсэж чадахаа болин

	— Юу гэнэ ээ, та мар! Миний улс төрийн тэмцэл та нарт ямар хамаа байна вэ? гэвэл

	— Та нарын тэр улс төрийн тэмцэл мэмцлийн чинь ивээлээр бид хөгшрөөд байх хэрэг үү? гэв. Дидерих улмаа шатан

	— За тэгвэл та нар голомтоо сахисан буг болохгүйгээ хичээ. Хүзүүн дээр минь сандайлчхаад яг л тэрэгний үхэр шиг зүтгүүлж эцэст нь миний хамгийн ариун шүтлэг болох ганц хүсэл эрмэлзлийг минь хүртэл доромжлон гонгинолдохыг яаж зүрхэлнэ вэ? Та нарт энэ чамлагдаад байгаа юм бол гэснээ — Эсвэл намайг асрагчаа болгож авцгаа! гэж орж ирсэн эхийгээ хүй дайрчих шахан хаалга саван гарав.

	Христос бурхны мэндэлсэн өдрийг тэд ийнхүү уйтгартай өнгөрүүлэв. Дүү охид нь ахтайгаа үл дуугаран сүлд модоор чимэглэсэн өрөөгөө эх нь түгжээд тэндээ усан нүдэлж зөвхөн тахилгынхаа шөнө хүүхдүүдтэйгээ уулзахад:

	«Амгалан орших шөнө» гэгч ерөөлийг хэржигнэсэн хоолойгоор уншаад

	— Үүнийг муу ах Дидерих чинь хайрт дүү нартаа бэлэглэв гэж худал хэлснийг минь битгий л илрүүл гэсэн байртай өөрийг нь аргадангуй харав. Эмми Магда нар ичсэн аятай ахдаа талархахад Дидерих «Би юунд Зетбир өвгөний зөвлөгөөг тас зөрөн дэггүй байдлыг зогсоож байгаа нь энэ гэж ажилчдын уламжлалт сүлд модны баярыг хорив доо» гэж гэмшив. Хэрэв тэгээгүй бол одоо хүмүүсийн дунд байхгүй юу? Христос бурхан багштаны мэндэлсний тахилгыг өвгөд дээдэс нь ийнхүү гэртээ тахин заншсан нь юун ч их ёсорхуу юм бэ дээ? Одоо ч намайг ганцхан баян хүүхэн Густа л хөл дээр минь босгоно доо» гэж бодолхийлэв. Түүнд одоо дайнчдын нийгэмлэгийн үүд хаалга хан ян түгжигдэн, пивоны газар ч таван үг солих хүн эс олдох болжээ. Дээр нь нэрмээс гэсэн шиг түүнийг бүгд л хардаж сэжиглэн, ойлгож цөхөн мөрдөх болжээ.

	Одоо түүнээс залуу цагийн нь нөхөдтэйгөө урт урт ванднаа эгнэн сууж биеийнхээ элчинд дулаацан дуу хуур болцгоон пиво ууж байсан «Шинэ тевтончуудын» нь сэтгэл амгалан байсан цаг нь аль хэдийнээ одож зохисгүйдсэн нэгэнтэйгээ сэлэм шүүрэлцэн сэтгэлээ чангатган байсан нийгэмлэгийнхний энэ байдлын оронд өөдлөх уруудахаа үзэлцэх бие биеийнхээ хоолойг чоно шиг тас хазалцах, өршөөл энэрэлгүй өрсөлдөөнт амьдралд хөлөө олох цаг болжээ.

	«Би ч энэ цөвүүн цагт таарахгүй бололтой» гэж бодсон Дидерих өмнөх дийзтэй бүйлсний бялуунаасаа нэг хазсанаа сүлд модныхоо гэрлийг гайхширан харж «Би чинь шударга төлөв хүн шүү. Яагаад намайг шүүх зарга зальхайн бузар явдал руу татаж, арилжаа наймаа үйлдвэрлэлд минь гай болно вэ? Ээ бурхан минь ээ! Би чинь тэр шинэ холлендер машиныхаа урьдчилгааг ч төлж чадахгүй нь байна. Чадахгүй нь байна» гэж бодтол цус нь царцаж бүх бие нь хүйт оргин нүдэнд нь нулимс цийлгэнэхэд эхийгээ үзчих вий гэж айхдаа тэртээх харанхуй өрөө рүүгээ оров. Тэнд төгөлдөр хуурт нүүрээ наан өөрийн эрхгүй эхэр татав. Энэ үед зэргэлдээх голын өрөөнд бээлий булаалцалдан буй хоёр бүсгүй дүүг нь ч ээж нь салгасангүй учир Дидерих тэгэхэд бүр ч бухимдан уухилав. Үнэхээр ч түүний улс төрийн хэрэг, үйлдвэр аж ахуйн нь явдал, хайр дурлал цөм сүйрчээ.

	Гэвч Дидерих «За дүүрч, юу л болбол болог» гэж бодсоноо эцэст шийдсэн байртай төгөлдөр хуурын тагийг онгойлгон ертөнцөд цор ганцаархнаа байгаа юм шиг санагдуулах анир чимээгүйг эвдэхээр шийдэв. Чингээд л төгөлдөр хуурын товчноо хуруунууд нь өөрийн эрхгүй гүйж уянгат аясыг ус мөрөн шиг цалгиулав. Нэг мэдэх нь ээ ардын дууны аясын хэсэгтэй Бетховен, оюутан ахуйн нь дуу хуур, цөм дараа дараагаар хутгалдан урсаж сайх үдшийг нь бүлээцүүлэн дотрыг нь онгойлгосон учир нэн таатай болов.

	Толгойг нь хүн илэх шиг болсонд би чинь зүүдэлж байна уу гэтэл үгүй төгөлдөр хуурын нь ирмэг дээр хөөс цахарсан пивотой хуу нүднээ нь ургав. Эх минь л гэдэг бодол орон Шубертийн хөгжөөнт аяс урсан дотор нь онгойж тааваараа болов. Хөгжимдсөөр байгаад Дидерих ханын цаг цохилсныг ч мэдсэнгүй. Хоолныхоо өрөөнд эх, бүсгүй дүү нараа бээлийгээ булаацалдсаар байхыг хараад тэднээ мөн ч томоогүй байна даа гэж зандраад бээлийг хэнд нь ч өгөхгүй өөрөө авна гээд өвөртлөв.

	Тахилгын баярын өдрүүдийг шинэ машинаас болоод ийнхүү тав муутайхан өнгөрөөв. Цаасны тэр шинэ машин зургаахан мянган маркийн үнэтэй амой. Бэл багадаж бүгд хялайх болсон энэхэн үед хэн ч тийм их мөнгийг зээлээр өгч туслахгүй нь мэдээж болжээ. Эсрэг бүлгийнхний шахалт даралт нь бас Дидерихийг галзууруулах шахав. Хэрэв Зетбир дэргэд нь суудаггүй сэн бол бичгийн ширээнийхээ ванданг хага дэлдэн хавтастай бичиг захидлыг зүг бүрд нь чулуудах байлаа. Уг нь түүнийхээр болбоос үйлдвэрийн жолоодлогыг хүчирхэг гартаа барьсан тэр мөчөөс алхам бүр хэрэг зориг нь санаснаар бүтэж төрөлх бодгаль нь далайцтай их хэрэг явдал гэгчид дассан аандаа л бүтээд эхлэх учиртай байжээ... Гэтэл хэрэг явдал тийм бус болж өдрөөс өдөрт зүрх алдахад хүргэжээ. Дидерих бүүр сүйрэхээс болгоомжилж самбаачлан арга хэмжээ авахаар тогтон, хөдөлж эхлэв. Хөгшнийг дахин тус болуужин гээд Зетбир өвгөнд тахимдуу болов. Мөн гэлэнтэн Целлихэд ахин хандаж

	— Мөргөлчинд ном айлдаж байхад тань өөрт нь хандан дэмий юм боллоо гэж уучлалт гуйн түүнийг минь сүсэгтэн олноо ойлгуулж өгөөч гэж гэлэнтний эхнэрээр нөхрийг нь талдаа татуулах зам сүвэгчлэв. Түүнийг охинтойгоо орхиод тэднийг гарахад нь хүлцэн даруухан болсон Дидерих хөл алдан баярлахдаа золтой л охинд нь хоёулаа суучихъя гэж ам алдчихсангүй. Зузаан уруулд нь «За» гэх ганцхан үг хэлэх нь үү гэмээр харагдах Кээтхэн хүүхэн дайсны бүслэлтэд орсон түүнд сүлбээтэн болж тус үзүүлэх байв. Гэтэл инжний нь бараг хугасыг залгиад байгаа цаасны шинэ машины үнэ төлөгдөөгүй шүү дээ гэсэн нэгэн бодол харвахад Дидерих санаа алдан

	— За даа үйлдвэр дээр очихоос биш дээ. Ажил ихтэй гэвээс Кээтхэн нандин үгээ хэлэхгүй нь ээ гэсэн байртай уруулаа жимийв.

	Цаасны шинэ машин ирэх нь оройтож хэрхэхээ даруйхан шийдэх хэрэгтэй болоход Дидерих нэг өдөр Зетбирт хандан

	— Би машиныг даруй энэ цаг минутнаа ирүүл гэе түр саатвал л авахгүй гэе гэвэл Зетбир машин төхөөрөмж нийлүүлэх завод цөөхөн хоног хугацаа хожимдуулж болох нийтэд тогтсон заншил байдаг шүү дээ! гэв. Дидерих уурласан ч өвгөн өөрийнхөөрөө зүтгэсээр байв. Гэтэл нөгөө машин нь яг цагтаа хүрэлцэн ирэв. Тэгээд бараг задалж ч амжаагүй байхад Дидерих

	— Яасан том эд вэ? Нийлүүлэгч үйлдвэрийн ноёд хуучнаасаа жижиг байлгана гээгүй бил үү. Байр зай хэмнэхээргүй бол Зетбир минь би юунд энэ новшийг худалдан авах билээ гэж уурлаад түдэлгүй машиныг задлан гаргамагцаа метр барьж харайлган

	— Нээрээ ч янхигар эд юм даа. Би тэдэнд яасан ч зүгээр идүүлчихгүй! Зетбир гуай, том байна, үзээч гэвэл Зетбир хэмжихдээ алдсаныг хөдлөхийн аргагүй батлав. Ахин өө сэв эрэхийн тулд ихэд шуухитнасан Дидерих, механик Наполеон Фишерыг дуудав.

	— Үүнийг угсрах механикууд хаана байна! Ингэхэд заводууд механикаа явуулаагүй юм уу? гэж чанга хашхиран

	— Би чинь угсрах механикийн хамтад захиалсан шүү дээ. Заводынхон наймаалахаа л бодох юм. Хэрэв тэд анхнаасаа угсрах механикдаа хоногт арван хоёр марк төл гэсэн бол надад ч гайхах юм алга. Одоо болохоор тэд нар нь байдаггүй. Одоо энэ гайг хэн надад угсарч өгөх болж байна гэж илэрхийеэ худал дүрэмдэв. Механик Наполеон би дөнгөнө гэвэл түүнийгээ биширсэн Дидерих

	— Тэгвэл танд, хүний нохойд идүүлэхээр өөрийнхдөө гэгчээр илүү цагаар бодож төлдөг хэрэг ээ. Та тань ер нь манай ахмад ажилчин шүү дээ. 

	Наполеон Фишер хөмсгөө атируулан дуугүй болсонд Дидерих түүний мөрийг алгадан:

	— За нөхөр минь гэж дуугаа намсгаснаа, — Үнэнээ хэлэхэд би энэ машиныг гайхаад байна. Танилцуулах хуудсан дээр зургаар бол шал ондоо байсан шүү дээ. Хүрд нь хүмүүсийн ярьдгаар өргөн байсан сан болбол их бүтээмжтэй байсан сан. Тийм биз. Миний бодлоор цаас хийдэг гол бодис язмаг үртэс дутуу баймаар санагдаж айлгаж байна гэхэд нь эзнийхээ өөрөөс нь юу хүсээд байгааг нотолж ойлгосон механик түүнийг тогтуун харснаа юу ч болсон угсраад үзье дээ гэв. Дидерих механикийнхаа харцнаас халирсан байртай машинаа сонирхсон төрх үзүүлэн

	— За тохиролцох шив дээ. Та үүнийг угсарч эхэл дээ. Би танд хорин таван хувийн нэмэгдэлтэйгээр илүү цагийн хөлсийг төлнө. Бурхны ивээлээр эргүүлж ачуулах юм сан. Гайгүй та ямар шан авахаа үзээрэй гэвэл механик Наполеон нь эзнийхээ сэтгэлд нийцүүлэн

	— Нээрээ тэгж таарах вий гэв.

	Юу хийх гэж байгаагаа мэдэхээ байсан Дидерих нөхөр нь болсон Наполеон Фишерыг сугадан

	— За найз минь явах уу? гэхдээ хоолойгоо чичиргэнэхийг анзаарав. Түүнийг механиктайгаа гэртээ орж ирэхэд эх нь зочныг хундага дарсаар дайлав. Тавин марк гарт нь шургуулж 

	— За би танд итгэнэ шүү. Би таныг үгүй бол ч заводод ганц мэхлүүлэх байлаа. Хайран ч хоёр мянган марк минь. Ингэж салхинд хийсгэчих гэж байх уу гэвэл механик Наполеон

	— Та түүнийгээ буцаагаад авчихна байх аа гэв. 

	Дидерих тэгэхэд нь шаардангуйгаар

	— Ашгүй та ч бас тэгнэ байх гэж бодож байна уу? гэв.

	Маргааш цаасны машин холлендер дээр ажиллаж байсан Наполеон уг нь шинэ машин нь ёстой сохор зоосны ч ашиггүй юм гэдгийг эзэндээ мэдээлбэл

	— Цаас болон язмаг үйрдэс мөн хуучны хийцийн машинууд дээр нь хутгалт гаргахад элдвийн ямар ч илүү ажил тарьдаггүй сэн бол энэ машин дээр бол уг язмаг үйрдэс нь хутгаж хөндөхгүйгээр ерөөс гардаггүй юм байна гэв. Дидерих тэгэхэд:

	— Ёстой нэг улаан цайм мэхэллээ дээ! Бас тэгээд хорин агтын хүчтэй гэхийг нь яана! Энэ ч өнөөх хэлэлцээртэйгээ ёстой нэг зөрж байх шив дээ! Бид яахин дуугүй байх вэ. Тийм үү? Наполеон! гэхэд механик нь эвдэрч бяцарсан гараараа эрүүнийхээ сахлыг имрэн

	— Нээрээ ч тийм дээ. Яаж ч дуугүй байх билээ гэв. Анх дахь удаагаа механикийн нүүрийг тоомжиртойёо эгцлэн харж буй Дидерих

	— Та ч энэ машиныг захиалгад тохирохгүй гэдгийг батлаад өгөх юм байгаа биз гэвэл механик Наполеон сахал дороо үл мэдэгхэн инээмсэглэн:

	— Чадна гэв. Механикийн инээвхийлэхийг олж харсан Дидерих цээжээ түхийлгэн хаалга руугаа эргэхдээ

	— За гайгүй цаасны машины заводын тэр ноёд миний хэн болохыг мэднэ ээ гэв.

	Дидерих дорхноо албан өрөөндөө орж Эшвайлер дахь Бюшли Компани гэгч цаасны машин үйлдвэрлэх пүүст эрс хатуухан захиа нэгийг бичив. Хариу нь удалгүй шуудангаар ирэв. Хариуд машин нийлүүлэгч пүүс өөрийнхөө машиныг магтсан нь Дидерихэд гайхал төрүүлэв. Өгүүлбээс Майерын хийцийн баталгаат шинэ машин нь цаасны олон үйлдвэр дээр туршигдсан байна. Тиймээс уг машиныг буцааж авна гэхдээ уван цуван төлсөн урьдчилгааны нь хоёр мянган маркийг эргүүлэн өгөх тухай ярихгүйн дээр, үнийн үлдэгдэл бөгс мөнгийг шилжүүлэхийг шаарджээ. Дидерих тэгэхээр нь ахиад шүүхдэхээс ч буцахгүйгээ нэлээд шийдмэгхэн дурдаж хоёр дахь захиагаа илгээвэл пүүс нь машиныг тань шалгуулж өөрт тань учрыг нь ойлгууламз гэсэн хариу ирүүлэв. Хариу захиаг нь механиктаа үзүүлбэл цаадах нь шүдээ хавируулан:

	— Сүүлээ хавчиж байгааг нь харахгүй юу! Тэдний машин нь өнөөгөөр олон газар тавигдаагүй болохоор тэд заргалдахгүй гэвэл Дидерих ч

	— Нээрээ л тийм дээ. Золигууд чинь бидний атгад гэсэн үг байна шүү гэв. Тэгээд уул үзээгүй байж хормой шууна гэгчээр дийлсэн мэт гэрээ хэлэлцээр хийх буюу эсвэл үнэ буулгахаас нааш хөдөлдөггүй хэрэг гэж тогтов. Хариу нь ирэхгүй удахаар нь тэд үнэхээр түүний заргалдахыг хүлээж байна уу? Эсвэл ёс төртэй хандах гэж хүлээлгэнэм үү? гэж сандран дэмий л механик Наполеонтойгоо зөвлөх гэвэл цаадах нь түүнийг духан дороосоо цоо ширтэнэ. Тэгээд Дидерихийг тэр тухайд хэн хэнтэй ч үг солихоо болиод нэлээд удтал нэгэн өглөө бага үдийн цайгаа ууж суухад нь

	— Танд нэгэн ноён бараалхах гэнэ гэж Эшвайлер дахь Бюшли Компани гэдэг пүүсийн итгэмжлэх төлөөний хүн Кийнаст Фридрих гэсэн нэрийн хуудсыг авчрахад түүнийг эргүүлж тойруулж харан суутал мөнөөх хүн ороод ирэв. Сайх эр үүднээ зогсон танд шууд бараалхаж ёс алдахад хүрснийг минь уучлаарай. Таныг асуутал нааш нь явууллаа. Би албаны хэргээр явна даа гэвэл Дидерих гэнэт сэхээ аван:

	— Зүгээр зүгээр. Та наашаа ширээнд суу. Миний алдрыг доктор Хеслинг гэдэг. Энэ бол миний эх. Эдгээр нь миний дүү бүсгүйчүүл. Нэр нь Эмми, Магда гэдэг гэв. Тэгтэл мөнөөх эр ширээнд ойртон тэд нарт мэхэсхийн:

	— Миний алдрыг Кийнаст Фридрих гэдэг гэв. Хүрэн бор хүрэм, өмд бүхий хонгор шар сахалтай тэрхүү өндөр бядлаг эр ахайтан нарт хариу инээмсэглэв. Эхийгээ

	— Аль вэ? Энэ хүнд аяга, дийз гэхэд Дидерих

	— Ёстой доо ээж ээ! Фридрих ноён бидэнтэй хамт цай ууг гэв. Бюшли компани гэдэг пүүсийн төлөөний эр айлд орсон хүн аяганы амсар зуух учиртай гээд алга үрэв. Магдад утсан загас дийз дээр нь тавихад амсаагүй байж түүнийг нь магтав. Дидерих инээмсэглэн:

	— Та ч ер нь юм балгахгүйгээр ажил төрөл гэдэггүй биз гэв. Фридрих тоглоом хийн:

	— Үгүй, харин тувт эрүүл байж ажил төрлөө хийдэг байвал яана гэв. Дидерихийг

	— За тэглээ ч гэсэн бид учраа ололцох байлгүй гэтэл Фридрих

	— Тийм дээ хэрхэцгээх гэдэгт л учир бий гэж залирхуу өгүүлснээ Магдаг харвал бүсгүйн нүүр улайв. Дидерих пиво аягалан: 

	— Та Нетцихийг зүгээр ч зориогүй биз! гэвэл Фридрих төлөвхнөөр

	— Үзэж л байж болно доо гэв. Дидерих

	— Гаузенфельдийн Клюзингийн үйлдвэр дээр бол танд хийх юм олдохгүй байх аа даа. Тэднийхний ажил төрөл нь их зогсонги байгаа гээд зочноо дуу гарахгүй болохоор нь «За энэ золиг чинь өнөөх цаасны машиныхаа тухай бодоод бүүр дуугарахгүй байна шүү дээ! Шүүхдэнэ гэдэг маань ч өнгөрөв бололтой» гэж бодлогошрон дүү нараа гайхтал зочинтой бараг нэгэн зэрэг хуутай пиво уун бие биеэ ширтэлцэхийг нь анзаармагцаа гэнэт өмнөх дийзтэйгээ идэхээ болин, ихэд шуухитнан гэр бүлийн амьдралын сайхныг ийн шагшруун:

	— Хүндэт Фридрих ноёнтоон! Та өдөр бүр хоёр удаа хооллосон байвал азтай л байна. Ажлаасаа арай гэж толгой өндийн гэртээ ирэхэд чинь хоол зууш ширээн дээр бэлэн өрөөстэй байвал за одоо ч нэг эр хүн шиг явна даа гэнэ биз. Түүн шиг чухаг юм хүний амьдралд үгүй шүү дээ хэмээв. Фридрихийг нээрээ ч тийм дээ гэхэд эх нь:

	— Та тань гэр бүлтэй юу? гэж асуувал сайх эр дорогш харан суугаа Магдаг хяламхийснээ

	— Үгүй гэв. Дидерих ширээнээсээ өндийн өсгийгөө тас хавирч

	— За Фридрих ноёнтоон! Би таны үгийг одоо дуртайяа сонсъё гэж огцомхон дуугартал бүсгүй дүү Магда нь: 

	— Фридрих ноёнтоон! Тамхи татахгүй юу? гэж өөрөө гал ойртуулбал сайх эр түүнд нэг юм хэлэх гэсэн байртай хариу инээмсэглэн ахин уулзана гэж итгэж байгаагаа илэрхийлэв.

	Харин гадаа гарахад дуугаа өөрчлөн:

	— Танай энд тань юун ч давч, амьсгалахад бүгчим юм бэ? Та манай тэнд нэг очдог болоосой хэмээн тоомсоргүйхэн өгүүлбээс Дидерих ч мөн зэвүүцсэн янзтай

	— Эшвайлер мэтийн тиймэрхүү гацаанд өргөтгөн тэлнэ гэдэг хялбархан урлаг шүү. Харин эндхийн том байгууллагуудыг тийм хялбархан хуу хамчихна гэдэг хэцүү гэснээ нэгэн ажилчинд хандан бушуухан ирж энэхүү машиныг хөдлөг гээ! гэж механик руугаа гүйлгэхэд түүнийг гарч ирэхгүй болохоор өөрөө дотогш гүйн ороход:

	— Таны чих чинь бөглөрчихсөн юм уу? гэж хашхирснаа механикаа хармагцаа гөлгөнөн

	— Наполеон оо! Чиний зүтгэлийг үнэлж энэ өдрөөс цалинг чинь нэгэн зуун наян марк болгов гэвэл учрыг ойлгосон Наполеон Фишер толгой дохиод одов. Дидерихийг ахиад л яасан их тамхи татав? гэж агсчихвал ажилчид нь

	— Энэ чинь таны тамхины утаа шүү дээ гэв. Дидерих Бюшли Компани пүүсийн төлөөний хүнд хандан

	— Манайх яах вэ даатгалаар хамгаалагдсан юм л даа. Гэхдээ дэг журам байх хэрэгтэй. Үйлдвэрийг саад бэрхшээлгүй явуулах хэрэгтэй. Тийм, үү! гэхэд тэдний машинуудыг хайнгадуухан харснаа төлөөний хүн Фридрих:

	— Тоног төхөөрөмж тань яасан ч их элэгдэж хуучраав гэвэл Дидерих тогтуунаар

	— Эрхэм минь танай тэр шинэ будагтай төмрөөс ч доор орохгүй дээ гээд зочноо өөрийнхөө машиныг өмөөрөхөд манайхны машин хийх ч гэж дээ! гэж тоомжиргүйхэн өгүүлээд, — Англи руу л явж үйлдвэрээ тоноглон хөлтэй шиг хөдлөхтэй болгож үйлдвэрээ жолоодон цаасыг элбэгхэн шиг болгохоос биш дээ гэснээ, шамдахгүй бол болохгүй болоод байна. Муж улсуудын хориод сонинтой гэрээ хийтэл минь Берлиний их дэлгүүрүүд бас цаас гээд амраадаггүй гэж жаал хонгинотол Фридрих яриаг нь шууд таслан, энд тань бэлэн болчихсон хураалттай цаас огтоос үзэгдэхгүй нь та тэр их цаасаа мөн л түргэн ачуулж амждаг юмаа даа гэвэл Дидерих:

	— Ноёнтоон! Өө танд би үйлдвэрээ шинээр тоноглоё гээд өчигдрөөс хойш жижиг захиалга авахаа больсноо урьдчилан хэлэхээ мартчихаж гэв. Механикийг даган тэднийг цехэд ороход дундхан шиг язмаг үйрдэс бүхий холлендер машин нь туслах ажилчны хутгаж этэхгүйгээр хөдлөхтэй үгүйтэй ажиллаж байв. Дидерих цагаа харан:

	— Ингэхэд та бүгд энэ машинаа язмаг үйрдсийг хориос гучин хоромд сулладаг гэдэг байх аа. Гэтэл тавин хором хэртэй тоолоход машин маань мөн л маажиж малтуулсаар л байна шүү дээ... Энэ яахаар ингэнэм бэ? Тэнд юу нь тэгж татаж зуураад байна? гэвэл Фридрих том төмөр гангийн амсар луу нэг өнгийснөө тас тас хөхрөн:

	— Аргагүй шүү дээ язмаг гаргадаг тохируулагч бүхий хоолойг нь гацаачихсан хойно... гэж өрөвдөлтэйеэ гөлөлзөн буй Дидерихийн нүд рүү ширтсэнээ

	— Машины тэр гацаа гажгийг арилгаж чадахгүй нь ээ! гэвэл Дидерих уурсаж улайн:

	— Энэ чинь юу гэсэн үг вэ? Та намайг механиктайгаа... гэхэд нь Фридрих:

	— Би тэр тухай тань юм дуурьсаагүй байх аа гэв... Дидерих тэгэхэд

	— Би үүнийг чинь шууд эсэргүүцэж байна гэж нүдээ сүртэйеэ гялалзуулбал түүнийг нь тоомсорлосон шинжгүй Фридрихийн нүд хүйтнээр эргэлдэн хоёр тийш нь хагалбарлан зассан сахал доор нь ёжтой инээвхийлэл тодров. Сайх эрийн тэр сахлыг засаж үзүүрийг нь л нүд рүү нь сөрвийлгөн эргүүлбэл яг л өөрийн нь төрсөн дүү гэмээр болж сүр хүчин ормоор харагдав. Тэгэхэд арга буюу бишрэх болсон Дидерих: 

	— Социал-демократ гэгдэх энэ механик, надад тусаа үзүүлж, үнэнчээр хүчин зүтгэнэ вий гэдэг маань ч уг нь инээдтэй л хэрэг дээ! Бэлтгэл дарга би, хэлсэн үг чинь чамд ямар хор уршиг тарихыг хатуу сануулъя! гэв. Гарахдаа Фридрих хүйтнээр:

	— Ноён доктор та тэр бодлоо орхи. Ер нь би ажил төрлийнхөө үед эрүүл ухаантай байхаа, цай ууж суухдаа түрүүн хэлсэн байх аа. Бид танд ямар ч өө сэвгүй ажилтай машинаа шилжүүлсэн, буцааж авна гэж огтхон ч бүү бод гэвэл Дидерих

	— Миний заргалдахыг танай пүүс шинэ машиныхаа борлуулалтад аятайхан зар цуу гэж үзэж байгаа бол үзэцгээе л дээ. Би танай машины тухай мэргэжлийн сэтгүүлүүдэд хэдэн юм бичиж дөнгөнө өө гайгүй гэж Фридрихийг

	— Ноцохоос тань айхгүй байлгүй гэхэд Дидерих

	— Тоож амь мэлзэхгүй мал минь! Даруйхан шиг л тонилоод аль! гэв. Гэтэл гэрээсээ гарч явсан Магда гэнэт тааралдав. Христос бурхны мэндэлсэн өдрөөр авсан богино дээлээ өмсөж царай нь улаа бутран буй түүнийг

	— Ноёд оо! Ажил дуусаагүй л байна уу? гэж залирхуу асуугаад, — Өнөөдөр чинь үдийн хоолны өмнө салхинд явж баймаар юутай сайхан өдөр вэ? Ингэхэд, ээж маань, ноён Фридрих таныг оройн хоол идэлцэнэ биз гэж байна билээ хэмээн дуржигнуулахад Фридрих талархсанаа дамжуулж амжихгүй нь гэвээс Магда инээмсэглэсээр

	— Та надад бас л амжихгүй гэх үү? гэж таалбал уйтгартай инээмсэглэн буй Фридрих:

	— Би юундаа татгалзана бил ээ! Харин хүндэт ах тань хэн мэдэх вэ? гэв. Бүсгүй дүүгээ өөрийг нь царайчлангуй харж буйг мэдсэн Дидерих

	— Ноён Фридрих ээ! Миний хувьд баяртай л байна. Бид ч учраа ололцоно байх аа гэхэд

	— Тийм дээ, би ч итгэж байна гэсэн Фридрих, Магда руу эргэн

	— Аа хө, салхинд хамт жаахан явах уу? гэж эелдэгхэн зангаар гуйваас Магда

	— Ах аа, яах вэ! гэж энгүүнээр асуувал

	Дидерих

	— Тэг дээ гэчхээд дүүгээ сайх эртэй сугадалцаад далд ортол араас нь харснаа

	— Үгүй Магда маань ингэж нүүрмэг загнах гэж гэв. 

	Үдийн цайгаа уухаар гэртээ иртэл бүсгүйчүүлийн галын өрөөнд хэрэлдэх нь дуулдан эгчмэд нь дүүгээ ичгүүр сонжуургүйгээр зэмлэх нь сонсогдов.

	Эммийгээ

	— Тэгдэг юм биш гэхэд нь Магда нь

	— За тийм. Би чамаас зөвшөөрөл гуйхаа мартсан нь үнээн! гэвэл цаадах нь

	— Юу нь илүүдэх юм. Эхлээд чи надаас л асуух ёстой шүү дээ, гэвээс тас тас инээн буй бага дүү нь

	— За чи тэгээд намайг өөр яаж гийгүүлэх гэсэн юм бэ? гэв. Ормогцоо Дидерих ширэв татан харвал дүү бүсгүйчүүл нь дуугүй болцгоов. Охидынхоо хэрүүл маргаан дээр хар элгийн хүн шиг дуугүй суумгүй мөртөө огтоос үг дуугаралгүй суусан эх нь тэгсэндээ бантаад гар хуруугаараа оролдон байхад Дидерих

	— Та нар яагаад!

	За надаас айгаад яах вэ дээ? гэвэл дүү нь

	— Би таныг загнаж эхнэр хүүхний хэрүүлд хутгалдах дургүй шүү дээ гэж бодлоо.

	Үдийнхээ цайн дээр тэд зочдынхоо тухай хөөрөлдөв. Эхийгээ

	— Тэр ер нь нэлээд төлөв томоотой хүн шиг байна билээ гэж магтахад Эмми нь

	— Хар наймаачин төлөв томоотой болж юу шальдаг юм? Бүсгүй хүнтэй таван үг аятайхан сольчихооргүй амьтан харагдана билээ гэвэл Магда цухалдан эсэргүүцэв. Тэдний маргааныг таслах ээлж болоход Дидерих хэсэг зуур түдгэлзсэнээ

	— Тэр эр ч юм олж хардаг шинжлэх ухааны өргөн боловсролтой ч хүн биш. Харин тэгэхдээ гайхамшигтай худалдаачин хүн шиг байна. Надад тэр нь гайхам таалагдана гэвэл Эмми тэсэж чадалгүй

	— Магдаг л тэр хүний оронцогтой суулгах юм бол би та нартай мах цусны барилдлагагүй гэсэн үг. Өргөсөнд жад гэгчээр жимсэнд хутга хэрэглэдэг хүн байдаг юм уу? гэв. Магда эхэр татан:

	— Үүний гүтгэж байгааг хараа ч та минь! гэвэл Дидерих отгон дүүгээ өрөвдөхдөө эгчийг нь зандран,

	— Чи л өөрөө ноён хөвгүүнтэй сууж биднийг жаргааж үз гэвэл Эмми нь хутга сэрээгээ таваг дээрээ хаяад гарч одов. Орой ажил тарахын өмнөхөн Фридрих, Дидерихийн албан өрөөнд ирэв. Түүнийг сюртук өмссөнийг үзэхүл үнэхээр худалдаа наймааны хэргээр бус, харин аяга хоол хамт идэлцэхээр ирсэн нь илт ажээ. Тэр хоёр Зетбир хөгшнийг бичиг дансаа эмхлэн янзалж дуустал энэ тэр жирийн юмсын тухай хүүрнэлдэв. Эзэн ба сайх төлөөний хүн хоёрыг итгэмжгүйхэн хараад өвгөнийг гарч одоход Дидерих

	— Хөгшнийг би бараг хэргээс хасаж өөрөө хамаг чухал, хүндийг нь шийдэх болсон юм шүү дээ гэвэл Фридрих

	— За та манайхантай хэрхэн тооцоолохоор тогтов доо? гэв. Дидерих тэгэхэд асуултыг асуултаар

	— Харин та хэрхэн тооцоолохоор тогтов доо? гэвэл Фридрих хуйвалдагчийн төрхөөр нүдээ ирмэн, 

	— Миний бүрэн эрх их биш ээ. Гэхдээ би энэ гайг тань буцааж авахаас даа. Ямар нэгэн өө сэв олдоно байлгүй гэв.

	Дидерих учрыг ойлгосон байдалтай

	— Өөнтөглөх юм бишгүйдээ л бий дээ гэхэд Фридрих худалдаачин хүний төрхөөр

	— Амаар тань болсныг бодон, хэрэг болох бүх сэлбэг хэрэгслээ манай пүүст захиална биз ээ? гээд цааш нь Дидерихэд хариу өчих завдал олголгүй:

	— Хүлээ! Үүнээс гадна та манай пүүсийн алдагдал, миний замын зардал нийлээд таван зуун маркийг түрүүчийнхээ урьдчилгаанаас суутгуулна байх шүү гэв.

	Дидерих тэгэхэд багтрах шахан

	— Энэ чинь ичгүүр сонжуураа алдсан мөнгө хүүлэлт гэгч байна! Үүнийгээ болигтун гэв. Фридрих дуугаа өндөрлөн

	— Ноён доктор оо!.. гэвэл Дидерих уурсавч, биеэ барин сайх эрийн мөрөн дээр гараа тавин

	— За орцгоох уу? Бүсгүйчүүл хүлээж байгаа гээд цаадхыгаа

	— Бид ч ерөнхийдөө тохиролцох шив дээ гэхэд нь

	— Бага юм дээр учир нь олдох байлгүй гэв. 

	Хеслингийнхээс баярын өдрийнх лүгээ адил амттан шимттэний үнэр ханхлан, эх нь залуу зандан цагийнх шигээ тас хар торгон дээлтэй гялалзан, торгомсог даашинз өмссөн Магда тэр айлын ганцхан сор нь уу гэлтэй харагдана... Эмми л ганцаар ердийн өдрийнх шигээ хувцастай бүүдгэр царайтай үзэгдэнэ. Магда, зочноо суулгаад өөрөө баруун гар талд нь сууж хоолойгоо засан нүдээ талимааруулж

	— Ноёд оо! Та бүхнийг одоо л нэг худалдаа наймаа гэж дэмий ярихаас чинь салгав бололтой гэвэл

	— Хэрэг явдал эвтэй л тохиролцов. Бюшли Компани пүүс ч шаг хийсэн авхаалжтай эрстэй юм аа гэв. Пүүсийн төлөөний түшмэл Фридрих

	— Манайх үнэхээр том үйлдвэр шүү. Арван хоёр мянган ажилчин албан хаагчтай. Ирж, очих юм захиалах хүн буух суух том буурчийн газартай. Ингэхэд... гээд Дидерихэд хандан:

	— Та манайд айлчлаарай л даа. Буурчийн газар тохь тухтай ч гэж яриагүй шүү гэж түүнийг урив.

	Магдаг анхааралтай сонсохыг харуутаа цааш нь өөрийнхөө ажил төрөл, эрх дарх, одоогоор хагаст нь сууж буй халуунд бол сэрүүн, хүйтэнд бол дулаан сууцаа, та нар харвал яах бол оо? гэхчлэн мянгуужлан хүүрнэв.

	Дидерих таатай нь аргагүй тас тас хөхрөв.

	— Тийм бол гэрлэхгүй юугаа хүлээнэ. Даруйхан шиг л гэрлэ. Таны өлмий бат орших болтугай! гээд хундага өргөв. Магдаг доош харахад өөрийгөө гүйцэт дөрлүүлэв гэж санав уу гэмээр агшнаа бодсон Фридрих өөр юмны тухай ийн ярьж эхэлрүүн:

	— Ноён доктор! Та үдвэл хожим машид том хэргийг шийдэн эзэгнэмээр санагдана. Танай үйлдвэр тоноглогдсон авч энэ нь юу ч биш байна гээд Дидерихийг өөрийнхөө үйлдвэрийн хүч, өргөтгөлийн тухай бишрүүлдэг хэрэг гэтэл тэр бүхнийг таан мэдсэн цаадах нь

	— Хүн хэрэгтэй мэргэжлээрээ ажил хэрэгч, худалдаа наймааны сайн эр болохыг юуны өмнө гэр орноор нь орж танин мэдэх хэрэгтэй болдог. Ер нь гэр орондоо байгаагаар нь тэр хүний ажил хэрэгч нь танигдах бус уу? гэв.

	Дидерихийн эх: 

	— Зэрлэг галуу хийж байгаа юм шиг яасан уддаг юм бэ гэж хаалгаа харуулдан байснаа, арай гэж шарсан галууг нь үнэр танар ханхлуулсаар авчрахад дуугүй хүлээн буй зочноо харан;

	— Энэ эрийн хамарт шарсан галуу, торон даашинзыг нь нэвт гэрэлтэх охины анхилуун үнэрийн алин нь илүү үнэртэж байгаа бол гэж бодно.

	Зочин тэгтэл биеэ барьсан шинжгүй хундагаа аван

	— Танай хүндэт эх, үзэсгэлэнт сайхан бүсгүй дүү нарын тань буян заяа нь дэлгэртүгэй! гэж ерөөхөд нь хэрхэн өсөж өндийснөө харуулах сан гэж цээжээ дүхийлгэсэн Магда нь түүнтэй зэрэгцэн тонгойн суугаа Эммигээ бодвол том болчихсон юм шиг харагдахад шууд түүнтэй эхлэн тулгав. Дидерих тэр ерөөл бат орших болтугай гэж бэлгэшээн хариу хундага аван

	
— Манайх бол цэвэр герман удмын айл. Тиймээс ч манайх ирсэн хүнд ёстой герман айл шиг.. гэхэд түүний нь ажаад Магдаг царайгаа улайлгахад нь цааш нь:

	— Манайх хатуу дэг горимтой учир эд нар маань даруу төлөв өссөн юм шүү. Яах вэ даруулгатай байвал байж л байг. Харин ч буян нь тогтож үйлс нь ариусна биз! гэж хундага өргөвөл зочин нь:

	— Залуу бүсгүйчүүлтэй айл даруу төлөвхөн л байдаг юм даа гэж ам дагуулан өгүүлэв. Эх нь ярианд оролцож

	— Нээрээ ч тэгэхгүй бол сэжигтэйхэн харчуул яахан хүргэн болох гэхийг хэн байг гэх бил ээ? Охид маань өмсөх зүүхээ өөрсдөө янзлахаар үйл үртэстэй дээ гэхэд тэр үгийг нь Фридрих далимдуулан Магдагийн ур дүйг мэдэх гэсэн хүн болж нимгэн даашинзтай булбарайхан бие рүү нь нэгэнтээ дөхөв. Хоолны даруулга дээр Магда, Фридрихэд амтат жүрж цэвэрлэж өгөөд өөрөө хундагатай «Текай» дарсанд нь уруул хүргэв. Хооллож дуусаад зочдын өрөөнөө ирэхэд Дидерих, хоёр бүсгүй дүүгийнхээ дунд зогсоод

	— Ноён Фридрих ээ! Нээрээ л таны өмнө энх амгалан аз жаргалтай нэгэн айл харагдаж байгаа биз! гэж аргилхан хоолойгоор өгүүлж өөртөө туйлгүй үнэнч бололтой байгаа Магдаг мөрөндөө наалдахад улам чанга тэврэн, өөрөөс нь салахын түүс болон цааш тэмүүлж буй Эммигээ нуруу руу нь хэдэнтээ ёврон, — Манайх ийм л эв түнжинтэй айл даа. Өдөржингөө ээж эднийхээ төлөө зүтгэж зүтгэж үдэш нь арай гэж гэрийн бараа харахад намайг үгүйлцгээсэн байдаг юм даа. Хар элгийн хүмүүст бол манайх даанч цөөхөн ам бүлтэй айл шиг санагдавч мөчөөгөө өгөхгүй улс шүү гэв.

	Ахынхаа элбэрэлт тэврэлтээс арайхийн мултран дотуур өрөөний үүдийг Эммигийн тас няс хаан одох нь сонстох үед, Дидерих Магда хоёр дэнлүүний бүдэг гэрэлд нэгэн ширээний дэргэд сэтгэл хөдлөм хөрөг гэлтэй суув. Зочин нь хундага, галуун хүзүүт пунш гэгч нэгэн сайхан дарс бүхий том цар тэргүүтнийг ойр ойр инээмсэглэсээр авчирч байгаа эхийг нь харан сууна. Магда зочныхоо хундагыг даруй даруйхан дүүргэн буй энэхэн үед нам тайван тух жаргаланд умбасан Дидерих бүсгүй дүүдээ өгөхөөр

	— Ер нь миний арилжаа наймааны ажил бүсгүй дүүд маань ихээхэн ашигтай байх болно оо. Дүү охид маань мөн л үйлдвэрийн эзэд байхаараа байна. Харин нэмрээ жичид нь ярих юм шүү дээ... Хэрэв манай хүргэн болох хүн хөрөнгө нийлүүлэхийг хүсвээс... гэхэд Фридрихийг нүд салгалгүй ширтэн асан Магда сэтгэлт хүнийхээ тавгүйтэн хөмсөг нь атирахыг хармагцаа яриаг нь өөр зүг мушгин:

	— Та чинь хэн хэнтэйгээ суудаг вэ? Арай ч цор ганцаараа суудаггүй биз? гэвэл түүнийг сэтгэл хөдлөнгүй харсан зочин өөрт нь дөхөв. Дидерих дэмий л дарсаа шимэн эрхий хуруугаараа оролдон сууснаа өөрийн нь дэргэдээ байгааг мартчихсан тэр хоёрын ярианд байн байн оролцон:

	— Та ч өөрөө цэргийн албаа хаачихсан биз! гэж ихэд дотночлон асууснаа, тэдний араар эхдээ дохио өгөөд босон шууд хаалганы цаагуур чимээгүй далд орохыг харуутаа хундагатайгаа авч зэргэлдээх төгөлдөр хууртай гэгээгүй өрөөндөө оров. Хуурын товчноо хуруу нь өөрийн эрхгүй гүйхэд, оюутан сурагч ахуйнхаа дууг хоолойныхоо бүх л чадлаар «Эрх чөлөө гэж юу болохыг чөтгөр минь чи л мэднэ дээ!» хэмээн дуулав. Тэгээд өнөө хоёрыгоо юу болж байгаа бол гэж чих тавиад нам унтав уу гэмээр анир чимээгүй болоход хундагаа ахин нэг дүүргэмээр санагдсан ч сэтгэлээ барьж «Пивоны газар суунам уунам» хэмээн ахин нэгэн дууг эхлэв. Түүнийг дуугаа дунд нь ортол дуулаад байтал сандал унан юм хар няр дуугарахад зочдын өрөөнд харайж оруутаа 

	— Хөөе та минь ээ наашаа ир! гэж баясгалантай дуугарвал тэврэлдсэн хос сая салж, Фридрих

	— Онц юм болоогүй гэв. Дидерих сэтгэл хөдөлсөн Фридрихтэй харилцан шүтэлцэн нэг гараараа зочны гарыг халуунаар атган, нөгөө гараараа бүсгүй дүүгээ өөр лүүгээ татан

	— Юутай сонин учраа вэ? За ноён Фридрих минь, дүүг минь аз жаргалтай байлгаарай. Би таны хувьд сайн хадам байх болно гэж нүдээ нэгэнтээ арчсанаа үүд рүү хандан

	— Ээж ээ! Бэлгэ дэмбэрэлтэй юм болж байна! хэмээн хашхирав. Эх нь юунд ч ойрхон байсан үгүй вэ? гэсэн янзтай муу хөлдөө ахдахаар яаравчлан гүйн ирээд хөвгүүн рүүгээ нэг гүйснээ эргэн Фридрихийг тэврэн нулимс унагав. Энэ үед Дидерих Эммидээ баяр дуулгахаар өрөөнд нь хүрээд түгжээтэй байхаар нь

	— Эмми бушуухан гараад ирээрэй. Манайд бэлгэ дэмбэрэлтэй юм болж байна гэсээр үүдийг нь балбавал нэлээд дуудуулсны дараа чавга шиг уурласан дүү нь хаалга нээн

	— Унтуулах ч үгүй яаж байгаа тань энэ вэ? Би юу болж байгааг мэдэхтэй байна. Та нар ёс горимоо алддагаараа л алдацгаа! гээд Дидерихийг хэрэв хаалган завсар хөлөө хийгээгүй бол хаалга хаачихаар татахад ах нь:

	— Хэрэв чи ийм л хүний үнэргүй хэвээрээ байвал, хамаг ах дүүгээсээ хөндийрч эрүү өвдгөө тултал гонь царайлахаа үзнэ шүү! гэж аашлав. Тэгээд хувцас хунарыг нь өмсгөн үс толгойг нь ч самнуулалгүй унтлагын хувцастай гудмаар чирэхүйд дүү нь гараа угз татан

	— Та ч биднийгээ амьтны элэг доог болгож гүйцэх нь шив дээ гээд өөрөө шууд зочдын өрөөнд тэргүүлэн, сүй бэлэг тавигсад дээр орон тэргүүнээ өргөж доогтойёо инээмсэглэн

	— Адаглаад өглөө болгож нар гарахыг хүлээж болоогүй юм уу? Аз жаргалтай болоход цаг өнгөрөхийг ч мэддэггүй сэн биш бил үү? гээд Магдаг бодвол биерхүү, өтгөн үс нь хоёр хацраа даган сугсалзан, сайхан ягаан царай нь улам үзэсгэлэнтэй болсон түүнийг, дөнгөж сая үзэж буй мэт хэсэг зуур гөлөрсөн зочин гараа өгөхөд нь ёсноос хэтрүүлэн барих гэвэл цаадах нь гараа угз татав. Фридрих даарьтай морь шиг далбийсхийн Магда руу эргэв. Эммиг дүү рүүгээ эгдүүцэн хараад түргэнээ эргэн, тэвхэлзтэл алхлан гарч одоход Магда эмээнгүйгээр Фридрихэд наалдав. Гэвч энэхэнтэй нь Дидерих пунш дарсаар мэлтийтэл дүүрсэн хундагануудаа өмнө нь барин хэтийн хүргэнтэйгээ ургийн ёслол тогтоолцохоор тулган уух энэ мөчөөс эхлэн нэг нэгийгээ «Чи» гэж анд нөхдийн ёсоор дуудаж байхаар тогтов. Өглөө нь Дидерих, Фридрихтэй аяга пиво хамт уухаар түүний буусан буурчийн газраа хүрэв. Өрөөнд нь оруут

	— За сайн нойрсов уу! Өөрийг чинь уйдуулахгүй санаатай ирлээ. Одоо бид эр хүний ёсоор хэдэн үг солилцъё гээд Клапшийн пивоны газар орохоор гарч, очиж суумагцаа:

	— Хоёр түм таван мянган маркийг хуримын өдрөө гар дээрээ гэж мэд. Баримт сэлтийг дуртай цагтаа гүйцэтгэ гэснээ энэ нь чухамдаа Эммигийнхтэй хамтад үйлдвэрийн бүх бэлийн хугасын хугас нь гэхэд нь Фридрих:

	— Дүү чинь чухамдаа чиний бүх бэлийн дөрөвний нэгийг эзэмших ёстой шүү дээ! Тэгэхэд одоо, бүр больчхоод наймны нэгийг авах нь ээ! гэж тодруулбаас Дидерих

	— Чинийхээр бол би бүх бэлээ үрэн тараачхаад сүүлд нь та нарыгаа таталж чангааж байх нь ээ! гэв. Тэр хоёр хэсэг зуур дуугүй суув. Тэрхүү тавгүйдлийг умартан сэтгэлээ сэргээхээр Дидерих

	— Фридрих чиний өлмий бат оршиг! гэж хуутай пивоо өргөвөл Фридрих

	— Дидерих чинийх ч бат оршиг! гэж хариу өргөв. Дидерих нэгийг сэртхийн санах шиг болон

	— Та нар хэрэв мөнгөө манай үйлдвэрт нийлүүлэн гүйлгээнд оруулбал унац нь хамаагүй нэмэгдэнэ шүү. Бодвол чи ч өөрөө багагүй бэлтэй биз! Тэгээд бас дээр нь өөрийн чинь цалин нэмэгдэхээр бүүр ч гарч өгөх бус уу! гэвэл Фридрих

	— Болохгүй ч гээд байх нь юу вэ. Гэхдээ Бюшли компани пүүстэй миний хийсэн гэрээ дуусах болоогүй. Түүнээс гадна тэднийх энэ жил цалинг минь овоо нэммээр байгаа. Өрөвдөхөд өрийг нь өшиглөх гэгчээр энэ жил гарах барих тухайгаа ярих ч эвгүй юм. Би мөнгөө үйлдвэрт чинь нийлүүлэхэд хүрвэл танай үйлдвэрийн хууль ёсны нөхөр нь болох ёстой. Дидерих минь тэгж л байж би чамд бүрэн итгэлээ үүрүүлнэ дээ... гэв. Дидерихийг дуртайяа зөвшөөрөхөд нь Фридрих

	— Чамайг өгөх инжээ таван түм болговоос Магда үйлдвэрт чинь хувь нийлүүлж дараа нь чангаалцаад байхгүй амар бус уу гээд Дидерихийг

	— Энэ чинь талийгаач эцгийн минь гэрээслэлтэй огт нийлэхгүй байна. Надад бол түүн шиг ариун нандин юм үгүй. Би хөлтэйхөн хөдөлж чадвал одоо чиний шаардаж байгаагаас хэд дахин илүүг Магда авах болно. Би мэдсээр байж хөөрхий бүсгүй дүүгээ тийн хохироохыг хэзээ ч тэвчихгүй гэж хэтийн хүргэнтэйгээ зөрөлдөхөд Фридрих хадам ахынхаа ураг төрөлсүү сайхан сэтгэлийг аядавч тэсэж чадалгүй

	— Харин таны хэлснээр бэлтэй хөдөлж чадахгүй болчихвол яах вэ? гээд итгэлгүйгээр инээмсэглэв. Бурхны ивээлээр аж ахуйгаа хөдөлгөхийг өөрийнхөө хар толгойгоор хариуцах Дидерих

	— За ингэхэд хөрөнгийн маань наймны нэг нь болох хоёр түм таван мянгаас илүү ч, дутуу ч үгүй л гэж мэдээрэй гэв. Хуруугаараа ширээ бөмбөрдөн байсан Фридрих

	— Дүүтэй чинь суух эсэхээ би тогтоогүй шүү, юу ч болсон бодож байж болъё гэхэд Дидерих гайхаш тасарсан байртай мөрөө хавчисхийн өмнөх хуутай пивоо уув. Фридрихийг өөртэйгөө хамт хоол идэхээр гарахад Дидерих «Энэ золиг чинь ингэж ингэж сэм арилаад өгөх вий дээ» гэж айв.

	Тэд, пивоны газраас тэднийх рүү очихоор гарцгаав. Аз болоход Магда нь сайх эрийн сэтгэлийг илбэдэхээр өчигдрийнхөөсөө улам ч ихийг самбаачилсан байв. Дидерих «хөөрхий муу дүү минь өнөөдөр л бүх юмаа шийдэгдэхийг мэдэж шүү» гэж өрөвдөв. Тэднийг цай уухаар сууж амтат бялуу идэцгээх болтол Магда

	— Фридрих маань энэ сардаа багтаж гэрлэнэ гэвэл Дидерих тэр үгийг өлгөж авангуут

	— За энэ тань, таны өнөөх бодож байж болно гэдэг үг биз дээ хэмээн баяр хүргэхэд Фридрих арга буюу хариу болгон, хэтэвчээ гарган сүй тавигсдын тэмдэгт бөгжөө зүүн гарынхаа ядам хуруундаа зүүв. Хоолны дараа эр эм хоёрын суугаа өрөөнөөс эхээ өлмий дээрээ зөөлөн зөөлөн алхсаар гарахад Дидерих ч мөн явахаар завдтал тэд нар нь хамтдаа гарцгаая гэвэл.

	— Хаашаа явцгаах вэ? Ээж, Эмми хоёр яах бол асуугаадахъя гээд эх, дүү хоёроо явцгаах уу гэвэл Эмми нь шууд явахгүй гэв. Эх нь тээнэгэлзэн, за би ч гэсэн больё доо гэв. Магда чингэтэл

	— Ах аа! явцгаая. Цаадуул чинь ичээд байгаа юм байлгүй гэвэл Дидерих дуртайяа зөвшөөрөв. Дидерих үйлдвэрээрээ дайран гарахдаа «муу дүү минь амиа аргацаахтай л төрж дээ» гэж бодоод. Магдагийн пальтонд наалдсан өлөн тоосыг гөвөв. Юуны өмнө тэд амьтан хүн харвал харж л байг, ямар хамаа байсан юм гэсэн байртай хотын зөвлөлийн ордныг зорив. Тэдэнтэй Майзе гудамжнаа эхлээд мөнөөх механик Наполеон Фишер нь тааралдав. Шинэхэн танилцсан янаг хосод механикаа толгой дохиход Дидерих, минчийтлээ улайн «Иш энэ муу эрээгээ алдсан адгуустай олны нүдэн дээр зууралдалтай нь биш дээ. Би чинь ингэхэд үүнд хэн сэн бил ээ?» гэж санаснаа би яах гэж энэхүү пролетаритай зууралдав аа! Ингэж ч явах гэж дээ! Одоо ч энэ мал гэр орноор минь хүртэл эрээ цээргүй гүйн, гарт нь орсныг минь сануулна даа! Би ч одоо балгаа тарих вий гэж бэмбэгэнэв. Гагцхүү бурхны ивээлээр Наполеонтой хуйвалдаж байхад хэн ч тэдний дэргэд байгаагүй ажээ. Наполеон хэрэв элдвээр маргалдваас тэр нь гүтгэлэг болж, өөрөө шоронд яваад очихтой адил болсон байв. Ам нийлэн тус болсон механикаа тийн үзэн ядаж хасах хорин градусын хүйтэнд ч хөлрөх шахсан Дидерих, ай энэ муу Наполеон Фишерын тархин дээрээс нь унагачих сул туйпуу чулуу ч гэж байдаг болоосой гэж бодоод арга тасрахдаа дээш харав. Магда мужийн шүүхийн гишүүн Харнишийн нэгэн цонхноо зогсон буй Мета, Инга нарт хэн болсноо харуулахыг бодов. Магдагийн тааснаар сайх хүүхнүүд ч бачимдан харцгаав. Харамсалтай нь Вильхелм хаантны гудамжнаа тэдэнтэй дайралдах хүн байсангүй. Зөвхөн л «Хармони» гэгч рүү явж буй хошууч Кунц, эмч Хойтойфель хоёр л алсаас сониучирхан харж буй үзэгдэв. Харин тэднийг Швайнхен гудамжны булангаар ороотол Дэймхэн авгай, охин Густатайгаа гэнэт тулгарав. Густаг хяламхийн эргэхэд нь

	— Ахлах байцаагчийн ахайтан! Миний сүйт эр Фридрихтэй танилц гэвэл Густа Дидерихтэй хэдэн алхам хоцорсноо Магда болон сүйт эрийг хөлөөс нь толгой нь хүртэл гүйлгэн нэгэнтээ хараад

	— Та тань энэ эрийг хаанаас олоодхов оо? гэхэд Дидерих

	— Таныг хаяа дахиа өөрийнхийгөө болгож чадахгүй байхад овоо нүдэнд дулаахан юм олчихсон байгаа биз! гэж ёгтолбол Густа

	— Та надтай ахиад маргалдах нь уу? гэж нэг их уурлаж хилэгнэсэн шинжгүй хэлснээ урд урдаасаа харуутаа санаа алдан

	— Минийх одоо хаана явааг бурхан л мэдэх болоод байна. Би ч нэг бэлэвсэн авгай шиг явах болов гээд Фридрихтэй хөтлөлцсөн Магдаг бодлогошронгуй харахад Дидерих

	— Үхсэн юм шиг арилагсдын хойноос гашуудаад яах вэ? Амьд эр бишгүйдээ л олдоно! гэж санаа авхуулаад түүнийг хашаа налтал урдаас нь удаан харахад Густагийн ягаарсан булбарайхан царай нь үнэхээр хайр хүрмээр энхрийхэн үзэгдэв. Тэд тэр гудамжны далан долоодугаар байшинд хүрүүтээ арга буюу эх охин хоёроос салах болов. Саксоны гулдант хаалганаас цааш нэг их сонирхоод байх юмгүй болохоор тэднийг эргэхэд сүйт эрийнхээ гарт зүүгдэн явсан Магда нь ахыгаа дүнсгэр явахыг хараад жаахан ч болов хөгжөөн сэргээхээр

	— За та тань юу бодчихоо вэ? гэхэд царай нь ялимгүй улайсан Дидерих шуухитнан

	— Юугаа бодох билээ дээ? гэвэл Магда хөгжилтэйеэ инээмсэглэв. Хүн амьтны хөл татарсан гудамжаар урдаасаа хүн ирж явах шиг болоход Дидерих

	— Энэ чинь хэн байдаг сан билээ гээд түдэлгүй дэлбэгэр хүрээтэй бүрх малгайтай тагдгархан залуу эрийг дөхөөд ирэхэд, — Энэ чинь Бук өвгөний өнөөх Вольфганг уу даа? гэснээ «Үүнийг чинь саявтархан Густа газрын мухарт яваа гээгүй бил үү? Муу өлөгчний худал хэлдгийг болиулаад өгөх сөн» гэж бодов. Вольфганг тэдэнтэй уулзахдаа:

	— Энэ тань та байсан юм уу. Юун сайн уулзав аа! гэхэд Густагийн хэлсэн үгэнд гайхаж цөхсөн хэвээр буй Дидерих

	— Надад ч бас гэснээ өөрийнхөө сүйт хүргэндээ нэг ангийн нөхрөө танилцуулав. Вольфганг бүсгүй дүү хүргэн хоёрт нь аз жаргал ерөөгөөд, өөртэй нь хамт тэднээс үл ялиг хоцроход Дидерих

	— Та ч лав сүйт бүсгүй рүүгээ тэмүүлж байгаа биз ээ! Тэр тань одоо л гэртээ харьж байгаа. Бид дөхүүлээд буцаж явна гэвэл Вольфганг

	— Тийм үү? гэж мөрөө хайшдуухан хавчисхийснээ, — Би хэвтчихээс нь өмнө очиж амжина аа. Харин тантай уулзалдсан маань юун аштай вэ. Бид Берлинд уулзалдаж сэтгэлээ ханатал ярилцсан байх аа гэж номой дуугарав. Тэр үеийн яриа нээрээ сонин байсныг одоо л эргэж санасан Дидерих энэ удаа ч гэсэн ярих дур хүрч:

	— Тийм ээ. Хариу айлчлаагүй маань буруу. Берлинд байх зуураа намайг зав муутай байсныг та юун андах вэ. Энд бол харин цаг мундахгүй. Уйдаж үхмээр шүү. Тийм биз! Бүх насаа энд барах гэж үү? Бодоход ч хэцүү шүү. Тийм биз? гээд эгнэсэн саарал байшингуудыг заав. Үл ялигхан шонхордуухан хамраараа гүнээ амьсгаалан агаарыг нь амтална уу гэлтэй зузаан уруулаа хөдөлгөж буй Вольфганг

	— Нетцихэд сууна гэдэг... гэж тайвнаар өгүүлснээ: — Тийм ээ, харин хэцүү болсон гэнэ ээ. Манайхны нэгэн маань ч төлөв төвшин явахын аргагүй болсон гэнэ ээ, энд чинь! гэж Дидерихийг шоглон инээмсэглэснээ, — Харуул манааныхан л их цуугиантай байх болсон гэв үү? гэвэл Дидерих гэдсээ илэн 

	— Тийм бий. Та тань бас л үглэж уймруулах нь уу? Тэр явдлын хувьд би, эзэн хаантныхаа талд гэдгээ нутад сануулъя гэв. Гараа үл тоомсорлонгуйгаар хөдөлгөн буй Вольфганг:

	— Боль л доо. Би тэр эзэн хаантныг тань сайн мэднэ гэвэл Дидерих шаргуугаар:

	— Харин тэгэх дээрээ тулбал би танаас илүү мэдэх вий. Хоёрдугаар сарын үймээний тэр өдөр Тиргартен цэцэрлэгт аугаа их Вильхелм эзэнтний үр садын цогтой мэлмийг хэн харсан, тэр л манай ирээдүйд итгэнэ дээ гэв. Харахад уйтгартай байгаа Вольфганг — Нүд нь л цахилах шиг гялалзсанаар... ирээдүйдээ итгэх хэрэг үү? гэвэл Дидерих хамраа шуухитнуулан

	— Хүний манлайлах үүргийг таны хэрэгсдэггүйг сайн мэднэ. Үнэхээр ч хэрэгсэхгүй байгаа учраас одоо болтол Бисмарк буюу Лассал хоёрын аль нэг шиг болж амжаагүй яваа шүү дээ! гэв. Вольфганг тэгэхэд нь,

	— Тэгвэл би тань шиг орчин тойрондоо нэр нүүрээ ч бараад уяатай гөлөг шиг боргож байх хэрэг үү?.. гэснээ дуугаа улам өндөрлөж, — Их хүн гэдэг чинь минийхээр болбол дэлхий ертөнцийнхнийг зүгээр нэг үймүүлж түйвээхэд биш, харин амьдрахуйн чин хүсэлд зүтгүүлэхэд хамаг учир нь байгаа юм. Тэгэхэд авьяас бэлгэ хэрэгтэй. Тийм авьяас бэлгэ ч бий дээ гэж ёжтойгоор өгүүлбэл эргэн тойрондоо хүн амьтан юу эс үү гэсэн байртай харсан Дидерих ширэв татан:

	— Энэ зуураа гэхэд эзэн дээдэс маань ямар ч байлаа гэсэн буурьтай юм айлтгана даа! Гэхдээ би тэдний соёрхсон бүхнийг сонсоогүй гэхэд Вольфганг

	— Та ч намайг эсрэг зогссоор байгаа гэж бодсоор л явна. Тэгэхдээ тэр авьяас бэлгэт хүн гэдэг чинь мань лугаа адил өтгөн шингэнтэй амьтан гэдгийг бод. Би ч гэсэн түүний тань оронд байсан сан болбол манай Нетцихийн харуулуудын саяын явдлуудыг зөвтгөж байж магадгүй. Ер нь ч эзэнт засаг маань дайсан этгээдээ илбэн таалахгүй нь мэдээж л дээ. Эзэнт засаг төр өөрийнхөө эсрэг боссон хүчийг нухчин дарж байж хүчээ мэдэрдгийг би мэднэ. Тэгэхээр ч үл барам өөрт нь ашигтай социал-демократуудтай хэрхэн харьцах нь ч илэрхий гэхэд Дидерих 

	— Тийм бий! гэж дуу алдав. Вольфганг,

	— Та үнэхээр гайхаа юу? Эзэн хаантны тань үнэн дүр яг л тийм юм шүү дээ. Үйл явдлын хөндлөнгөөс нь харан хөгжил дэвшлийг залуурдах нь бус, харин үйл явдлын нэгэн гишүүн нь болох уу, үгүй юу гэдэгт хамаг учир байна. Гэтэл эзэн хаантан үйл явдлын явцад хэмжээгүй эрх дархыг эдлэн алс ажиглах болсноос өнөөхийнхөө хувьслыг мэдэрч чадахаа байж, дэмий л цэцэрхэж, бүр сүүлдээ дохиогоор албадан гүйцэтгүүлэх гэж боджээ! Тэгэхээр өө сэв эрэх нь олшрон — Яагаад тэд чинь улай үзсэн хэрээ шиг арзганалдана вэ? Юу болчих нь энэ бэ? гэмээр болжээ. Тэр дохио өгсөн гарыг буунгуут жүжиглэгсэд, үзэгчид шуугилдацгаагаад л... за, эрхэм Дидерих ээ, ийм л юм болох юм даа гэв. Дидерих

	— Та юу болохыг нь нэг ч их хүлээхгүй мэдэх вий. Шударга герман хүн бүхэн, эзэн хаандаа хэчнээн үнэнч шударга байхыг харна вий гэв. Вольфганг мөрөө хавчасхийснээ

	— Тэгэмз, тэгэмз. Та ч нээрээ л хаантны айлтгасныг яг л тоть шиг давтах юм аа. Үгийг нь ч яах вэ эшлэл гээд давтаж болох л доо. Харин юу бодож болгоодгийг нь одоогийн таныхаар бол тийм ч амархан тааж боломгүй байна аа. Ямар юм сэдэх гэж байгааг хэлдэг ч юм биш! Шударга журмын нөхөд өөдөө лав базаалттай хөдөлж гийхгүй дэг ээ! Ямар нэг юмыг мөнхжүүлэх гэвэл юуны өмнө түүнийг урт удаан дурсагдах талаас нь бодолцох хэрэгтэй.

	Ингэхдээ нөр зөрчилтэй тулгаран амь золих ч болдог! гэхэд Дидерих гэдийсхийн

	— Та өөрийнхөө энэ аймхай зүрхгүйгээ хүнтэй холбох санаатай байна уу? Би ёс суртахууны ямарваа нэгэн хуйвалдааныг тэвчихгүй шүү. Би зөвхөн л та бидэнд хамаатай өнөө үеийн германы түүхэн үйлийн тухай дурдсан юм. Ер нь ингэхэд бид зүгээр л гэм зэмгүйхэн шиг өнгөрцгөөе. Одоо амьдралд нийцэхээ больжээ. Учир нь дээрх үйл явдал чинь үнэндээ аль хэдийнээ үеэ элээчихсэн юм. Чухам ингэхэд түүнээс чинь юу нь үнэн байна? Та ер нь манай үеийнхний түүхнээ чухамхүү баатар нь хэн болохыг мэднэ үү? гэж өөрөө өөртөө асуулт тавиад, — Эзэн хаантан! гэвэл Вольфганг

	— Үгүй, урлаг. Урлагийг амилуулан олноо сэнхрүүлэгч жүжигчин гэв.

	Дидерих өмнөө яваа залуу хос цочин эргэн хартал нь гэнэт тас тас хөхрөв. Жүжгийн хүрээлэнгийн талбайг хүйтэн салхитай байхаар тэд яаралтайяа цааш алхлав. Хэсэг зуур дуугүй явснаа Дидерих

	— За тийм байж. Би таны амнаас гарамгүй юм сонсчхоод бүр гайхаш тасрав. Та ч ший жүжгийн хүрээлэнгээр жаал хөлхдөг бололтой гээд Вольфгангийн мөрийг алгадсанаа, — Арай ч та өөрөө жүжигчин болчхоогүй биз? гэвэл цаадах нь нүдээ хилэнтэйгээр гялалзуулан, гарыг нь огцомхноо мөрнөөсөө зайлуулаад хүйтнээр,

	— Би юу? Үгүй, болоогүй гэснээ Герихтс гудамжны дунд хэртэйд хүрүүт, — О, ингэхэд та намайг яагаад Нетцих рүү хүлгийн жолоо залсныг мэдэх үү? гэвэл Дидерих

	— Яах сан юу байх вэ. Сүйт хүүхнээ л санаа биз гэв. Вольфганг

	— За тийм байж ч болно. Харин хамгийн гол нь гэхэд хүргэн ах Лауэрээ өмгөөлөхөөр ирсэн дээ гэвэл Дидерих гэнэтэд гүнээ шүүрс алдан,

	— Та юу? Лауэрийн хэргийг шүүхэд үү? гэв. Вольфганг мөрөө хавчисхийн,

	— Тийм ээ, би өмгөөлнө. Гайхах юу байна? Би саяхан Нетцихийн өмгөөлөгчдийн данснаа бүртгүүллээ. Аав маань танд энэ тухай дурсаагүй юу? гэвэл Дидерих:

	— Би таны хүндэт эцэгтэй уулзалдаагүй удав... Үйлдвэр дээр энэ тэр ажил гээд ердөө бөгс өндийх зав олдох биш... За бас тэгээд энэ сүй тавих ч... гэж дуулдахтай үгүйтэй шивгэнэснээ, — Ингэхэд та ирж очиж байх уу? Эсвэл бүрмөсөн эндээ суурьших уу? гэсэнд

	— Ирж очиж болох байх аа гэвэл Дидерих биеэ сая эзэмдэн,

	— Би заримдаа таныг ер ойлгодоггүй юм. Надтай хамт бараг Нетцихийн хагасад зугаалсан өнөөдөр, таныг бүүр ч ойлгосонгүй гэвээс нүдээ доогтойхон эргэлдүүлсэн Вольфганг

	— Таныг маргааш хэрэгтнийг гэрчлэх гол этгээд болоход би өмгөөлөгч нь байх нь ээ? Ёстой санаандгүй тохиолдол. Энэ нь болохгүй ч гэхийн аргагүй болдог л зүйл. 

	Дидерих уурсан 

	— Зүгээр! Зүгээр! Хөл хөлөө олсноороо л байцгаая! Таныг мэргэжлээ голохгүй бол... гэтэл Вольфганг 

	— Голохгүй бол оо?

	— Та тэгээд юу гэх гээ вэ? Би өмгөөлөгч болсондоо баяртай явдаг юм шүү. Түүнээсээ хэзээ ч няцашгүй хожим хойно мартахгүйн тулд оюун ухаанаа сорино доо. Таны хувьд, ноён доктор, нэлээд базаахгүй юм ярина байх даа. Өршөөж хайрлаарай. Хэргийн учир тийм шүү гэв. 

	Дидерих ихэд балмагдан:

	— Ноён өмгөөлөгч өө. Миний өчгийг зөвшөөрнө үү. Ноён Лауэрийн тухай өчиг маань нэг их таатай ч биш болох байх гэвэл тоомсорлосон шинжгүй байгаа Вольфганг егөөтэйгөөр

	— Дураараа л бол! гэв.

	Тийнхүү Майзе гудамж руу ихэд шуухитнан орж яваа Дидерихэд «Шүүх хуралдаан» гэсэн бодол толгойд нь эргэлдэв. Сүүлчийн хэд хоног энэ тэр ажлаар хөөцөлдсөөр гайт шүүхийн хуралдаанаа мартаж орхисон нь одоо маргааш хуралдах болж, тэнд өөрөө гэрчилнэ гэх нь хоёр хөлөө хяргуулахтай адил аягүй санагдана. Хар өлөгчин Густа хүртэл сүйт эрийнхээ тухай юу ч ярилгүй намайг ийн балмагдуулахад хүргэдэг байна шүү!.. Хүргэн маань анзаарчих вий гэж элдвийг бодож явсан Дидерих Бук өвгөний гадаа ирмэгцээ Вольфгангаас салах ёс гүйцэтгэхэд цаадах нь пивоны газраа орж жаахан суух уу? гэсэнд Дидерих

	— Та тань сүйт хүүхэндээ очих гэж яардаггүй хүн үү? гэж асуултыг асуултаар хариулбаас Вольфганг:

	— Одоохондоо хүүхнээс хундага шарз дээр санагдана гэв. Егөөтэйхөн инээмсэглэн буй Дидерих хүргэнээ дуулчих вий гээд Вольфганг руу эргэн

	— Шарзанд та бас хорхойтой хэвээрээ юу? гэвэл Вольфганг

	— Миний сүйт хүүхний явдал маань миний хувь заяаг шийдэх бас л нэг эгзэгтэй явдал даа гэв.

	— Юундаа тийм эгзэгтэй болчихдог бил ээ? гэж Дидерихийг өлгөхөд нь

	— Яах вэ намайг харин Нетцихдээ өмгөөлөгчөөр суувал сүйт хүүхэн дэргэд минь сууж байна гэсэн үг. Гэтэл амьдрал тэгж санааны зоргоор болох эсэхийг урьдаас тааварлахгүй шүү дээ. Арга тасарвал юу эс үү... гээд Берлинд бас аргамжтай болсон байдаг... гэв.

	Вольфгангийн овилгогүй задгай ярианаас ичсэн Дидерих

	— Таныг би жүжигчин хүүхэнтэй нөхөцсөн гэж дуулсан гэснээ, — Уучлаарай. Хар буруу санаагүйдээ л хэллээ шүү гэж шивгэнэв. Вольфганг

	— Аа, та бас сүйт хүүхнээ Густа гэж болохгүй байгаа миний тэндэх зовлонт байдлыг үнэртчихээ юү? Намайг иртэл сүйт хүүхнийг минь та жаахан халамжилж болохгүй юу гэв.

	— Би юу? гэж огцом дуугарлаа. Цаадах нь

	— Энэ тань дэргэдэх тулган дээрхийнхээ галыг нь хасалгүй дэвэргэчих вий хэмээн хутгана гэсэн үг шүү дээ. Тэндэхтэйгээ учраа олтол та надад тусал. Ингэхэд бид хоёр найртай байцгаадаг биш бил үү? гэв. Дидерих хүйтнээр

	— Баярлалаа. Миний талархлыг хараад дэмий байх аа даа! Өөртөө тохирохыгоо ол. Би ямар ч байсан хүний амьдралаар тоглохгүй гээд ахин энэ тэр ч гэсэнгүй салаад алхав.

	Вольфганг түүнтэй уулзаад үзэл суртлын хувьд буурь суурьгүйгээ харуулсан бол харин хоёрдохоороо завхай зайдангаа ойлгуулахад Дидерих «Иш юу ч мэдэхгүй ийм ч амьтан байх ч гэж дээ. Ийм хүнтэй яаж ч тайвнаар хөөрөлдөх билээ?» гэж бодов.

	Дидерихийг гэртээ хариад сэтгэлдээ:

	— Иш-ш ийм ч хүн байх гэж. Ёстой л нэг залхаг шиг эд юм аа. Юун дэггүй юм бэ? Гэр орныг ийм зарчим үгүй этгээдээс аварч үзээч! Иймдээ л эднийхэн уруудаж доройтохынхоо муу ёрыг бүрдүүлжээ! гээд Фридрихийг оройдоо мордоно гэхэд

	— Магда, ямар нэгэн базаахгүй юм хэзээ ч бичихгүй хүн юм шүү гээд инээмсэглэснээ, — Бүхэл хот гал усны гашуун зовлонг үзсэн ч би албан өрөөндөө байж манайх энх тунх байна гэдэгт баттай итгээрэй гэв. Фридрихийг гарангуут Дидерих эхдээ

	— За миний маргааш очих шүүхийн хуралдааны дуудлага хаана байна? гэхэд мөнөөх гайтай хуудсыг нь хаана нууснаа санахаас өөрцгүй болсон эх нь:

	— Хайрт хүү минь би түүнийг чинь чиний баяртай байгааг арилгачих вий гэж нуучихсан юм гэсэнд Дидерих хүйтнээр

	— Хайрт хүү минь! Хайрт хүү минь гэнэ шүү! Яасан ч хайртай юм бэ? Тийм л хайртай юм бол надад тэр зочиндоо өгсөн шиг тийм хоол өгөхгүй яагаа вэ? Миний хуруу хумсаа хуйхлах шахам хуримтлуулсан тэр мөнгийг минь, та нар нэг бол дайлж цайлж эсвэл гоёж гоодож байж барах нь ээ. Нэхмэл торгон цамцыг Магда нэхсэн гэж би өөрийгөө даанч хуурч болох уу даа! Илжиг ч үг хэлдэг сэн бол тэгэхгүй шүү дээ! гэтэл Магдаг

	— Тийм байлаа гээд яах юм бэ. Нөхөртөө гологдоод суух хэрэг үү? гэж уурсахад нь Дидерих зандран:

	— Дуугүй болцгоо! Дуугүй болцгоо! Намайг аагтайхан улаан дарсанд илгээвэл нэгэн сувс авчруулсан болоод үлдэгдлийг нь та нар хамдаг шүү дээ... гэж хашхирав.

	Дидерихийн дуу хадахад эх, Магда хоёр нь айв. Харин Эмми

	— Энэ чинь маргааш бүхэл хотынхонд шившгээ тарих гэж ёрлоод байна! гэвэл Дидерих хариуд нь ширээн дээрээс аяга таваг шүүрэн талаар нэг хага бут чулуудваас шууд босон гарахаар завдсан Магда хаалган дээр зогтусан

	— Би чамгүй болохтой болсон минь яамай! гэвэл Дидерих босон харайж

	— Хамар доорх хагархайгаараа чи юу бурж байгаагаа сайн бодоорой! Чи хожмын өдрөө тэр хар юмтайгаа нийлдэг юм бол чиний төлөө миний хэрхэн амь тавьсныг мэднэ байх. Тэр хар юм чинь инж дээр чинь нүдээ бүлтийлгэн ёстой нэг эрээ цээргүй үнэ хаялцаж байна билээ. Чи ер нь өөрийгөө инжнийхээ зөвхөн дайвар нь гэж нутад ойлгоорой! гэвэл гэнэт тасхийн хацар нь халуу оргин юу болов гэхийн тухад хүрэлгүй Магда өрөөндөө орж нам түгжив.

	Дуугүйхэн хацраа илбэж асан Дидерих жаал шатсан авч сэтгэлээр нэг ч их унасангүй. Хэрүүл ч намжив.

	Шөнөжингөө элдвийг бодсон Дидерих уг хэрэгт холбогдох төдийхөн болохоо харуулахаар тогтож шүүх хуралдаанд хожимдон очихоор болов.

	Гэвч өглөө нь гэртээ тухтайхан суух аргагүй тул хэрэг таслах танхимд эртлэн очвоос өөр нэгэн хэрэг тасалж байв. Аймшигт тас хар нөмрөгөө эрлэг адил хөдөрсөн Ядассон борчуулын нэгэн бяцхан хөвгүүнийг хоёр жилээр яллатал шүүх хурлаас тэр хөвгүүнийг нэг жил болгон тасалж хөвгүүн дуу хадаан уухилав.

	Сэтгэл шимшрэн зүрх нь бэмбэгэнэсэн Дидерих арга буюу тэндээс зайлан зөвхөн шүүхийн ноёд орно гэж бие заасан өрөөнөө очвоос Ядассон тааралдав. Өөрийг нь хармагцаа зайлахыг завдахад Дидерих:

	— Энэ бяцхан хөвгүүн чинь шоронд юугаа хийх юм бэ? гэвэл Ядассон:

	— Тэр тухай бодох бидний ажил биш ээ! гээд гараад арилав. Дидерихийн сэтгэл төр гэгч тэрхүү аймшигт машинд зүрхлэн ойртсон өөрийн нь болон засаг төрийг төлөөлөн сүр хүчин оргисон Ядассон хоёрын хооронд тэнгэр газар шиг тун хол зөрөө байна гэж шаналав. Тэгтэл нэг «Сонор соргог байгаарай эс тэгвээс чамайг тэр аймшигт машин хүчирхэг тээрмийн хоёр хавтандаа сорон авч нунтаглана шүү. Тиймээс далласан газар нь өндийж далайсан газар нь далд орж яваад хар толгойгоо аргална биз. Ээ дээ! Утсан чинээ улаан амиа л боддог цаг даа» гэх шиг болоход Дидерих төрдөө чин сэтгэлээсээ сүсэглэн олон санаа өвөрлөдөггүй хэрэг хэмээн сэтгэл зүрхээ сэргээж, би чинь ингэхэд хэн сэн бил ээ! Хар амиа бодож ухаалаг амьдрахын төлөө л зүтгэдэг хэрэг гэж дотроо батад шийдэв.

	Дэргэдэх гудамжинд нь энэ цагийн өнгө жавхлан болсон бүлэг хүн цугларан зогсоно. Бук өвгөний дүүгийн таван охин хүргэн ахынхаа хэрэг таслахад том найрт уригдсан мэт нүдээ гартал гоёж ирцгээсэн байх бөгөөд цаанахантай нь Целлих гэлэнтний Кээтхэн, түүний эх, хотын дарга Шеффельвайсын хатагтай шуугилдаж харагдана. Хүргэнээсээ нүд үл салган буй хотын даргын хадам эх Бук өвгөний дүү, түүний журмын нөхөд Хойтойфель, Коонын ширтэн буйг ажаад хүргэнээ Букийнхны эсрэг тавихаар болов. Цэргийн хувцаст хошууч Кунц төвийг сахисан байртай нэг л уйтгартай зогсоно. Гэлэнтэн Целлих, Кюнхэн багш нэгэнтээ харагдсанаа баганын цаагуур далд оров. Хэнд ч үл анзаарагдах сонины эрхлэгч Нотгрошен хэсэг бүлэг зогсоо хүмүүсийн дунд нэгээс нөгөө рүү нь эрх хав шиг очиж үзэгдэнэ. Энэ хэсэг бүлгээрээ хүмүүсийн алин дээр нь очдог билээ гэж эргэлзсэн Дидерих бодож бодож алин дээр нь очихыг үл түвдэв. Тэгээд гудмын булангаар далд орж нуугдаад тэндээсээ ажихаар тогттол гэнэт Густа эхтэйгээ гаднаас орж ирээд Букийн дүүгийн охидоор тойруулан тэднийхний хүчийг бүүр ч сэлбэв. Дидерих өөрийн эрхгүй ухрав. Мөн тэр гудмын нөгөө этгээдэд хаалга онгойн өмгөөлөгчийн дугуй малгай духдуулж өмссөн хар нөмрөгийнхөө хойноос маажиндсан хар шаахайны хошуу үзэгдэхтэй үгүйтэй алхсаар Вольфганг гарч ирэв. Алхаа нь илэрхий хурдассан түүнийг харвал ямархан нэгэн дайллагад яаран буй мэтийн дээр инээмсэглэх нь золбоотой агаад бүгдтэй нь мэндлээд сүйт хүүхнийхээ гарыг үнсэх нь атаархмаар амой. Вольфганг

	— Өнөөдөр яллагч, бид хоёр сайн муугаа дуудалцан сармай дээлээ хүүлэлцэхээр сонин юм болох байх аа гэснээ гэрчийнхээ этгээдүүд рүү очиж шивнэлдэв.

	Шүүгдэж буй Лауэрийг эхнэртэйгээ орж ирэхэд бүгд дуугүй болов. Хотын даргын авгай өөрийг нь хүзүүдэн

	— За хатуужилтай л байж үзээрэй гэхэд Лауэрийн гэргий

	— Юу л болоо гэж дээ. Тийм үү? гэж дуулдахтай үгүйтэй өгүүлснээ нөхөртөө хандан, — Карл аа! Бидэнд ганцаараа зэмлэгдэхээр юм юу байгаа юм бэ? гэвэл нөхөр нь:

	— Юдит минь, юу байх бил ээ? гэв.

	— Тэгээд шүүхийн мөрдөн байцаагч түшмэл Фритцийг тэдний өмнүүр өнгөрөхдөө Букийн дүүгийн охидтой мэндлэхэд нь хүмүүс бие биесээ харцгаан гайхав. Хотын даргын хадам л тоомсорлосонгүй. Харагдахгүйг хичээн байсан Дидерихийг Вольфганг харуутаа түүнийг эгч дээрээ дагуулан ирж

	— Хайрт эгч минь! Та доктор Хеслингийг танихгүй бол танилцуулъя. Энэ хүн өнөөдөр бидний бөөрийг гаргана даа гэвэл инээвхийлэх ч үгүй, мэндлэх ч үгүй зогсоо Лауэрийн авгай хорсолтойёо ширэв татав. Үзэсгэлэнт сайхан хүүхний ширүүн харцанд байж ядсан Дидерих дэмий л нүдээ цахилуулан,

	— Ноён өмгөөлөгч тоглож байна. Энд жирийн л нэг буруу ойлголцсоноос хэтрэх зүйл байхгүй гэвэл царай нь цонхийсон хатагтай Юдит хөмсөг зангидан цааш эргэв. Шүүхийн тахар үзэгдэн Вольфганг, хүргэн ахтайгаа ортол шүүхийн хуралдааны том танхимын цэлийтэл дэлгэсэн хаалгаар цөм л өмнүүр суун, өнгөтэй өөдтэйгөө гайхуулахаар бие биеэсээ түрүүлэн орохоор шахцалдав. Энэ тэмцэлдээнд Букийн дүүгийн таван охидын гоёлын яс сайтай торгон даашинз мөн ч их шууг шааг дуугарав. Дидерихийг хамгийн сүүлд орж, гэрчийн этгээдүүдийн сандалд хошууч Кунцийн дэргэд суувал цаадах нь зайлсхийв. Шүүх таслан шийтгэх хуралдааны зумлачихсан илэг шиг харагдах дарга Шпрециус шүүхийн хуралдаан нээснийг мэдэгдээд гэрч нарыг дуудан бурхны өмнө үнэн гэрчлэхийг нь тангараглуулахаар суулгаваас Дидерихийн царай яг л хүүхэд ахуйдаа догшин сахиусны өмнө хирдхийсэн адил болов. Шүүгчийн ширээнээ хавтаст хэргээр оролдонгоо охиноо ирж үү гэж бэдрэн буй мужийн шүүгч түшмэл Харнишаас, хадан гэрээ хүлээвч хэвтрээсээ босож ирсэн хурлын даргын зүүнтэй нь суугаа шүүгч, Кюльман хоёр олны анхаарлыг татав. Ужиг өвчиндөө эцэж турсан түүнийг юуны түрүүнд хотын даргын хадам эх бусдаас илүү сониучирхан «Рейхстагийн эрх дархыг хэнд өгөх бол? Өөд болчихоор нь тэр их мөнгө хөрөнгийг нь хэрхэх бол» гэж ихэд шимтэн бодвоос гэрчийн этгээдийн сандалд суугаа гэлэнтэн Целлих, «Энэ хүн их хөрөнгөө лаваар буян үйлдэж нэгэн дуган бариулна байх аа» гэж горьдвол харин гэлэнтний бодолд ямагт эргэлдэж явдаг сургуулийн багш Кюнхенд нэг хүн,

	— Энэ золиг чинь энэ яваа насныхаа нүгэл хилэнцийг гүйцээж байж цуглуулсан тэр хөрөнгөө, үхсэн ч нохойн идэш зүгээр болгохгүй. Тэгэхээр үл барам болдог бол хөрөнгөө цөлмүүлчихгүйн тулд цөмтэй нь хамтад эрлэгд очъё гэхээс буцахгүй вий... гэж ярив. Тэгтэл таслан шийтгэх хурлын дарга гэрчийн этгээдүүдийг хурлын танхимаас түр гарна уу гэв. Гэрч нарын тусгай өрөө гэж байхгүй учир тэд нар гудамнаа холхилдов. Хойтойфель, Коон, Бук өвгөний дүү гурав цонхны цүнхэлд зогсоход, хошуучийн аймшигт харцнаа зүрх нь шимшрэн буй Дидерих Одоо ч хэрэгтнийг байцааж байгаа байх даа. Түүнийг юу гэхийг мэдэх сэн. Би уг нь та нар шиг л суллах санаатай байна. Хэргийг би сэдсэн боловч ялд унагачих гээгүй гэж бодсоноо гэлэнтэн Целлихэд л найдна даа гэж өөрийгөө албадан байтал Целлих, Кюнхэн руу эргүүтээ шүднийхээ завсраар

	— Хонгорхон минь! Жаахан азна! Би сарвууг нь атгаад өгөмз гэх нь сонсогдов. Түүнийг тийн буруутган зэмлэхэд шүүхийн тахар ахин үзэгдэн

	— Ноён доктор Хеслинг ор! гэв.

	Дидерих хуралд ирэгсдийн өмнүүр өнгөрөхдөө сэтгэлээр гутарснаа аль болохуйц нуухаар цээжээ гэдийлгэн Лауэрийн авгайн хараад байгааг анзаараагүй юм шиг алсыг харан үл ялиг найгалзан алхлав. Таслан шийтгэх хурлын даргын баруухантаа нь хумсаараа оролдон байсан Ядассоныг нүдээ сүртэйеэ эргэлдүүлэн босоход түүний дэржгэр том чих араасаа нарны гэрэлд гэгээтэй царай нь нүд далдирам барайж, боолын ёсоор үг дуугүй дагахыг шаардаж хүрлийн харагдав. Хэрэгтний баруун талд доохно нь Букийн Вольфганг нөмрөгийнхөө хормойг сөхөсхийн махлаг гуяа тулан, би л хүний оюун санааг гийгүүлэгч нь гэсэн янзтай цог хийморьтой уужуу тайвуу, ер нь яадаг юм бэ гэсэн төрхтэй үзэгдэнэ. Таслан шийтгэх хуралдааны дарга Шпрециус ихэмсгээр үгээ ганц нэгээр нь цохилттойгоор тэнгэр бурхны нэрийг барин үнэнээр нь өчихөө тангараглагтун! гэж мэдэгдээд Дидерихийг тэр ёсоор нь тангараг өргөхөд тэр орой пивоны газар юу болсныг асуувал Дидерих

	— Биднийг найрамдуу сайхан сууж байхад нөгөө талд нь энэ ноёд мөн сууцгааж байв гээд дуугүй болоход нь хүмүүс хөхрөлдөв. Шпрециус ноёнтон бүргэдэн толгойн сүлдэт таягаа гозолзуулан бүгдийг чинь хөөж гаргана шүү гэмээр дохиж

	— Таны хэлэх юм ердөө л энэ үү? гэж ууртайяа зандраад түүнийг, тэр үдшээс хойш энэ зуур худалдаа наймааны болон бас бус сэтгэл донсолсон юмсаас болоод тэр бүхнийг сайн санахгүй байна гэхэд нь

	— За тэгвэл би таны ухаан санаанд орохгүй байгааг тань уудалж өгье, өгсөн мэдүүлгийг тань уншуулъя, мэдүүлгийг нааш ирүүл! гэв. Мэдүүлгийн хуудсыг уншихад мөрдөн байцаагч түшмэл Фритцэд осолдохгүй хэрэгт шүүгдэн буй хүнийг эзэн хааныг доромжилсны учир тухайг мэдүүлснээ ухааран харамсав. Шүүх хурлын даргыг

	— За ноён доктор оо! Юун гэх гэж байнам! гэхэд Дидерих

	— За тийм ч байж болох юм аа. Харин тэнд надаас өөр зөндөө ноён байсан шүү дээ. Хэрэгтэн ч тэгж хэлсэн байсан биш бил үү?.. гэтэл нь хурлын дарга шүүгчийн ширээ рүү хандан

	— Сайн бодоорой! Та тань тангараг өргөснөө битгий мартаарай. Бусад гэрч нарын мэдүүлгийг үзвэл танаас өөр хэн ч хэрэгтний талаар тэгж ярилцаагүй байна гэвэл Дидерих

	— Би ч тэгсэн байна гэж үү? гээд час улайв. Хурлын танхимд суугсад элгээ хөштөл инээлдэж яллагч Ядассон ч өөрийн эрхгүй мушилзахад хүрвээс хурлын дарга Шпрециус хүмүүсийг дуугүй болгодог юм уу гэж байтал авхаалжтай байрын царайгаа аль болохуйцаар тайван байлгах гэсэн янзтай суугаа өмгөөлөгч Вольфганг гэнэт босон түүнээс

	— Та тэр орой тэгтлээ их согтсон уу? гэхэд шүүгч яллагч нар ам амандаа хашхиралдан нэн ялангуяа яллагч Ядассон

	— Хурлын дарга аа! Өмгөөлөгчийн асуулт тавихыг зогсоо гэж бархирваас хурлын дарга

	— Ноён өмгөөлөгч өө! Та асуултыг миний зөвшөөрөлгүйгээр гэрчийн этгээдэд тавихгүй шүү. Таны асуух эсэхийг зөвхөн би л шийднэ гээд Дидерихийг харсан нь бид нар нэгэн бүлэг гэсэн нь илт ажгуу.

	Өмгөөлөгч ноён Вольфганг суулгүй зогсоогоор

	— Хурлын даргын энэ ёс бус араншин өмгөөлөх эрх зүйг хөсөрдүүлж байна. Таслан шүүх хуралд өмгөөлөгчөөс гэрчийн этгээдэд шууд асуулт тавих эрх зүй маань хаачив аа! гэхэд хурлын дарга мөн л бүргэдэн сүлдэт таягаараа дохин хурлыг түр завсарлуулаад бусад дөрвөн шүүгчдийн хамт зөвлөх өрөө рүүгээ арилав.

	Вольфганг таван эгч нараа бараг алга таштал нь танхим дахь хүмүүсийг ялгуулсан байдалтайгаар ширэв татах энэхэн үед эцэг нь танхимд орж ирлээ. Бук өвгөн хөвгүүнээ үл тоомсорлох гэлтэй харснаа ихэд бачимдан царай нь мэнэн өвчтэй юм уу гэмээр үзэгдэх хүргэн хүү рүүгээ тонгойн гарыг нь атгав. Бүхний нүдийг өөр лүүгээ тусах тутам Дидерих биеэ эзэмдэн хуралд оролцогсдыг хээвнэгхэн ажиглан «Ээ халаг минь» Дэймхэн авгай болон Густаг л харахгүй юм шүү» гэж шүд зуун зогсов. Бук өвгөн л ганцаар өөрийг нь талархан толгой дохив. Тэгэхээр үл барам индрийн давчхан сандлын хоорондуур зориуд ойртон түүнд зөөлөн цагаан гараа өгөхдөө

	— Хонгор доктор минь, та суурьтай хандлаа, талархъя гэж түүнийг тийнхүү зөөлөн сэтгэл гаргахуйд өмнөхөн нь нүдэнд орсон хог шиг шоовдорлогдож байсан нүднээ өөрийн эрхгүй нулимс цийлгэнэв.

	Гэвч Дидерих өвгөнийг суухаар цааш явахад нь «Хөгшин чоныг хар аа та минь. Надаар хотоо мануулах нь байна шүү!» гэж бодов. Энэ зуур мөн өвгөний хөвгүүн Вольфганг ч тийм хамхуул шиг үсчиж харайлсан хөнгөн хүн биш болохыг гадарлав. Өөртэй нь улс төрийн талаар элдвийг маргаж байхдаа Вольфганг өнөөдөр л түүнтэй хэрхэн нүүх уран бэрийн нүүдлээ боловсруулсан нь илэрхий болов. Үнэнч шударга гэгч тэгэхдээ жинхэнэ үнэнч шударга гэгч хаана байна даа? Тэр чинь энэ хорвоод л алга. Эрхий хуруундаа итгэж явах нь хожмын өдөр гагцхүү үнэн болох нь! Өчүүхэн намайг энд олны нүднээ ийн шарах гэж! хэмээн шаналан байтал ашгүй шүүгчид танхимд орж иржээ. Кюльман өвгөн Бук өвгөн хоёр нүдээрээ ярилцана уу? гэмээр харалцахад биеэ ихэд эзэмдэн байгаа хурлын дарга Шпрециус хуралдааныг хэрхэн явуулахаар тогтсоноо уншин толилуулахдаа өмгөөлөгчөөс гэрчийн этгээдэд шууд асуулт тавих уу? Үгүй юу? гэдэг тухай юу ч эс дурдсан атал гэрч тэр орой ухаантай байсан эсэх нь хэрэгт ямар ч холбогдолгүй гэв. Хурлын дарга

	— Ноён яллагчид гэрчээс асууж сонирхох юмтай юу гэвэл үл тоомсорлонгуй байсан Ядассон

	— Одоо ч юу байх вэ дээ! Гол гэрчийг таслан шийтгэх хуралд байлгахыг санал болгоё гээд Дидерихийг сая нэг асуухад цаадах нь улам өндөр дуугаар

	— Юуны түрүүнд мөрдөн байцаагч Фритц ноёныг даруйхан ирүүлж ноён доктор Дидерих хэрэгтэнтэй урьд өмнө ямар байсныг дуулмаар байна гэхэд таслан шийтгэх хурлыг сонирхохоор ирэгсэд шүүгчдийн ширээнээ суугаа хоёр шүүгч нар цөм Лауэрийн авгай Юдит руу эргэхэд Дидерих зүрхээ зүсүүлэх шиг болов. Ядассон анхныхаа хатгалгыг санаачлав.

	Целлих гэлэнтнийг оруулж тэнгэр бурхны өмнө тангараг тавиулаад шөнийн дуулиантай явдлыг яриулбал эхлээд шөнийн явдлыг тооцсоноо дараа нь алба үүргээ шударгаар гүйцэтгэлээ ч гэсэн Нетцихийн гудамжнаа цусан урсгасан нь сүсэгтэн миний сэтгэлд дөтгүй байлаа гэхэд таслан шийтгэх хурлын дарга

	— Тэр тань энд холбогдолгүй юм бус уу! гэв. Яг энэхэн зуур шавхай болсон урт түрийтэй гутал ангийн хувцас тэргүүтнээ өмссөн муж улсын ерөнхийлөгч сурвалжтан Вулковыг орж ирээд танхимд суугсдыг нэгэнтээ ширэв татан харахад нь хурлын дарга өөрийн эрхгүй суугаагаараа мэхэлзэн, Целлих гэлэнтний бүх бие нь дагжин чичрэв.

	Таслан шийтгэх хурлын дарга өмгөөлөгч хоёрыг бие биесээ харалцахад нь яллагч Ядассон их л давилуунаар

	— Эрхэмсэг гэлэнтэн авгай! Тэнгэр бурхны өмнө ариун шударга байхаа ам мэдэн тангарагласан таны үнэн сүсэг тань нэг л онцгой ялгарахааргүй байх чинь юу сан бил ээ? гэвэл өөрийгөө нясалчих нь, ял тулгагдах нь гэж айсан Целлих энэ этгээдийн хэлэхийг сонссон гэсэнд хэрэгтэн тэсэж чадалгүй сандлаасаа ухасхийн ширээгээ балбан

	— Би эзэн хаантныг нэрлээгүй шүү! Би ухаантай байсан гэв. Өмгөөлөгч тэгэхэд хүргэн ахаа тайван бай гэж дохиод

	— Доктор Хеслингийн өдсөн маргаан нь хэрэгтнийг ийнхүү мушгигдахаар үг хэлүүлэх болгосон нь бидэнд илэрхий бус уу, гээд хурлын даргаас гэрч Целлихээс асуух зөвшөөрөл авч,

	— Ингэхэд гэлэнтэн та ноёнтон доктор Хеслингийн хүний мөсгүй турхиралтын эсрэг ном айлдсан удаа бий юу? гэвэл өвдөг нь чичирсэн гэлэнтэн

	— Ариун номын санваар хүртсэн хувраг би тайван амь зуух юм сан. Тэнгэр бурхны өмнө буян хийх сэн гэдгээс өөр яах сан билээ гэж шивнэв.

	Вольфганг бас нэг юм олноо мэдүүлье гэсэн байртай

	— Танд охиныгоо Дидерихтэй... гэтэл Ядассон түүний асуултыг тас дайрч

	— Өмгөөлөгч юм асууж болохгүй шүү гэсэнд, хурлын дарга ёсоор болгов.

	Шүүхийн хуралд суугсдын дотор авгай хүүхнүүдийн дургүйцсэн чимээ авиа дуулдав. Муж улсын ерөнхийлөгч энэ зуур Бук өвгөн рүү тонгойн тод дуулдахаар:

	— Таны хөвгүүн тань чухам л хөөрхөн гэгч тоглож байх шив дээ! гэв. Энэ хооронд гэрч Кюнхен орж ирэв. Шүүн таслах хурлын танхимд оруутаа шилээ гялалзуулан дөрвөн зүг хэдэнтээ харснаа овог нэр цол хэргэм тэргүүтнээ шууд хашхичин дуудаад тэнгэр шүтээний өлмийд бүхнийг чин үнэнээр гэрчлэн өчихөө тангарагламагцаа үндэсний бахархлын оноч хүчийг үзүүлсэн өнөөх үдшийн тухай нэн ялангуяа харуул манааны гайхамшигт баатарлаг үйлийн тухай үнэн сүсэгт христосынхны мөнхийн дуурайл болсон эзэн хаантны тухай урьд өмнө хэн хүн хэлээгүй баахан юм тоочин байтал

	— Хэрэгтний тухай юу мэдэх вэ? гэвэл:

	— Ноён шүүгч ээ! Үнэнээ хэлэхэд тэр тухай надад мэдэх юм даанч алга. Би тэр үед нь унтчихсан байсан гээд шүүх хурлын даргыг

	— Дараа нь ч гэсэн юу ч ярилцаагүй хэрэг үү? гэвэл

	— Би юу? Тэр тухай юу ч яриагүй харин би зөвхөн далаад оны манай ялгуулсан давшилтын тухай тэр үед толгойг нь тас хэрчих гэж хоолойд нь сэлмээ тавьж байж хуруугаа ийм мойног болтол хазуулсан мөнөөх чөтгөр шиг партизаны тухай л ярьсан даа! Тэр партизанууд гэдэг чинь ёстой л нэг илжиг шиг амьтад байсан даа! гэж хуруугаа үзүүлэхээр урагш давшихад нь хурлын дарга тэнд суугсдыг цочтол

	— Зайл! гэж хашхирав.

	Хошууч Кунц орж ирээд шүүгчийн ширээнээ тулж очоод модойтол цэх зогсон таслан шийтгэх хурлын дарга Шпрециусыг шавхуурдах нь уу гэлтэй тангаргийн үг бүрийг нэгэн хэмээр уншаад

	— Энэ бузар хэрэгт надтай хутгалдах юм хумсын төдий ч үгүй. Учир нь юу вэ? гэвэл би пивоны газар хожуу орсон гэснээ

	— Ноён доктор Дидерихээс гүжирдэж гүтгэхийн хорон муу санаа ханхалж байна уу даа! гэв. Нээрээ ч танхимд тийм үнэр үнэртэх шиг болон хүн бүр дэргэдэх дэргэдхээ харан ам хамраа таглан, — Пий паа! болцгоож хурлын дарга эргэн тойрноо шиншилбээс хөөрхий хөгшин Кюльман тэргүүнээ гудайлган яг ид нойрон дундаа бололтой толгойгоо тонгосхийлгэв.

	Хурлын дарга:

	— Тэр золгүй явдлын тухай та юу ч мэдээгүй юм шив дээ. Сайхан сэтгэлт үндэсний үзэлт ноён хошууч доктортой тийм сайн танил биш байх аа? гэхэд Ядассон чихээ дэржийлгэн дуугаа хяхнуулан

	— Ноён гэрч ээ! Та хэрэгтнийг муугүй таньдаг байх аа. Та тань долоохон хоногийн өмнө мөнгө зээлсэн гэл үү? гэхэд танхимд чив чимээгүй болов. Бүхний нүдийг өөр дээрээ тусахад хошууч нэг юм дуулдахтай үгүйтэй шивнэв. Ядассон сандарсан байдлыг нь ашиглан мэхээ гүйцээхээр элдэв асуулт тавьсаар Кунцийг арга буюу жинхэнэ герман үзэлтнүүд болон түүний дотор өөрөө ч атугай Лауэрийн үгэнд хууртсаан гэхэд хүргэв. Тийнхүү хэрэгтэн яахын аргагүй эзэн хаантнаа доромжилсон гэх учраас тэсэж сууж чадахгүй болсон Вольфганг өөрийн эрхгүй босон:

	— Хурлын дарга, ноён яллагчаас ингэж гэрч нарыг дайран доромжлохыг зогсоохгүй бол энд тань хууль зүйн дагуу хэрэг таслах гэхийн хэрэг байна уу? гэвэл хурлын дарга мөн л бүргэдэн сүлдэт таягаа дохин

	— Ноён өмгөөлөгчөө! Яллагчийн гэсгээн цээрлүүлдэг эрхийг санаарай! гэвэл Вольфганг сөрөн:

	— Тийм нь ч тийм ээ. Гэхдээ бид хэрэгтний энэ үг нь чухам эзэн хаантныг хэлэх гэснээс гарч байна уу, эсвэл өөр юманд холбогдоно уу гэдгийг шийдвэрлэхийн тулд, явдлын өмнө хойнохон нь юу болсныг ч гэрчийн өчгөөр тодруулах хэрэгтэй гэхэд хэрэгтэн

	— Би арай ч зөнөдөг дээрээ тулаагүй байна! гэж хашхирав. Вольфганг

	— Энэ асуудлын үнэнийг олохоор германы ямар хаад нь еврей нартай цусан барилдлагатайг тогтоох гэж шинжилгээ хийж байгаа Гоошийн цоморлог гарсан газар уг хэргийг шийдвэрлэх хэрэгтэй гэж үзэж байна гээд суухад танхим дүүрэн шагшин шуугих чимээ гарч нэг хүн

	— Дуулаагүй юмаа дуулах нь дээ гэхэд бүргэдэн сүлдэт таягаа хөдөлгөхөд бэлхнээ байсан хурлын дарга Шпрециус дуу нь муж улсын ерөнхийлөгч Вулковынх шив дээ! гэж таниад таг болов. Энэ дуугаар Кюльман ч хүртэл сэрэв. Шүүгчид шивнэлдэн зөвлөсний дараа хурлын даргаас ял тулгагдаж буй үгийн үнэн мөнтэй холбогдох язгуур угсаатны уг үндсийг олох нь шүүхийн газрын хувьд бололцоогүй учир өмгөөлөгчийн хүсэлтийг хэрэгсэхгүйгээ мэдэгдээд эзэн хаантныг хүндлээгүй хэрэгт холбогдоход хангалттай байна гэхэд Вольфганг амаа алгадуулсан юм шиг болов. Тэгэхэд танхимд хөхрөлдөхөд араас нь хотын даргын хадмын онцгой содон хөхрөхийг гэрчийн ширээнээ суугаа Дидерих дотроо сайшаан «Олны санаа бодол нэлээд нааштай байх чинь. Хэнд л заль мэх, төрийн эрх дарх бүрдвэл тэр л олны аяыг олно» гэж бодно. 

	Сонины эрхлэгч Нотгрошений гэрчлэх ээлж болов. Эхлээд үл мэдэг уруу царайлан байснаа шүүгчийн өмнө зогсуутаа бүхэл насаараа гэрч явсан хүн үү гэмээр л түгдрэх торох ч юмгүй өөрийнхөө үүргийг гүйцэтгэв. Түүнийг сайн мэдэх бүхэн тийн би л гэсэн янзтай, бүхнийг муу муухайгаар хэлэн чадах түүний өчиг яг л сонины тэргүүн унших адил урсахуйц шүүхийн хурлын дарга сайн шавийнхаа хичээл хариулахад өгүүлбэр бүрийн хооронд гүйцэд толгой дохих багш адил тонголзон байв. Биеийн чилээгээ гарган суниангуутаа Вольфгангийг «Нетцихийн хуудас» сонин тань ноён Лауэрийг урьд нь хамгаалан бичиж байгаагүй бил үү гэвэл сонины эрхлэгч

	— Манай сонин бол цэвэр либерал юм шүү. Бид бол олон нийтийн санал бодлын дуу хоолой шүү дээ. Энд олны саналыг үзвэл нэг нь ч хэрэгтнийг таашаахгүй байна гэв. Гудамд хүлээж байхдаа хэрэг хаашаа эргэж буйг мэдсэн нь илт болохуйд Вольфганг ёжтойгоор:

	— Энэ гэрч, тавьсан тангарагтаа үнэнч байх эсэхээ эргэлзэх болсныг өмгөөлөгч би цохон тэмдэглэе! гэвэл Нотгрошен ичингүйрхсэн шинж огтоос үгүй

	— Би бол сэтгүүлч хүн шүү дээ! гэснээ цааш нь:

	— Хурлын дарга аа! Өмгөөлөгчийн хорон хэлнээс аварч хайрла! гэвээс ингэж хүссэн хүсээгүй л ёсоор болгох гэж асан хурлын дарга Шпрециус сонины эрхлэгчийг дуртайяа гаргав. Үдийн 12 цаг болуут яллагч Ядассон хурлын даргад хандан

	— Мөрдөн байцаагч Фритц доктор орж ирэх болсон тул таслан шийтгэх хуралдааныг дэгтэйхэн шиг байлгана уу гэж сануулаад Фритцийг дуудуулав. Хаалга онгойн түүнийг цухуйнгуут тэнд хуран цугларагсдын нүд Лауэрийн гэргий Юдит, мөрдөн байцаагч хоёр дээр ээлжлэн тусав. Царай нь зэвхийрэн нүдээ гайхширангуй эргэлдүүлэн байсан Юдит хатагтай мөрдөн байцаагчийг шүүгчийн ширээ хүртэл ууртай дагуулан харахад Фритц ширүүн харцнаас далдиран саа туссан юм шиг үлбийнэ. Үнэхээр түүний алхаа гишгээ нь дүүрчээ гэсэн байртай харагдав. Би ийм байдалд яахын аргагүй орвол албархуу царайлах минь гэж Дидерих бодов. Мөрдөн байцаагч Фритц

	— Гэрч доктор Дидерихийн мэдүүлэг нь урьдчилсан мөрдөлтөөр ямар сэтгэгдэл төрүүлэв ээ? гэж өөрөө өөрөөсөө асууснаа гэрч өөрийнхөө бүх мэдүүлгийг сайн дураар өгсөн бөгөөд хэрэг явдал нь шинэ сэргэг байсан тул мартагдаагүй тов тод байна. Уг явдлыг нарийвчлан ултай шалгах боломж олдож мөрдөн байцаагч намайг гэрчийн уг мэдүүлэгт эргэлзэхгүй болгов. Хэрэв гэрч өнөөдөр тэр явдлаа ширхэгчлэн хэлж чадаагүй байгаа бол тэр шүүхийн хуралдаан дээр сандарч эмээснээс гарцаагүй. Харин хэрэгтний хувьд гэвэл нь гэтэл танхимд суугаад одоо юу гэх бол гэцгээн чих тавьцгааваас Фритц шүлсээ нэгэнтээ хий залгиснаа, — Хэрэгтэнтэй урьд өмнө нь түр тар хийж явснаа үл хэрэгсэн хөөрхий түүнд битүү талархан сайныг санана гээд таг болов. Таслан шийтгэх хурлын дарга

	— Гэрчийн мэдүүлэг янз бүр байна. Ингэхэд та өөрөө ер нь хэрэгтнийг яллуулах юм хэлсэн гэж үзэж байна уу, үгүй юу гэвэл Фритц:

	— Хэрэгтэн нь угаас боловсролтой хүн тул мэдээж шууд дайрч доромжлохоос цээрлэсэн биз ээ гэвэл дарга:

	— Үүнийг тань өөрөө хэлсэн юм аа гэж хатуу сануулав. Фритц

	— Хэрэгтэн нь олон жил алба хааж их бага юм дуулсан болохоор дэвшилтэт үзэл санаат байж болно.

	Өөрөө нэлээд гэгээрч боловсорсон хүндтэй болсон энэ хүн бусдыг бодвол алив юманд шүүмжлэлтэй ханддаг. Тиймээс л харуул нэгэн ажилчныг буудан хороосонд сэтгэл нь зовж өөрийнхөө улс төрийн бодлогын чигийг ихэд доромжлогдон хохирсон мэтээр өсгөн илэрхийлсэн байж болно! гэв. Таслан шийтгэх хурлын дарга сая л нэг амьсгаа авахтай болон мужийн шүүгч Харниш, Кюльман хоёр хуралд суугсад тух алдан хөдлөхийг ажиглав. Хурлын даргын зүүнтээ суугаа шүүхийн төлөөний түшмэл хумсаараа оролдон баруунтай нь суугаа бодлогошронгуй байрын залуу хэрэгтнийг чанх өмнөөс нь харна. Хэрэгтэн Лауэр өмнөх хашлаганыхаа хайсыг хоёр гараараа чагтлан нүдээ дүрлийлгэн эхнэр лүүгээ гөлөрнө. Харахад эхнэр нь ичиж айн, амаа үл мэдэгхэн ангайн сайх мөрдөн байцаагч Фритцийг үзэн ядсан байртай суув. Бах нь ханасан хотын даргын хадам эх «Ээ та минь бүү үзэгд! Гэртээ мөндөл шиг хоёр алаг үртэй хатагтай шүү дээ!» гэж дуу алдав. Лауэрийн эргэн тойронд шивэр авир ярих сонсогдон хүн бүхний хараа тэднийхийг гэх шинжгүй болоход хэрэгтний улаа бутран явдаг царай нь зэвхий дааж, шүүхийн төлөөний түшмэл, залуу хоёр ч сандлаа дуугаргахаасаа зүрхшээв. Шүүхийн хурлын дарга мөрдөн байцаагч хоёрын сайх асуулт хариултыг чих тавин сонсуутаа паянтай явдал, эхлээд хэнд ч, тэр тусмаа Дидерих надад болон танд тийм таатай биш буруу чигээсээ гарч ирсэн байсан. Уг нь Фритц та өөрийнхөө албан үүрэгтэй тэрсүүд харш шахалтыг Дидерих надад албадан үүрүүлж гэрчлүүлсэн биш үү? Дидерих миний мэдүүлэгтээ дурдсан өчгөөс Фритц таных тань хэрэгтэнд бүүр ч хорлолтой хүнд болов. Фритц та тань явж, явж Ядассоноос долоон дор хүний шаар байх нь ээ! Лауэрийнхэнтэй байдаг битүү сүлбээгээ ч үл харгалзан та тань эзэнт төрөөсөө гуйвсангүй шүү. За Дидерих минь, чи юу байдгийг сайн харж ав. Вольфгангийг харахад бас л, энэ бүхнийг өөрийнхөөрөө бодож байгаа даг гэж үзэлцээд байна даа гэхэд Фритцийг духан доогуураа харав. Мөрдөн байцаагчийг дөнгөж үүд чиглэхэд шүүхийн хуралдааны танхимаар нэг шивэр авир гэлцэв. Зүүлтүүр шилээрээ хэрэгтний авгайг цохлон харж буй хотын даргын хадам эх

	— Таарсан ч юмаа олж нөхцөж дээ! гэхэд хэн ч түүнд хариу эс дуугарав. Тийнхүү Лауэрийнхний хувь заяа, яллагч шүүгчийн гарт орлоо. Дэймхэний Густа уруулаа хазлан Целлихийн Кээтхэн Дидерихийг хулгай нүдээр ширтэнэ. Доктор Шеффельвайс Бук өвгөн рүү тонгойн гарыг нь атган нялуунаар

	— Хүндэт нөхөр, буяны мөрт минь! Бүх хэрэг гайгүй өнгөрнө гэхэд найдна гэв. Хуралдааны дарга, шүүхийн тахарт хандан

	— Гэрч Кооныг оруул гээд үнэрч өөнтөгч байдлаар, — Нэг л эвгүй юм үнэртээд байх юм Креке! Арын цонхыг онгойлго гэв. Хурлын дарга хуралдаанд суугсдыг гүйлгэн харвал тэртээ дээхэн хэсэг хүмүүс шахцалдан суусан байхад ангийнхаа хувцас хунартай тэр чигээрээ орж ирээд сууж буй мужийн ерөнхийлөгчийн энэтээ доорхон нь этгээдэд нь хүнгүй эзгүй сандал арсайлдана. Мөн нээлттэй цонхоор хүйтэн салхи үлээж бусад муж хотын сонин сурвалжлагчдын тухыг алдуулан хавьчигнаж байтал хуралдааны дарга бүргэдэн сүлдэт таягаа ганц дохин тэднийг төрхтэй бай! хэмээвээс цаадуул нь арга буюу хүрмийнхээ захыг босгоцгоон нам болцгоов. Хурлын дарга Шпрециус гэрчээр хэсэг зуур яриултал ихэд омог бардам суугаа Ядассон бичиг цаасаа оролдохоо гэнэт больж хоолойгоо засаад,

	— Гэрч Коон! Та одоогоор таны нэр дээрх дэлгүүрийг нэгэн мянган найман зуун наян есөн оноос эхлэн эзэмшсэн байх аа! Тийм үү! гэснээ хариу үг хэлэхийг завдалгүй

	— Дэлгүүрийг дөнгөж нээсний дараа дэлгүүрт тань бараа нийлүүлэгсдийн нэгэн Лээман гэгч амиа хорлосныг санаж байна уу? гээд гэрчийг хар толгойгоо бодохоос биш дээ гэхээр юм олоод хэлчхэв гэсэн байртай Кооныг доогтойхон харав. Нуруу руу нь хүйт оргих шиг болсон Коон шүүрс алдсанаа

	— Бас л өнөөх дивангарын гүжир гүтгэлгийг сөхөх нь ээ! Лээманы амиа хорлосон нь надтай хумсын төдийхөн ч холбоогүй! Хөөрхий тэр талийгаач золгүй гэр бүлээсээ л болсон юм. Эмгэнэлт тэр явдал намайг бүр төхөөрчих шахсан даа. Тэгтэл одоо бас л эртний явдлыг ухан төнхөнө гэнэ ээ! гэхэд өмгөөлөгч яллагчийг уг хэрэг рүүгээ орох хэрэгтэй гэж эсэргүүцэл илэрхийлбэл, хурлын дарга, бүргэдэн сүлдэт таягаа Коон руу дохин,

	— Ноён яллагч болбол хэзээ ч гүжирдэн гүтгэхгүй! Таслан шийтгэх хуралдааныг гүжир гүтгэлэг гэсний учир гэрчийг тавин маркаар торгосугай гэв. Ийнхүү Кооны гэрчлэх өнгөрч дараа нь Букийн дүү орж ирэв. Ядассон түүнд хандан,

	— Гэрч Бук Таны үйлдвэрийн урагш муутай байгаа нь хэн бүхэнд тодорхой, гэтэл та тань чухам юугаараа амь зууж байна аа гэхэд танхимд дургүйцэл үүсэн энд тэндгүй дүнгэр дүнгэр гэвээс хурлын дарга Шпрециус тэр хоёрын хоорондуур шууд орж

	— Ноён яллагч таны асуулт тань хэрэгт ямар ч холбоогүй бус уу! гэхэд Ядассон тэр даруй бэлхнээ

	— Ноён хурлын дарга аа! Яллагчийн хувьд би энэхүү гэрчийг төрөл төрөгсдөөс нэн ялангуяа хүргэн дүүгээсээ эд агуурс, хөрөнгө хүчний хараат байна уу гэдгийг тодотгох нь зүйтэй байх! Тэгэхээр гэрч мэдүүлгээ хэр зэрэг үнэн мөнөөр өчих нь бол! гэв. Өндөр сайхан эр Букийн дүүг тэргүүнээ гудайлгахад Ядассон

	— Үүнээс бүх юм тодорхой болоо юм биш үү дээ! гэхэд Шпрециус

	— Нээрээ ч тийм бол түүнээс юугаа сонсох бил ээ! хэмээн гаргав. Таван охид нь олны харцнаас далдирахдаа үргэсэн хонь шиг сандал дээрээ бие биедээ наалдацгаав. Дээр суугаа хүмүүсийн хорсолтойгоор хөхрөлдөхөд хурлын дарга тайван байцгаа гэж сануулаад гэрч Хойтойфелийг оруул гэж тушаав. Хойтойфелийг гараа наманчлан үнэн мөнөөр өчихөө өгүүлтэл Ядассон догшноор гараа дээш нь сарвалзуулан

	— Эзэн хаантныг доромжилсон хэрэгтний бузар үг, санаж явдгийг нь галд тос өргөх адил хөгжөөн дэмжив үү! Эсвэл зүгээр л нэг шагшигдан өнгөрөв үү! гэж бодуутаа цааш мөрдөн байцааж энэ гэрчийн өгсөн мэдүүлгийн талаар урьдчилан гаргасан тогтоолыг уншъя гэж санал болгоод

	— Гэрчлэх хүндэт хэрэгт уг этгээдийн эс тохирохыг шүүх хуралдааны өмнө тангараглан хүсэхэд... хэмээн дуугаа улмаар өндөрлөн, — Энэ гэрч уг хэрэгт оролцсон гэсэн сэжиг байна гээд бүүр ч чангаар: — Шүүх хуралдаанаас, гэрчлэхээр ирсэн уг этгээд ямар үзэл санаа баримталдгийг тодруулан үзвээс тэр бээр мөн л эх орон удам сударгүй гэгч буруу номтны нэгэн болой, Мөн энэ нэгэн бээр адьяа гараг бүрд хурдаг чөлөөт үзэлтэн нарын чуулган гэгдэх бүлэглэлд шашин шүтлэггүйчүүлийн сургаалыг нэр зард гартлаа номлох, тэгснээрээ манай христос санваартны хэмжээгүй эрхт ёс дэглэмийг сөрөх нэгэн урсгалыг буй болгож байна гэв.

	Ядассоны чих нь цог адил улайна. Юунд ч итгэлгүй болон инээмсэглэж буй Букийн Вольфганг арга буюу босон,

	— Байдлыг үзвээс ноён яллагч, гэрч бүрийг дайрч давшлаад байвал газар авахгүй байх аа. Тэгэхээр шүүх энэ удаад лавтайяа өөр чигийг барьж, ноён яллагчийн хүсэлтийг хэрэгсэхгүй биз ээ! гэтэл Ядассон хоёр гараа ташаандаа тулан сүртэйеэ цогнойн таслан шийтгэх хурлаас яллагчийг шууд дайрч давшилсанд нь хатуу цээрлэл болгож өмгөөлөгчид сахилга батын зэмлэл болгож зуун маркаар торгохыг шаардав. Ийнхүү шүүхийн хуралдаан нь маргаан зөрөлдөөн болж хувирав. Хуралдааныхныг ийнхүү бурж эрхээ алдахад Хойтойфель айн тэвдсэн Ядассоныг харцаараа хэмжиж гараа халаасандаа хийхэд нь Дидерих туслахаар даруйхнаа очиж нэгэн зүйлийг шивнэж амжив. Тэгээд ч ашгүй шүүгчид хурлын танхимд ирүүтээ Хойтойфелийн мэдүүлэхийг хойшлуулан яллагчийг дайрч давшилсан өмгөөлөгчийг наян маркаар торгов.

	Өмгөөлөгч, гэрч Хойтойфелийг мэдүүлэгтээ тэднийхэнтэй ойр байдгийнхаа хувьд хэрэгтний гэр бүлийн амьдралаас нь юу мэддэгээ тодруулахыг шаардав. Хойтойфелийн дороо займчихад танхим анир чимээгүй юу болсон нь бүгдэд илэрхий болов. Хуралд суугсдыг таслан шийтгэх хурлын дарга өмгөөлөгчийн асуулт тавихыг зөвшөөрсөн юм болов уу гэж бодоход Шпрециус дэмий л ам ангайн дуу шуугүй «Өмгөөлөгч өө! Тийм юм асууж болохгүй шүү. Хэрэгтэн Лауэрийн гэр орныг харж байх тухай Хойтойфель сайн амлалаа ч гэсэн нэгэнт олонд илэрхий юм чинь яах вэ» хэмээн бодов.

	 Хойтойфель,

	— Лауэрийнхэн болбоос ёстой л орчин үеийн сайхан айл даа гэхэд үг бүхнийг байж ядан сонсож суусан Ядассон баясгалантайгаар

	— Гэрч та, хэрэгтний гэр бүлийн тухай, тэр мэдлэгээ чухам хаанаас баяжуулан хуримтлуулснаа ярихгүй юм уу? гэв. Гэрч

	— Ноён яллагч аа! Та надтай тэнд олон тааралдсан болохоор намайг сайн мэдэх нь аргагүй гэхэд таслан шийтгэх хурлын дарга, түүнийг яллагчаа эсэргүүцэв хэмээн 50 маркаар торгов. Хойтойфель

	— Миний хувьд энэ бүх оньсон хүрд хэрхэн ажиллах нь илэрхий байна. Намайг хурлаас чөлөөлөхийг зөвшөөрнө үү гэвэл түүнийг хурлын дарга ахин 50 маркаар торгов.

	Эргэн тойрноо тавгүйхэн харж суугаа Букийн Вольфгангын уруул нь цонх хаасан тэр мөчөөс хойш хүмүүсийн ааш занг бузарлана уу гэлтэй нилхийх сайх үнэрийг зэвүүцнэ үү гэмээр мурийв. Ялалтыг өөрийнхөө талд гэж итгэж байсан нь сулран эр хүнээ үзүүлээд өгөх гэсэн нь талаар өнгөрөх тийшээ хандаж хүний мууд дуртай донтнуудын эвшээлгэх эргэн тойронд нь ихсэн хурлыг дуусгах сан гэж шүүгчид цаг руугаа тэсвэр алдан хялалзах нь илт болбоос Вольфганг, эс тэсэн аварч хамгаалах юм байдаг аваас одоо л хийх хэрэгтэй гэж босов. Чингээд үдийн цайны дараагаар орох гэрчүүдийг шийдэмгийгээр шаардаад:

	— Ноён яллагчаас гэрч нараар нааштай үг хэлүүлэхгүй гэсэн явган арга хэрэглэсэн ч бидэнд хэрэгтний зан төрх, ажил явдлыг Нетцихийн нэр цуутай хүмүүс юу гэж үздэг нь илт ээ. Тэгэхээр олны өмнө хүлээсэн үүргээ хэрэгтэн маань хэрхэн биелүүлж байсныг хотын дарга ноён доктор Шеффельвайс эс мэдвэл хэн мэдэх бил ээ? Мөн муж улсын ерөнхийлөгч ноён Вулков л хэрэгтнийг хэмжээгүй эрхт эзэн хаандаа хэчнээн дуулгавартай байсныг гэрчлэхээсээ татгалзахгүй байх аа гэвэл хүнгүй шахам сандлын тэндээс

	— Аа мөөн! гэх аргил дуун гарав. Вольфганг тэгэхэд нь улам чангаар:

	— Хэрэгтэн үйлдвэрийн эзнийхээ хувьд ажилчидтайгаа хэрхэн харьцаж байсныг ажилчид хэлэх болно оо гээд ихэд амьсгаадсаар суухад Ядассон хүйтнээр

	— Ноён өмгөөлөгч бүх ард түмний үзэл санал хураахыг шаардаж байх шив дээ гэвээс шүүгчийг хэсэг зуур зөвлөлдсөний эцэст хурлын дарга өндийн:

	— Таслан шийтгэх хурал, өмгөөлөгчийн хүссэнээр зөвхөн хотын дарга Шеффельвайсын мэдүүлэхийг нь зөвшөөрлөө гэвэл сууж байсан Шеффельвайс ч босов. Гарахаар зүтгэж яваа хотын даргын хоёр хажууд хавтага шиг зүүлттэй байсан хадам эх, авгай хоёр нь болж бүтэхгүй л юм битгий бураарай гэж яаравчлан яншсанаас шүүгчийн ширээний өмнө ёстой хэрхэх билээ гэсэн шиг маанагтан зогсов. Учир нь хэрэгтнийг олны өмнө хүлээсэн үүргээ хэрхэн биелүүлэн байсан тухайд гэвээс муу юм яахан өгүүлэх билээ. Нэхэн санахад хэрэгтэн нь доктор Мартин Лютерийн чөтгөр сүүлдэхдээ авч үлдсэн мөнөөхөн гайхамшигт ус мэтийг хадгалах үнэн санваартан эртний ордыг сэлбэхэд хөрөнгө нийлүүлцгээе гэж хотын дарга тамгын газрын хуралдаан дээр бусдыгаа уриалж байжээ. Тэгэхээр ч үл барам «Чөлөөт нийгэмлэг»-ийн байшинг барихад бусдадаа нүд үзүүрлэгдэн байж өдий төдий хөрөнгө тусалсан ажээ. Үйлдвэрлэл худалдааны хувьд гэвэл нэг талаас олонд ихэд таашаагдахаар, нөгөө талаасаа ажилчин борчуулын үймэн самуурахыг зөөлнөөр намжаах нийгмийн дэвшилттэй тийм шинэтгэлийг үйлдвэр дээрээ тогтоож ерөнхийдөө олны талархлыг хүлээсэн байв. Энэ бүхнийг эргэцүүлэн хэрхдэг билээ гэж түүнийг зогстол өмгөөлөгч

	— Хүндэт ноён гэрч ээ! Хэрэгтэн үнэхээр ийнхүү хүнд ял тохогдохоор хүн гэж үү? гэвэл хотын дарга

	— Нэг талаасаа гэвэл үгүй л дээ гэв. 

	Тэгтэл ноён яллагч

	— Харин нөгөө талаасаа гэвэл ямар вэ? гэвэл хотын дарга

	— Нөгөө талаасаа болбоос тийм ч байж болох юм гэв.

	Авгай, хадам эхдээ төдий л таашаагдаагүй түүнийг эргэн суухад нь хурлын дарга завсарлага зарлаваас үе үе хоолойгоо засан байсан Ядассон

	— Ноён дарга аа, гол гэрч Хеслинг доктороос мэдүүлгээ тодруулаач гэвэл хурлын дарга Шпрециус эгдүүцэн нүдээ анивчин эргэн сууваас сандлаасаа өндийсөн хүмүүс мөн сандлаа нижигнүүлэн эргэн суухдаа шивэр авир гэлцэв.

	Тэгэхэд дав дув алхлан шүүгчийн ширээнээ хүрсэн Дидерих чанга дуугарснаа хэсэг зуур бодож өөрийнхөө мэдүүлгийг эхнээс аваад эцсийг хүртэл нэгмөсөн өчихөөр шийдээд:

	— Эртээрийн самуун дэгдээгч буудуулан унасан газар Лауэр Хойтойфель хоёрын шүүмжилж ярилцах нь эхэлсээн... гэж хашхирахад гарах сан гэж байсан хүмүүс түүнийгээ умартан Вильхелм хаантны нэрэмжит тэр гудамжнаа цус асгаруулсан тулалдаан гэгчээс эхлэн хожим нь зэвсгийн агуулахын дэргэдэх пивоны газраа хоёр талцан үргэлжилсэн гал ус мэт хоёр үзэл санааны шийдвэрлэх мөргөлдөөнд сэлэм жадан чимэглэл бүхий эртний германы готик хийцтэй дэнлүүний доор түүний хэрэгтэнтэй хэрхэн үхэх сэхэхээ үзэлцэхээр тулалдаж эхэлснийг чих тавин сонсохоор сууцгаав. Омог шар нь хөдөлсөн Дидерих цааш

	— Ноён шүүгч ээ! Үнэндээ гэхэд би энэ этгээдийг яах нь вэ гэж туршсаан! Уг нь энэ этгээд тэр цээртэй үгийг хэллээ гэж намайг нам болгох гэсэн байх аа! Ноён шүүгч ээ! Энэ этгээд эзэн хаандаа шударга байхаа өнөөдрийнх шигээ намайг тэр үед илэрхийлэхэд минь үл ялих нэр төрөөрөө түрээ барин намайг дайрсан тэр үгийг хэлсэн юм аа. Түүнээс хойш үнэхээр ч миний нийгмийн болон үйлдвэр, худалдааны минь хэрэг тэсвэрлэшгүй шахалт даралт үзэж урагш муутай болов! Ноён шүүгчид ээ! Германчууд бидний цорын ганц эрхэмлэх юм гэвэл идеализмыг амь хайрлалгүй хамгаалан, эр зоригоо тоо томшгүй олон дайсанд доромжлууллаа ч гэсэн сэтгэлээр хэзээ ч уналгүй хийморь золбоотойхон шиг л явах юм шүү.

	Би хожим ноён мөрдөн байцаагчийн сайхан сэтгэл гарган надыг зоригжуулан тусалснаар хүндийг нь үүрвэл зохих тэр тэмцлээс мултарч болохгүйн чухлыг ойлгон, цог жавхлант эзэн хаантныхаа нэр төрийг хэнээр ч хэлүүлшгүй хамгаалахаа ариун үүргээ болгохоор шийдсэн юм аа... гэв. Тийнхүү түгдэрч ээрэлгүй өгүүлбэр бүрийн өргөлт цохилтыг тохируулж сонсогчдын анхаарлыг татахуйцаар урсгахуйд нь Ядассон ял заан өгүүлэхээс маань давчих нь, хурлын дарга үүнийг зогсоохгүй юугаа хийнэ дээ гэж зэвүүцэн байн байн харна. Гэтэл Шпрециус Дидерихийн яриаг таслах шинжгүй бүргэдэн толгойн сүлдэт таягаа тавьчихсан Дидерихийн чулуу шиг хүрлийсэн догшин царайг таашаангуй гөлрөн суув. Хөгшин Кюлман уруулаа унжуулан таагүй байртай чих тавин суугаа харагдана. Вольфганг өмнөх ширээ рүүгээ духайсхийн үг бүрийг нь чагнаж хорсол гайхлаар нүдээ гялалзуулан сууна. Дидерихийг

	— Энэ шиг хоосон үг байхгүй, ноёд оо! Та бүхэн удаан жилийнхээ гүн нойрноос сэрцгээн зөвхөн төр улсын байгууллагад нутад найдаж, үймээнийхэнтэй тэмцэн хөдлөх их үйлийн босго дээр иржээ. Цог жавхлант эзэн хаан маань ингэтүгэй гэж соёрхном бус уу! Ноён шүүгчид ээ! Ийм цагт чинь бид элгээ эвхэн сууж болох уу даа? Германчууд гэж нэрлэхийн аргагүй тэр бүлэг самууныхан толгойгоо өндийлгөн, түмэн наст гэгээн гэрэлт хэмжээгүй эрхт эзэн хаантныг минь хог шороотой хутгаж гутаах нь байна шүү... гэхэд шүүхийн хуралдаанд суугсдын дотор нэг хүн инээвээс, хурлын дарга мөнөөх таягаараа дохин тэр хүнийг торгохоор сүрдүүлэв. Хурлын дарга гэрчийн яриаг яавч таслахгүй нь байна гэж Ядассон баттайяа мэдүүтээ дотроо ихэд гоморхов.

	Ам халсан Дидерих цааш нь

	— Өнөөг хүртэл Нетцихэд хааны цогт уриа соёрхол маш бага дуулдаж байна. Тиймээс ч нутаг усныхан маань зэрлэгүүдээр бурхан шүтээнээ бузарлуулан, нигүүлсэхүй ёс борчуулын ардчилал гэгч улирч үхширсэн үзэл санаатай зууралдан, түүнээс үүсэх аюулын өмнө нүдээ таглан, чихээ бөглөж байна. Эд нар үндсэрхэх эрүүл бодол санаа, бүхнийг соён гийгүүлэгч империализмыг ойлгох болтлоо удах бололтой! Цаг үетэйгээ хөлөө олох гэсэн герман хүн бүхний зорилго болбоос, манай цог жавхлант эзэн хаанаас баян хоосон гэлгүй цөмийг өөрийнхөө хүсэл зоригт үнэнч байлгах гэсэн тэр л нэгэн бодлоор амьсгалах явдалд оршино! гээд гүнзгий амьсгаа авснаа, — Тиймээс ноён шүүгчид ээ! Би хэрэгтний хорт хатгалгад хатуу няцаалт өгөхөө өөрийн ариун үүрэг гэж үзсээн. Энэ болбол мэлзэлцсэн хэрэг бус, харин нийгмийн хэргийн төлөө зөрөлдсөнийх юм аа. Ажил хэрэгч байна гэдэг болбол, германчаар байна гэсэн хэрэг! Үүнийг би... хэмээн Лауэрийг нэгэнтээ ширэв татсанаа, — Гэр орондоо бүхнээс дээгүүр ёс горимсож, садар самууныг үл мэдээчээр байдаг энэ хүний амьдралын хиргүй тунгалаг нь хаа байна даа! гэв.

	Үзэл санаандаа шударгаа харуулан амжилтдаа бахадсан Дидерихийг хэрэгтэн рүү хандан нүдээ ахин цахилзуулахад, цаадах нь бүх л үе мөчөө чичрүүлэн салганан сандлаас өндийж яг л саа өвчинд дайрагднам уу гэлтэй нүдээ эргэлдүүлэн шүдээ зуун босохуйд шүүх хуралдааны танхимд хүмүүсийн хөдөлгөөн ихэсвээс ямар нэгэн гамшигт дайрагдах адил нэгэн эмэгтэй «Пөөх!» хэмээн часхийн дуу алдав.

	Хэрэгтнийг тэгээд л Дидерихэд хандан хэдэн үг үе үеэр нь таслан бувтнахад өмгөөлөгч нь түүнийг тогтоон тайвшруулав.

	Энэ зуур хурлын дарга ноён яллагчийн яриа дөрвөн цагт эхэлнэ гэдгийг зарлаад хамт суугсадтайгаа арилав. Бүх юм сайнаар тийн эргэхэд учрыг эс олон гайхаж цөхсөн Дидерих тэгэхэд өөр лүүгээ баяр хүргэхээр Кюнхен, Целлих, Нотгрошен тэргүүтнийг тэмүүлэхийг харав. Мөн л үл таних хүмүүс Лауэрийг гарцаагүй ялагдах болоход Дидерихэд үгүй түүнтэй гараа өгцгөөнө. Хошууч Кунц ч хүртэл Дидерихэд бидний хооронд бодоод байх юм юу байх бил ээ? хэмээн анхныхаа уулзалтаа бахархан дурсав.

	Гудамд гаран авгай хүүхнүүдэд хүрээлэгдтэл, Бук өвгөн дэргэдүүр нь өнгөрөв. Дидерихийг мэхэсхийхэд өвгөн бээлийгээ нэгэнтээ сугалснаа хариу үл мэхэсхийн нүүр лүү нь туршингуй хараад цаашлахад амжилтын мананд ташуурсан Дидерих сайх өвгөний араас өөрийн эрхгүй уурсан харав.

	Бук өвгөний ач охид хүртэл ч Дидерихийг тэдэнд найр тавихуйд цаадуул нь нэг их тээршээсэн байдалгүй, түүнийг тойрон эргэлдэцгээн, торгомсог хувцсаа шуур шаар хийлгэн,

	— Та тань яагаад ийм сонин хуралдаанд бүсгүй дүү нараа авчирдаггүй бил ээ? гэж шалцгаахад нь тэдгээр нүдээ бүлтэртэл гоёхоос өөр юу ч үл мэдэгч тэнэг эрвээхэйнүүдийг толгой дараалан өлмийнөөс нь орой нь хүртэл гүйлгэн харж,

	— Ямар ший жүжиг үзэх гэж байгаа биш яах юм? гэж тоомжиргүйхэн өгүүлэв.

	Мөнөөхөн эмсийг арайхийн холдон, гудам овоо сэлүүрэхэд Дэймхэний Густа үзэгдэн өөр лүү нь ирэх гэтэл харин архантай нь явсан Вольфганг түүнийг сугадваас хүүхэн юу ч болоогүй юм шиг инээмсэглэн, хэрэгтэн, түүний гэргий дэргэдүүр нь өнгөрөв. Густа түүнийг нэгэн зуур хяламхийн харахад Дидерихэд тэр хүүхэн нэг л энхрий дотно мэт санагдав. Тэгэхэд Дидерих даруйхнаа нэгэн баганын цаагуур далд орон, хохирогсдыг дэргэдүүрээ өнгөртөл өрөвдөнгүй харав. Дидерих гарахаар завдахдаа, шүүх хурлын танхимаас гарч буй муж улсын ерөнхийлөгч сурвалжтан Вулков ноёнтныг хармагцаа бүрхээ аван, цэргийн ёсоор хоёр өсгийгөө дуутай хавсран мэндэлбээс сайх ерөнхийлөгч нь чи чинь саяын тэр эр мөн үү дээ? хэмээсэн янзтай зогтусан

	— Эр хүн! гэж сахал дороо хүнгэнүүлэн мөрийг нь алгадсанаа, — Та ч ёстой тод магнай, торгон жолоо юм даа! Машид зөв санаатай байна! Дараа надтай уулзагтун! гээд гишгэх тоолондоо гутлынхаа шивх шавхайг бөөн бөөнөөр унагааж, ангийн дулаан өмд дээгүүрээ ихэд хөлөрсөн том харвингаа шолхолзуулан, шүүхийн хуралдааны танхимд ханхалж асан мөнөөх эхүүн үнэрээ ханхлуулсаар холдов.

	Гадаах үүдний шатан дээр хотын дарга, хадам эх, эхнэртэйгээ хөтлөлцөн эмээсэн байдалтай зогсож байхад нь дайралдаад Дидерих, тэдэнд найрсгаар хандан толгой дохив.

	Гэртээ ирэхэд нь бүх юм нэгд нэгэнгүй дуулдсан байв. Юу болдог бол доо гэж ээж дүү нарыг нь шүүн таслах хурлын танхимын үүднээ зогсож байхад нь Харнишийн Мета юу болсон бүгдийг нэгд нэгэнгүй ярьсан байв.

	Ээж нь нулимс дуслуулсаар үг хэл ч үгүй түүнийг тэврэн духыг нь үнсэв. Харин бүсгүй дүү нар нь үл ялигхан дөлөөд байв. Учир нь тэд нар өөрийг нь тийн хийморь золбоотой болгосон сайх шүүн таслах хурлыг юу ч бол доо гэж эргэлзэн байсан бөлгөө! Сэтгэлээ улмаа засан үдийнхээ хоолоо даруулахын тулд дарсанд хүн гүйлгэсэн Дидерих өнөөдрөөс л Нетцих дахь байр суурь маань бэхэжлээ гэдгээ бүсгүй дүү нартаа итгүүлэхээр:

	— Одоо та нарыг Букийн таван ач охид гудамжинд гишгэчих гээд байхгүй. Тэгэх ч битгий хэл та хоёрын толгой дохих нь тэдэнд тэнгэрийн хишиг болно вий гэв. Дидерих уг нь Лауэрийн хэргийг шүүх нь өөрт нь тийм их унацтай болно гэж огтхон ч бодоогүй ажээ. Гэтэл сайх хэрэг явдал нь түүний сэтгэлийг тийн өндөрт аваачжээ! Хэсэг зуур дуугүй бодлогошрон сууснаа Дидерих:

	— Нээрээ л тэглээ дээ! гэж өөрөө өөртөө хариулаад толгойгоо нэгэнтээ сэгсрэн өмнөх хундагатайгаараа оролдохдоо, — Ажил явдал маань бүтэмжтэй л байна. Гэхдээ муу юм хаяалж болохыг хэн байг гэхэв. Хонгорууд минь! Миний ажил явдал Магдагийн хурим цөм л диваажингийн орон дахь шиг л бүтэх янзтай байна гээд Магдагийнхаа царайг хувьсхийн гэрэлтэхэд нь дүү бүсгүйнхээ мөрийг илбэн:

	— Харин тэгэхдээ би одоо дөнгөж л морио эмээллэчхээд байна шүү хэмээн хундагатайгаа өргөн, — Бурхны л ивээлээр байдал маань юутай санаандгүй эевэргүү болов доо! гэв.

	Дидерих хамтад явахаар дүү нараа хувцаслуулав. Ээж нь тэгэхэд нь:

	— Хүү минь түр хүлээгээрэй. Баярласнаас уймарч сандраад байна шүү! гэж уучлалт гуйхад Дидерих:

	— Ээж ээ! Битгий сандар даа. Цаадуулаа тайван хувцаслуул! гэв.

	Тэднийг хурлын танхимд ороход танхим дүүрч, хурлын танхимд үзэгдээгүй шинэ шинэ хүн нэмэгдсэн байв. Букийнхэн удам судар, хамаатан саднаараа, тэдэнтэй Густа, Дэймхэн, Хойтойфель, Коон болон нэг үгээр хэлэхэд бүх л чөлөөт сэтгэгчдийн нийгэмлэгийнхэн арилан одсон байв. Энэ нь тэдний ялагдлыг нотолно! Муу юм сонирхогчид, Букийнхны сайх сүйрлийг нүдээрээ үзэх сэн гэж олзуурхацгаан шүүх таслан шийтгэх хуралд хүрэлцэн ирсэн тул өмнө талын гэрчийн суудлууд ч дүүрсэн байв. Нэг их нэр төргүй Кюнхэн, Кунц хоёр шиг зүсэн бүрийн бүлэг этгээд өөрсдийгөө л орчин үед ганцхан зөв хүмүүс гэдгээ харуулах гэнэм үү гэлтэй харагдана. Хуралд цугларагсдын дотор мөн тэдний зэрэгцээ Вольфгангтай байнгад мэндэлцэн буй, ухаалаг байрын царайд нь эцэж ядарсны төрх харагдах, залуу харчууд, улайран ягаарах хацартай үзэсгэлэнт гоолиг бүсгүйчүүд мэтийн сэжиг бүхий улс бас харагдав. Тэнд хотын бүх ший жүжгийн театрынхан цөмөөр ирсэн ажгуу! Вольфганг тэдэнд өөрийнхөө хэрхэн өмгөөлөн тулалдахаа үзүүлэх гэсэн бөлгөө!

	Хэрэгтэн, таслан шийтгэх хурлын танхимд хүн орж ирэхийн тоолон эргэн харна. Бодвол зөвхөн л авааль гэргийгээ хүлээж байгаа бололтой. Дидерих: «Ээ тэнэг ээ! Түүнийгээ бас ирээсэй гэдэг бололтой шүү!» гэж бодтол нь харин авгай нь өглөөнийхөөсөө ч царай муутай орж ирээд, нөхрөө дуугүй тогтуун харснаа хувь тавилан л ийм болохоор дүүрч гэсэн янзтай эхний эгнээний сандлын нэгнээ шүүгчийн чанх өмнөөс нь харан суув. Шүүгчдийг бүрнээ суудлаа эзлэхэд таслан шийтгэх хурлын дарга

	— Одоо ноён яллагч үг хэлнэ! гэв.

	Бардам чангаар яриагаа эхэлсэн Ядассоны хоолой хэдхэн өгүүлбэрийн дараа сөөнгөтөн пажигнахад жүжигчид, бие биесээ харан нүдээ ирмэцгээв. Ингэхийг ажигласан Ядассоны гар нь гозолзон, нөмрөгийн нь хормой нь дэрвэлзэн, дуу нь улмаа үе үе тасалдан, чих нь бүр ч дэржийн улайв. Төлөөнөөс нь ичсэн хүүхнүүд гараа тохойлдон, нүүрээ бууруулан, элгээ хөштөл инээв. Хотын даргын хадам эх тэгэхэд байж ядан:

	— Өнөөх таслан шийтгэх хурлын дарга Шпрециус чинь сохорчихоо юу? гэхэд үнэхээр шүүгчид нь үдийн хоолондоо нам цохиулсан байртай тугдайцгаан дугхийж харагдав. Ядассоны тийн хөглөх нь Дидерихийн сэтгэлийг онгойлгож байв. Ядассон үнэхээр Дидерихээс цэцэн мэргэнээ үзүүлэхээр юм юу ч хэлсэнгүй. Дидерихийн хэлснийг л давтсаар байв. Тэгээд ч Вулков болон Шпрециус нар хараагаараа унтахад хүрчээ. Тэдний унтаж байхыг мэдэхдээ Ядассон: «Дуу минь чангарах тусам бие төрх минь эвгүй харагддагийг тэдний үзэхгүй нь бас ч олз гэж бодно. Хуран цугларагсдыг л, тэр тусмаа шүүгчдээ тийн ёсноос гадуур залхаан чилээсний эцэст тэрээр хэрэгтнийг хоёр жилээр хорихоор санал оруулав. Өвгөн шүүгч Кюльман тэгэхэд цочин сэрж, таслан шийтгэх хурлын дарга Шпрециус ч гайхсан байртай, нүдээ хэдэнтээ анивчсанаа

	— Одоо ноён өмгөөлөгч өмгөөлнө гэв.

	Вольфганг алгуурхан өндийв. Тэрээр хурлын даргыг мөнөөхөн бүргэдэн толгойн сүлдэт таягаа өөрсдийн нь зүг харуулан тавьсан ч түүнийг нь тоосон шинжгүй шивнэлдэх нөхдөө чимээгүй болохыг тайвнаар хүлээснээ

	— Гэрч нараас хэрэгтний талаар үнэн зөв мэдүүлэг өгүүлсэн бол энэ хэргийг шүүн хэлэлцэхэд цөөхөн мөч орох байлаа гэж эвлэгхэн нам дуугаар эхэлснээ, — Гэтэл ноён яллагч мэдүүлэг өгөх гэрч нэг бүрийн тайвнаар аж төрөхөд нь заналхийлэн, зууж ноцсон асуулт тавьж, тэд нарт үнэнийг өгүүлэх боломж олгосонгүй. Энэ нь яллагчийн өс өвөрлөсөн, зохисгүй зорилгоос боллоо. Яллагч хэрэв үнэн байдлыг хүчээр мугуйдлан дарах хорон бодол өвөрлөөгүй бол, гэрч нар болсон хэргийг үнэнээр өгүүлж, шударга үйлээрээ олонд нэрд гарсан атлаа одоо хилсдэн хохирч буй энэ хүний гэмгүй ариун цагааныг гарцаагүй баталж өгөх байв. Ядассон гэрч нарыг эрх мэдлээрээ түрээ барин сүрдүүлж, Лауэрийг зориуд хэрэг үүсгэсэн болгоход хүргэлээ гэхэд нь хүмүүс үймэн шуугилдваас хурлын дарга, цугларагсдыг намжаав. Вольфганг бас л тайвнаар

	  Хэрэв хэрэгт холбогдогчийг арга буюу тиймэрхүү үг хэлүүлэхэд хүргэсэн бол, энд түүнийг шийтгэх тухай ярихын хэрэг бус уу? Гэрч ноён доктор Хеслингийн мэдүүлгээс үзвэл хэрэгт холбогдогчийг чухамдаа тэрээр өдөөн хатгасан нь илэрхий байна бус уу? Нэгэнт гэрчийн этгээд авч ноён доктор Хеслинг хэрэгтний уурлаж унтууцсаныг нь далимдуулан, түүнийг санаатайгаар хатган өдсөн нь илэрхий болохоор уг хэргийг сэдэгч чинь хэн гэгч болж байна? гэдэг асуулт эрүүл ухаант бүхнээ тавигднам бус уу? Яллагч харин чулуу хөөж, гэмгүй хүн хилсдүүлж байхаар, хийсэн гэмээ бэлхнээ өөрөө хэлээд байгаа гэрчийн этгээд, ноён докторын хэргийг нарийвчлан шүүх учиртай байлаа! гэхэд цөмөөрөө өөр лүү нь эргэсэнд Дидерих айсандаа нүд нь бүрэлзээд явчихлаа. Дидерих тэгэхэд аврал эрсэн байдалтай таслан шийтгэх хурлын дарга руу эргээд цаадхаа юу ч болов гэсэн шиг тайван суухыг нь хараад ахиад зоригжив.

	Вольфгангийн дууны өнгө улмаа зөөлөн уянгатай болох нь, үнэнхүү сэтгэлийн угаасаа бус, харин түүнд Дидерихийг ёстой л аюул заналын уурхай гэж үзсэнээс төхөөрөх гэсэн далдын муу санаа нуугднам уу гэлтэй байв.

	Вольфганг өөрөө өөрөөсөө

	— Яагаад эзэн хаантныг доромжилсон тухай яриа ихэд гарах болов оо? гэж асуугаад та нар яах вэ ажилчныг буудан хороосноос л үүсэв гэнэ биз ээ! гэснээ тэгвэл би, үгүй тийм биш юм шүү. Харин тэр яриа үүссэнээс л ажилчдыг буудах явдал үүдсэн юм гэнэ гэв.

	Таслан шийтгэх хурлын дарга тэгэхэд цогнойн мөнөөх бүргэдэн толгойн сүлдэт таягаа нэг дохих гэснээ боливол Вольфганг дуугаа чангаруулан:

	— Эрх дарх, хэмээсээ хэтэрсэн санаашрал гурван үгийн наад учрыг ойлгох гарцаагүй саад тотгортой учирдаг. «Хэн надад үгүй гэнэ, тэр эсрэг» гэдэг уриа соёрхол нь: ихэс дээдсийн өмнө бялдуучлан навтганах уу? Эсвэл ихэс дээдсийг доромжлон гомдоосон болох уу? гэдгийн аль нэгийг бидэнд тулгаж байгаа үг шүү гэхэд таслан шийтгэх хурлын дарга Вольфгангийг мөнөөхөн бүргэдийн толгойтой сүлдэт таягаараа дохин,

	— Ноён өмгөөлөгч өө! Би эзэн хаантнаа танаар шүүмжлүүлэхийг тэвчиж чадахгүй шүү! Таныг дахиад энэ тухай дурсвал шүүх хурлын дотоод дүрмийн дагуу торгох болно шүү гэв. Вольфганг тэгэхэд:

	— Ноён дарга аа! Таны зарлигийг дагая гэснээ үг бүрийнхээ дараа дуугаа таслан ийн өгүүлрүүн: — Энд би хэмжээгүй эзэнт төрийнхөө тухай бус, гаж буруу сүнс агч албатуудын нь тухайд эзэн хаантан Вильхелм хоёрдугаарын удам судрынхны тухайд бус, харин түүнийг этгээдлэн дуурайгч гэрчийн этгээд Дидерихийн тухай ярьж байна. Та бүгд энэ хүнийг харлаа биш үү! Орчин тойрон, үйл явдлыг хэт аялдамтгай, өнөө үеийн хүний дундаж боловсролтой жирийн эр агч энэ этгээд, таслан шийтгэх хурлын явцыг өөртөө халтай болмогц хэрхэн зүрх алдан, сөгөөгүй болсныг нь, аятай болмогц хэрхэн толгойгоо өндийлгөн хэн бүхнээ гайхагдам зоригтой болон ханхалзахыг нь үзлээ шүү дээ гэв.

	Сандал дээрээ тогтон ядсан Дидерих тэгэхэд «Таслан шийтгэх хурлын дарга, яагаад намайг үл хамгаалнам бэ? Хамгаалах нь түүний үүрэг бус уу? Үндэс угсаагаа чин сэтгэлээсээ бодож явдаг намайг олны өмнө ийн этгээдлэн элэг тохуу болгодог энэ этгээд чинь чухам хэний хэн сэн бил ээ? Энэ өмгөөлөгчид гэдэг чинь, хорлон сүйтгэгч, үймээн самуунчуулын үзэл санааг ийнхүү өмгөөлөн хамгаалагчид байдаг хэрэг үү! Үгүй энэ бол ёстой төр улсыг өмхрүүлэн ялзлагч хорхой шавжууд!» гэж дотроо бухимдан, Вольфгангийг харснаа уур нь шатан: «Газар дэлхийн хөрснөөс арчигдвал зохих буруу номтон чинь ёстой дүрээрээ энэ байна даа! Хажуугаас нь харсан ч үүний энэ байж байгаа царайг даа!» гэж зүхэн энэ цугларагсдад ер нь гурван үгийн цаад учрыг ойлгох царай байна уу? Үгүй юу? гэж гутран бодтол Вольфганг

	— Аливаа үед, үүн шиг тухайн үеийн улс төрийн чигийг аялдан, түүнийг самбаачлан завшигч, хортон хорхой шавж шиг юмс байсаар ирсэн юм. Тэдний зан авир нь гэвээс: хашхираа чалчаа, цагаа болоход хүний гараар могой баримтгай, худалч ховсоргон, бардам сагсуу, урван хөрвөмтгий зэрэг болно. Эдний буруу номтон, үндэс угсаатны дайсан гэцгээн шоовдорлон буй тэр энгийн хүмүүс нь, бүх улс гүрнийхний маань гуравны хоёр нь бус уу? Ангийн сонирхлоос ингэв үү? гэж болох оо. Тийм ч байж болно. Гэхдээ гол нь хий санаашралын мананд автсан эд нар бүхнийг эрх мэдлээрээ сэнхрүүлэн дуулгавартай үхээнц болгох гэсэн эзэн ихсийн нэгэн онгироо давилуун зантай билээ. Тэгтэл тийм, хүндэт эзэн, тийм дуулгавартай албат хоёрын алин ч одоо үгүй болсон болохоор харин нийгмийн амьдралд шившигт алиа салбадайн гай ихсэх болов. Эрт дээр үеийн жүжгийн хувцсархуу юм өмсөж, загалмай одон зүүж, торгон цэргийнхний эрхтэн дархтнархуу эг ёг ярьсан, эзэн хаантныг хамгаалж байгаа нь энэ гэж үзэг харандааг сэлэм жад шиг, хавтаст хэргийг бамбай хуяг шиг хэрэглэгсэд мэтийн балчир ахуйн үлгэр домгийн ном дахь лугаа адил нэн инээдэмт аймшигтай хүний оронцгууд олширчээ гэснээ дахин: — Эзэн хаантныг маань гэж сайх үгээ амтална уу гэлтэй хэлэхэд сонсогсдын нэгэн хэсэг нь тэр үгийг, түүн лүгээ нэгэн адил амталцгаана уу? гэлтэй амандаа давтацгаав. Вольфгангийн хэлсэн үгийг чих тавин сонсон буй хотын ший жүжгийн хүрээлэнгийн жүжигчид л харин уг үгийг хэлбэрийн хувьд нь бус агуулгын хувьд нь ойлгон шивнэлдэв.

	Вольфгангийн ярианы ихэнх нь тийн нутгийн аман хэллэг бага, хэт уран цэцэн, гүнзгий агуулгатай учир хуралд суугсдын ой тойнд ортол ойлгогдсонгүй. Харин таслан шийтгэх хурлын дарга Шпрециус л үе үе олз олно уу гэлтэй өндөлзөн улай үзсэн хон хэрээ мэт нүдээ эргэлдүүлэн:

	— Ноён өмгөөлөгч өө! Хэмжээгүй эрхт эзэн хаантны тухайд энд юу ч үл өгүүлэхийг эцсийн удаа сануулъя гэхэд шүүх хуралдаанд суугсад дороо хавьчин хөдөлж эхлэв.

	Вольфгангийг ахин дуугарахаар амаа ангайтал өнөө сэжиг бүхий жүжигчдийн нэг нь алга ташсанд Шпрециус тэр зүг мөнөөхөн таягаа дохив. Вольфганг:

	— Хурлын дарга л харин эхэлж эзэн хаантны нэрийг дурсав. Нэгэнт л тэр их хүний нэр нэрлэгдсэн болохоор би одоо тэр хүний тухай ярья. Намайг эзэн хаантны асар том жүжигчин гэвэл хурлын дарга яриаг минь арай таслахгүй юм байгаа биз дээ. Өөрөөр би юу ч гэх билээ дээ? Үүнээс илүү их хүн гэгч байдаггүйг бид юун эс андах билээ... Тийм болох тусам нь түүнийг манай үеийн жирийн нэгэн иргэн хуулбарлан дуурайж, амьтны элэг доог болохгүй байх хэрэгтэй. Эзэн хаантны маань өвөрмөц хэдэн арван шинж нь эрдэнийн дуулгат титмийн нь ирмэг талст бүр дээр гялалзах бус уу. Тэр бээр, айлтгал буулган соёрхдог юм аа гэхэд, мэдээжээр энгийн бидний огтоос санаагүй юм байх шүү дээ. Түүний хэлсэн үг, бодсон бодол бүхэн нь энгийн хүнийхтэй харьцууламгүй тул, жирийн нэгэн дорой бяцхан этгээд түүний гаднах байдлыг хэчнээн дуурайгаад ч тэр их хүний бүрэн дүрийг гаргаж чадахгүй нь илэрхий бус уу? гэв.

	Эгц цавчим хоёр хясааны хооронд татсан зэлэн дээгүүр тийн тэнцвэр хийнэ үү гэлтэй Вольфганг тийнхүү олныг мэл гайхтал урсгахуйд Дидерихийн хоёр өвдөг нь өөрийн эрхгүй чичрэв. «Тэнцвэр алдвал үхнэ шүү!» гэж нэгэнт эхэлсэн эмээмээр ярианаасаа салж чадахгүй байгаа өмгөөлөгчийг Шпрециус догшин өлсгөлөн нүдээр харж сууна. Гэвч Вольфганг өчүүхэн ч зовсон, айж гэмшсэн шинжгүй ярьж байснаа гэнэт гайхширсан янзтай дуугүй болсноо:

	— Харин ингэхэд, Нетцихийн нэгэн бөөдий бяцхан үйлдвэрийн эзэн тэгж байж болох уу та минь? гэв. Ийнхүү тэр бээр энэ удаад арайхан няц үсэрчхэлгүй газар дээр хоёр хөлөөрөө буув!

	Хуралд суугсад ч бүгд, Дидерих рүү эргэн инээмсэглэцгээхэд Эмми, Магда хоёр ч тэднийг дагахгүй байж болсонгүй.

	Бүх л бие цогцос нь агчих шиг болсон Дидерих тэгэхэд Вольфгангийн өчигдөр үдэш гудамжинд ярьсан нь өнөөдрийн бэлтгэл байжээ гэж гутран бодов. Вольфганг

	— Цаасны үйлдвэрийн энэ эзэн өөртөө тохироогүй дүрийг босгох гэж ихэд шамднам. Гэтэл энэ жүжигчинд тэрхүү дүрийг босгох ямархан ч авьяас алга аа! Их эзэн хаантан Вильхелм хоёрдугаарын цогтой соёрхлоор зохих өндрөө авсан, манай нийгмийн амьдралын гоо сайхны түвшин нь асар том тайз агч нийгмийн амьдралд, ноён доктор Хеслинг мэтийн чадвар мөхөс, боловсрол дорой жүжигчид олширсноос болж бузардахад хүрч байна аа... Хүндэт ноён шүүгчид ээ! Гоо сайхны түвшнээс хүний зан суртахууны түвшин шалтгаалдаг бус уу. Ямарваа нэгэн алдаа мадагтай туйлын хүслэн гэгч нь ёс суртахууны сүйрлээр дамжин, улмаар улс төрийн бодлогын мэх заль болон хувирах лугаа нийгмийн амьдралыг бүрмөснөө самран буртагладаг шүү дээ гэж дуугаа анх дахь удаагаа чангаруулж, одоо л ниргээд өгөх нь үү? гэж бодогдохоор золбоотойгоор:

	— Хүндэт ноён шүүгчид ээ!

	Ер нь алив нэгэн суут их хүний үлгэр дуурайл нь заримдаа эдийн засгийн бүх л хууль зүйн нийлбэрээс илүүтэй дэлхий ертөнцийг өөрчилдөг шүү дээ. Харин тэгэхэд түүнийг дуурайгч ноён доктор Хеслинг шиг л газрын гайнууд ихэдвэл сүйрэх нь тэр! Ер нь харгислал дарлалыг хүн төрөлхтний зуурдын амьдралын гарцаагүй тохиох эмгэнэлт жам мэт үзэгсэд олшрох нь олны амьдралд аюултай! Энэ бүхнийг ойлгох чадваргүй төрөлхөөсөө бие бялдар сул, оюун санаа нь туйлбаргүй халирамтхай ноён доктор Хеслинг Бисмарк мэтийн их хүмүүсийн дүрд тоглохдоо хатан төмөр шиг тэсвэртэй царай гаргах гэж хөглөж байна. Гэхдээ энэ этгээд зүгээр нэг амьтны элэг доог болох гээгүй нь мэдээж ээ! Харин тийн жаал шуугиан тарьж, нэр төр олох гэснээсээ үйлс нь хазгай байгаа үйлдвэрлэл, худалдаа наймааныхаа ажлаа өөд нь татах гэсэн нь гарцаагүй. Тиймээс ч гол гэрч гэгдэх ноён Хеслинг өнөөдөр эзэн хаантныг доромжилсон гэдгээр замаараа явсан хүнийг шоронд хийлгэх гэж байгаа нь маргааш түүнээс унах ашгийг завшина гэсэн үг ээ! Ийм л байна! Ноён шүүгчид ээ! гэснээ бүх л нөөц хүчээ шийдвэрлэх тулалдаанд шавхдаг их хүмүүсийн төрхөөр, бүх дэлхийг өмгөөлөгчийнхөө нөмрөгчөөр хаан хамгаална уу гэлтэй гараа алдлан, — Ноён шүүгчид ээ! Та бүгд болбол хуулиар олгосон эрхтэй улс аа! Та бүхний атгад хүн бүхний хувь заяа оршном. Тиймээс та бүхэн энэхүү хэлмэгдсэн хүнийг амьдралд нь буцаан оруулах уу, эсвэл шоронд хатаах уу? гэдгийг одоо шийдэх болоод байна.

	Та нарын яаж шийдсэнээс чинь манай ирээдүй, Лауэр шиг хүмүүсээр шорон дүүрэх үү, аль эсвэл Хеслинг шиг этгээд манай нийгэмд олшрох уу гэдэг асуудал шийдэгдэнэ. Алиныг нь сонгон соёрхохоо өөрсдөө болгоох ажаамуу! Эрх тушаалд донтох, эр чадлаа сорин ажиллахын аль нэгнийг нь шийдэх ажаамуу! Мөн худал хуурмаг, үнэн шударгын аль нэгнийг сонгон ажаамуу!

	Ноён шүүгчид та бүгд өнөөдөр, энгийн нэг хоёр ноёдын хов маргаан төдийхнийг бус, харин хүнийг хохироон, нэр төрд донтож шударгыг хэлмэгдүүлэх бузар үйл, хүнд буян санан өөрийгөө огоорох нигүүлсэхүй үзлийн хоорондох тулалдааны хувь заяаг шийдэх гэж байна! Үйлдвэр, газрын эздийн хэн нь ч санаагүй, доорд хүмүүсээ эзэгнэн дураар захирахаа тэвчин сааж, эрх тэгш байн, тэднийхээ зүрх сэтгэлийг мэдрэн, итгэл хөөрөөр дүүрсэн дэвшилтэд алхам хийн, ойр тойрныхноо хүндлэн нигүүлсэн эд агуурсын хохирлыг үзсэн энэ хүнийг эзэн хаантнаа хүндлэн тахимдуу байгаагүй гэж болох уу даа? гэв. Сонсогчид шүүрс алдацгаан толгойгоо базлан гайхаш тасарсан төрхтэй эхнэрээ гөлрөн суугаа Лауэрийг өрөвдөцгөөв. Хаа нэг эхэр татан уйлах ч дуулдав. Хурлын дарга ч гэсэн сэтгэл хямарсан янзтай, нүдээ үл цавчлан сууж байв. Хөгшин Кюльман хүндлэнгүйгээр толгой дохиход Ядассоны нүүр уурласнаас татвалзав.

	Харин тэгтэл олны таашаалыг тийн олсондоо онгирсон Вольфганг:

	— Нойрноос сэрцгээ л гэнэ! Үндэсний үйл хэрэг л гэнэ! Лауэрийн хийсэн дуугүй ганц алхам нь үндэсний үйл хэрэгт ямар ч жүжигчний дээд зэргийн цэцэрхлээс илүүтэй тусаа үзүүлж чадах болно оо! гэчхэв. Үүнийг дуулаад Шпрециусын өлөн нүд ахиад сэргээд явчих нь тэр. «Христос минь! Чи намайг илбэдэх шахсан байна шүү. За ахиад чи лав чадахгүй» гэж бодсон хэрэг биз. Ядассон баяртай мишилзэнэ.

	Вольфгангийг суухад жүжигчид алга таших гэснээ Шпрециусын догшин харцтай тулгараад болив. Одоо бүргэдэн сүлдэт таягаар дохих хэрэггүй болжээ. Хурлын дарга

	— Ноён яллагчид хэлэх юм байна уу гэвэл Ядассон тоомжиргүйгээр:

	— Үгүй шив дээ гэхэд нь шүүгчид түр гарав. Вольфгангийн хэлсэн хорон үгийг мартаж чадахгүй суугаа Дидерих

	— Тогтоолыг л мөд уншаасай, Бурхан минь! Эд чинь тавхан хормын өмнө заяатай л оодорчих шахлаа шүү! гээд хөлсөө арчин суугаа Лауэр болон өөрийгөө жүжигчдээр хүрээлүүлэн буй Вольфгангийг хорсолтойгоор харав.

	Шүүгчдийг орж ирээд суудлаа эзлэхэд хурлын дарга 

	— Хэрэгтнийг зургаан сараар гянданд хорихоор тогтсоныг уншин сонсгоход түүнд хэн ч нэг их гайхсангүй. Жич: Уг хугацаанд түүнийг нийгмийн аливаа үүрэгт ажлаас чөлөөлөхийг албан ёсоор зарлав. Хурлын дарга ялын тогтоолыг зөвтгөн ярихдаа:

	— Эзэн хааныг доромжилж уу? Үгүй юу? гэдэг талаас нь энэ хэргийг ярих шаардлагагүй болсон тул гэрчийн зүгээс өдөөн хатгасан эсэх тухай ярих нь бүр ч утгагүй юм. Бид хэрэгтнийг гагцхүү үндэс угсаагаа гэж явдаг шударга иргэн, ноён гэрч Хеслингийн өмнө ёс бус доромжилсон үг хэлж зүрхэлсэнд нь л шийтгэж байгаа юм. Хэрэгтнээс бусдыг доромжилсон үг хэлсэн нь л үнэн тул түүнийг хаант засгийг үзэн яддаг үзлийг мэддэг хэн бүхэнд сайх бүдүүлэг үг нь хэний эсрэг чиглэсэн байх нь илэрхий биш үү? «Эзэн хаантнаа доромжилж яаж болох билээ гэдгээ мэдэн, биеэ барихтай ухаан саруул байсан» гэж хэрэгтний өөрийн нь мэдүүлснээс ч үзсэн, тэрээр хуулийн хариуцлагаас айсандаа л хааныг доромжлоогүй гэж хэлж байгаа нь илт байна.

	Хурлын даргын тэрхүү сүүлчийн дүгнэлт нь хэн бүхэнд ойлгомжтой санагдан сонсогчид Лауэрийг зальт этгээд гэж жигшицгээв. Хэрэгтнийг тэрхэн даруйд баривчлахад хуралд суугсад

	— Тийнхүү үйлдвэр заводоос нь хагас жил хэртэй ангижруулна гэдэг чухамдаа түүнийг амьдаар нь оршуулан дээр нь талийгаач нарт босгодог загалмай зоохтой эгээ ижил боллоо! Шийтгэлийн улмаас бас түүний хотын депутат гэгч хүндэт нэр нь арилав аа! Одоо үүний тус хор болох нь гайгүй байна аа! Хамраа сөхөн явдаг Букийнхэн ингэж баларч эхэлдэг ажээ. Өнөөх авгай нь аль хэдийнээ арилаад өгөөн байна. Нөхөртөө ядаж гараа ч өгсөнгүй шүү! Ээ харла, одоогийн энэ хүмүүсийн байж байгаа царайг даа! хэмээн ам амандаа дүнгэр дүнгэр гэлцэн, зэвүүцэнгүй хөөрөлдсөөр таран одов. 

	Дараагийн өдрүүдэд нь нийтийг шуугиулсан хэрэг үүсэв. Лауэрийн авгай Юдит аяныхаа даалинг дүүргээд өмнө зүг мордов! Нөхрөө шоронгийн торны чанад суусны учир тийн өмнийг зорьсон тэрх үед бас нэгэн гайхалтай зүйл болсон нь шүүхийн түшмэл Фритц амралтаа гэнэт аваад ор сураггүй алга болсон явдал байлаа. Түдэлгүй түүний Италийн Генуя хотоос бичсэн зурагт хуудас Хойтойфельд ирснийг мань эмч газар сайгүй үзүүлж явав. Түүнд Лауэрийн түр өнчрөн хоцорсон хүүхдүүд хийгээд тэдний зарц нар эрүүл энх байгаа эсэхийг лавласан байлаа.

	Мөн «Нетцихийн хуудас» сонин ч хүртэл «Их бага үйлдвэр, урчуулын нэгэн түмэн эздэд» гэсэн өгүүлэл нийтэлж түүндээ шигшмэл анги давхаргынхан та бүхэн өөрсдийнхөө эх захгүй явдлаар үймэн самуурахын голомтыг буй болгоном шүү! гэж бичин, бөөн шуугиан дэгдээмэгцээ, эрхлэгчийнхээ хоёр дахь өгүүллээрээ Лауэрийн үйлдвэр дээр хийгдсэн тэрхүү шинэтгэлийг бахархаад байх хэрэггүй гэдгийг: Үйлдвэрийн ашиг хонжоо ажилчидтайгаа хуваалцах гэгч нь юу вэ? гэвэл Лауэрийн өөрийн нь тооцоогоор жилдээ ажилчин бүр наяхан марк илүү авахыг хэлэх ажээ. Ийнхүү юмыг чинь аль ч үйлдвэрийн ажилчид христосын мэндэлсний баяраар өөр өөрсдийнхөө эздээс авдаг бус уу? Тэгэхээр Лауэрийн тэрх шинэтгэл гэгч нь чухамдаа одоогоор оршин тогтнож буй нийгмийн хэв ёсыг эсэргүүцэн сөргөх гэсэн молигодлогоос хэтрэхгүй арчаагүй заль бөлгөө. Хэрэв ноён Лауэр ажилчдаа ачлан гийгүүлэх сэн гэдэг бол юунд тэднийгээ зөнд нь ийн хаяж, шоронд суухдаа хүрэх бил ээ! Тэр бээр өөрийнхөө хөнгөн хуудам зангаасаа болж, эзэн хаантныг доромжлон, улмаар хэдэн зуун ажилчныхаа өрх гэрийнхнийг үмх талхгүй болголоо гэх мэтийн юм нийтлэв. «Нетцихийн хуудас» сонин байдал өөрчлөгдсөнийг ийн соргогоор тусгаж нэлээд өвөрмөц чигийг барив.

	Сонины газрын эзэн Тиц, Дидерихийн үйлдвэрт урьд өмнө захиалдаггүй байсан цаасаа захиалахаар захиа ирүүлэв.

	Тэгэхэд албан өрөөндөө суусан Дидерих уг захиа дахь «сониныг олноор хэвлэх болсноос тэднийд цаас нийлүүлдэг Гаузенфельдийн цаасны үйлдвэр дийлэхээ болилоо» гэдгийг хараад, та нарын сүйд болон түнширхэхийг л мэдэхгүй байх вий! Гаузенфельдийн цаасны комбинатын муу хөгшин чоно уу? Чи бас л давхар санасаар уу? гэв. Тэгснээ Муу хөгшин Клюзинг чи, цаадхыгаа хувь нийлүүлсэн болохоор хаа холдох вэ? гэж байгаа вий! Хэзээ тэгтлээ амандаа орсон тосоо тургих болчих оо вэ! Үгүй дээ, чи цаас нийлүүлдэг бусад газраа л алдчихгүй гэж байгаа юм. Чамд бас муж улсын сонинд цаас нийлүүлэх гэж нэг сайхан юм бий шүү дээ. Чи хотод орж ирдэггүй мөртөө өнөөх таслан шийтгэх хурал дээр миний Вулковд таалагдсаныг чих цохисон дог оо. Хавь ойрынхоо газрыг шүлсээрээ торлосон хөгшин аалз чи тав алдахдаа «Нетцихийн хуудас» мэт цөөхөн тоотой сонины цаасны захиалгыг хаяж байгаа вий. Бас чамд хууртана байх аа? Тэгээд очиж очиж цаг цөвүүрсэн эдүгээ үед шүү! Гайгүй муу зөнөг! Миний аль зэрэг буурьтай хөдлөхийг үзээрэй! Вулковын хөлд суучхаад нэг мэдэхэд л өөрийнхийг чинь хамхичихсан байх вий! гэж бодохдоо дуу алдан аж ахуйн даамал Зетбирийг цочтол ширээгээ дэлдээд, тэр дороо түүнд хандан доогтойгоор:

	— Гайхахдаа газар дэрлэчих шахав уу? Зетбир ээ! Та ч үеэ өнгөрөөж дээ! Урьд та үйлдвэрт маань зүтгэж бага сага юм бүтээснийг би үгүйсгэхгүй. Харин холлендер машины хувьд та алдсан шүү. Намайг та хэрхэн зүрх алдуулж байлаа даа? Гэтэл тэр машин тань «Нетцихийн хуудас» сонины цаасны захиалгыг авч буй одоо үед аминд орох нь ээ. Та ч гэртээ сууж амрах цаг нэгэнт болж дээ гэв.

	Таслан шийтгэх хурлын бас нэг баярлууштай үр дүн нь хошууч Кунцээс Дидерихэд захиа ирүүлсэн явдал болно: Хошууч захиандаа маргалдсан таагүй явдлаа учирлан тайлбарлаад эрхэм хүндэт ноён докторыг ахмад дайнчдын нийгэмлэгт элсүүлэхэд дуртай байгаагаа мэдэгдсэн байв. Сэтгэл нь хөдөлсөн Дидерих тэгэхэд ойрхон шиг байгаа бол сайх ахмад дайнчийн хоёр гарыг шүүрэн авч зүрхэн тус дарах байсан биз.

	Хожим сурвалжтан Вулков ахмад дайнчдын нийгэмлэгт очоод: «Энэ нийгэмлэгт чинь ноён доктор Хеслинг яагаад байдаггүй бил ээ?» гэж гайхан асууснаас болж Кунц энэ захидлыг бичихэд хүрснийг дуулаад бүр ч баярлаж билээ. Дидерих өөрийгөө хэчнээн их нөлөөтэй болсноо мэдрэв! Тэгээд ч хөдөлж эхлэв. Эхлээд Дидерих хошуучийн хувиасаа ирүүлсэн захидалд хариу болгон нийгэмлэгийн нэр дээр албан ёсны захидал бичин, түүндээ нийгэмлэгийн зөвлөлийн хоёр гишүүн, тухайлбал Кунц, Кюнхен хоёрыг даруй өөр дээрээ бараалхахыг шаардав. Тэд захиаг нь авмагцаа даруйхнаа ирэхэд нь албан өрөөндөө ажил хэргээр ирэгсдийн чөлөөнд хүлээн авч оруулаад, тэднийг өөрийн нь тодорхойлолтыг хүлээн авах бол нийгэмлэгт элсэхийг зөвшөөрнө гээд шууд л бичүүлж гарав: «Ноён доктор Хеслинг нь ямар ч гүжир гүтгэлгийг давахдаа хэнтэй ч үл зүйрлэм зориг хатуужилтайн дээр, үнэнхүү германч сэтгэл бодол, шударга тахимдуугаа ажил хэрэг дээр харуулжээ. Түүний амь биеэ хайрлалгүй тэмцсэний ачаар Нетцих дахь буруу номтны бүлэг этгээд хүчин бутран сарнив. Ноён доктор өөрийнхөө амь зольсон тэрх тулалдаанд цэвэр герман хүний амьд үлгэр дуурайллыг үзүүлэв».

	Өөрийн нь тэр тодорхойлолтыг хожим өдөр нь нийгэмлэгийнхний өмнө уншин Дидерихийг элсүүлэх болоход тэрээр нулимс цийлэлзүүлэн,

	— Миний өчүүхэн гавьяаг ийн өндрөөр үнэлсэнд би баярлан бахархнам. Үндэсний үзэл Нетцихэд амжилттай түгэн дэлгэрч буй нь айлтгал соёрхлыг нь миний дуулгавартай сүсэглэн дагадаг бурхан тэнгэрийн их хөвгүүн манай өнөөгийн оройн дээд гэгээн эзэнтний маань ачлал билээ, гэвэл Кунц Кюнхен төдийгүй тэндэх цугларагсад цөм л хөхөн хөсөж байв.

	Дидерих тэгэхэд нийгэмлэгт дурсгах гэсэн номоо өргөн Райхстагийн цэргийн хуулийн төсөл нь ихээхэн бэрхшээлтэй учирч буй тухай яриагаа ийн эхэлрүүн:

	— Манай илд хурц байвал ертөнцөд эзлэх байр суурь бэхэжнэ. Түүнийг хурц байлгах нь эзэн хаанд маань бурхнаас хүлээлгэсэн үүрэг нь билээ. Бидний үүрэг бол заналхийлэн байгаа Райхстагийн хуралдаан дахь тэдгээр түйвээгчдэд удахгүй юу болохыг хар толгойгоор нь үзүүлэхэд оршино. Харин одоохондоо төрхгүйтвэл төрхгүйтэж л байг! Ноёд оо! Эзэн хаантнаараа тоглох юм биш шүү! Үүнийг баттай санагтун гээд нүдээ цахилуулан бүхнийг мэдэж байгаа царайтай толгой дохив. Тэгтэл ч нээрээ нэг юм санаанд нь орж:

	— Саявтархан Бранденбургийн нутгийн төлөөлөгчдийн хурал дээр Райхстагийн тухайд, эзэн хаантан маань эрс шуудхан соёрхохдоо, — Хэрэв энэ эрс, намайг цэрэг цуухаа өргөтгөхийг эс зөвшөөрвөөс би бүгдийг нь элдээд өгөмз! гэжээ гэв.

	Алга нижигнэтэл ташив.

	Дидерих бүгдтэй нь хундага тулгахдаа чухам тэр үгийг өөрөө хэлэв үү, эсвэл нээрээ л эзэн хаантан хэл лүү гэдгийг мэдэхгүй байв. Саяын үг нь асар их хүч агуулсан, тэр ч байтугай аюултай мэт санагдахад нуруу нь хүйт даах шиг болсон боловч бах таваа ханаж байгааг мэдрэв. Тэр үг өглөө нь «Нетцихийн хуудас» сонинд орой нь «Берлиний Локаль—Анцайгер» сонинд хэвлэгдлээ. Эсрэг талын сонинууд түүнд няцаалт өгөхийг шаардсан боловч тэр талаар ахин хэн ч эс дуугарч, юу ч бололгүй өнгөрөв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Рихтерийн Ойген (1838—1906) «Чөлөөт сэтгэгчид» гэгч хөрөнгөтний дэвшилт үзэлтний намыг үндэслэн байгуулагсдын нэг. Улс төрийн либерал удирдагч хүн.




	[←2]
	 Георг Хервег (1817—1875) 1848 оны хувьсгалын яруу найрагч.




	[←3]
	 Легиончуул - ашиг хөөж, аль ч талыг баримтлахаас буцахгүй сайн дурын цэргийн эвслийнхэн.




	[←4]
	 Масончууд - улс төр шашны нэг төрлийн дэвшингүй урсгалыг баримтлагсад




	[←5]
	 Энэ нь францаар «аварцгаагаарай та минь» гэсэн үг.




	[←6]
	 Хаммураби — Манай он тооллын өмнөх 1728-аас 1686 оныг хүртэл амьдарч байсан тэр үеийн Асенр ба Месопотамын орчмын нүүдэлчин аймгийг нэгтгэн эзэнт төр байгуулж 282 зүйл анги бүхий хууль дүрмийг зохион улс гүрэндээ мөрдүүлэн байсан хаан хүн.




	[←7]
	 Шерль Август — Берлиний Локаль-Анцайгер буюу бусад харгис сэтгүүлийг хэвлэж байсан хэвлэлийн том үйлдвэрийн эзэн.




	[←8]
	 Рейны харуулд - Германы дайнчдын дуу, үгийг Макс Шлекенбургер бичиж, хөгжмийг Карл Вильхелм зохиожээ. 1870—1871 онд болсон Франц-Пруссийн дайны эхээр ихэд дэлгэрчээ.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH

